
        
            
                
            
        

    
	Зохиогч, эмхэтгэн эрхлэгч: С. Баатар

	 

	БУРИАД ЗОНЫГ ЗАЛХААН ЦЭЭРЛҮҮЛСЭН НЬ

	 

	“Монголын улс төрийн хэлмэгдэгсдийн холбоо” Улаанбаатар хотноо 2007 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭХЛЭЛ БУЮУ ОРШЛЫН ОРОНД

	Түүх цаашлах тусам

	XX зуунд Монгол үндэстнийг бутарган сарниулсан, булаан дээрэмдсэн, булшлан дарсан бузар үйлдлүүдийн уг чанар, учир шалтгаан, цар хүрээ, үр уршиг нь улам бүр тодорсоор байх болно. Энд би эргэх түүхийн жам, ирэх хойчийн мэргэддээ итгэнэм билээ. Монгол үндэстнийг залхаан цээрлүүлэх түүх, улс төр - үзэл санаа улс төр, газар зүйн, мөн үндэсний бодит болон зохиомол олон талын урьдач нөхцөл учир шалтгаантай байсан бөгөөд энэ удаад бид тэдгээрийн зарим үндсийг Буриад зоныг хэрхэн онцгой хэрцгийлэн харгисалсан баримтаар нотлон харуулахыг зорив. Энэ бол Монголын түүхийн нэг томоохон хэсэг, тэгэхдээ коммунист яргаллын дүр төрхийг илчлэн харуулах баримтууд байх болно. 

	Малчин монголчуудын зуун зууныг дамжин өвлөж ирсэн уламжлал бол нутаг бэлчээрийн сорыг даган нүүдэллэж эрс тэс уур амьсгалтай Төв Азийн хатуу ширүүн нөхцөлд Байгаль Эхийнхээ аяыг аялан, аргадан шүтэж, хайрлан хамгаалж, сөрөн зогсож, тэсэн үлдэж - дагасаар, давсаар ирсэн түүх юм. Тэдний нэгэн хэсэг бөгөөд хожим «буриад» хэмээх нэрийг олж, тэр нэрээрээ алдрыг амсаж, эзэрхийллийг сөрж, эмгэнэлийг эдэлж, элдвийг давсаар ирсэн иргэн түмнийг түүхийн нэгэн үед юуны учир хэрхэн залхаав?!

	Энэ тухай түүхэн баримт, дурсамжууд болон судалгаа дүгнэлтүүдийг Уншигч Та цагийн саалтад шахагдан гарсан энэхүү бэсрэгхэн номоос олж харах болно оо. 

	 

	Жич: Энэ бол түүх, их нүглийн зөвхөн зах сэжүүр төдий бөгөөд цаашид олон олон судлаачдын бүтээл туурвилаар үргэлжлэн яригдах учиртай.

	 

	Жамичой, доцент Совдын БААТАР

	 


НЭГ. ЭРХ ЧӨЛӨӨГ ЭРМЭЛЗСЭН ИРГЭН УЛСЫН ЭМГЭНЭЛ

	1. ЭЛГЭН САДНАА ТҮШИХҮЙ

	Буриадуудын гол цөм нь эртнээс нааш идээшин нутаглаж ирсэн орон дэлхий - Байгал нуур орчмын өгөөж баян нутаг Их Оросын эзэрхийлэлд өртөж, эхлээд дээрэм тонуул, улс төрийн цөллөгийн, дараа нь Орос-Японы дайны, Октябрын хувьсгал - улаан цагааны болон интервенцийн гээд чухамдаа энэ нутаг улс төрийн цөллөг, оргодол босуулын газар, дайн дажны ар тал, зэвсэгт тэмцлийн талбар болон хувирснаас уугуул иргэд нь амьдрахуйя бэрх болжээ. Буриадуудын Халх Монгол, Барга, Манжуурын зүг хийсэн их нүүдэл эндээс үүдэлтэй байв. Энэ тухай Буриадын эрдэмтэн мэргэд, иргэн олны бүтээл туурвилууд элбэг ажээ. Ерөөс буриад зоны нийтлэг нэг онцлог бол эх түүх, угсаа гарлаа хүн бүр мэдэж, айл бүр угийн бичгээ тасралтгүй хөтөлж ирсэн явдал юм. Энэ бүхний дундаас болж өнгөрсөн түүхэн үйл явдлуудын үнэн учир шалтгаан тодрон байдаг. 

	Ялангуяа профессор Д. Бямбасүрэн, доктор Ц. Цэрэн, Р. Рэгзэндорж, Д. Юмжав, судлаач Ч. Цэмбэлдорж, Д. Дашдаваа нарын судалгаа нийтлэлийн бүтээлүүд хэлмэгдүүлэлтийн асуудлыг олон талаас нь харуулдаг юм. 

	Доктор Цэдэвийн Цэрэн энэ сэдвээр эрдмийн зэрэг хамгаалж олон нийтлэл хэвлүүлжээ. Тэр бээр тэмдэглэхдээ: 

	 

	«Хэдхэн жилийн дотор олон арван өрх айл, хэдэн зуу, мянган хүн ам төрөлх газар шороогоо орхин дүрвэн хөдөлсөн нь санамсаргүй үзэгдэл биш байлаа. Өвөр Байгалийн олон овог угсааны буриад нарын дотор хүн ам, газар нутгийн хэмжээгээрээ хамгийн том нь болж байсан Хорь, Агын буриад нарын эрт урьд цагийн дуу домог дурсамжаас үүсэл гаралтай нүүдлийн тухай үг яриа XX зууны эхэн үе болж ирэхэд нийт буриадын чанартай асуудал болж хувираад, олны дунд тархан ихээхэн газар авсаар байжээ. Өвөр Байгалын Хорь, Ага, Сонгоол, Хамниган нар нэг л ер бишийн хөдөлгөөнд орж уван цуван, олон цөөнөөрөө, хэсэг бүлгээрээ хамаатан садан, ах дүүсээрээ сэм сэмхэн, хаашаа явсан нь үл мэдэгдэм байдлаар хол ойр нүүх суух, заримдаа буцаад ирэх гэх мэт хэвийн биш байдал үзэгдэх болов. Энэ бүхнээс ажиглаад үзэхэд Буриад-монголчууд эх нутагтаа оршин тогтнож, хэвийн байдлаар аж төрөн амьдрах бололцоогоо алдсаны шинж байлаа. 

	Буриадын зон олон ийнхүү Халх Монгол руугаа дүрвэн нүүх хөдөлгөөнд орсон нь цаанаа нарийн утга учиртай, тодруулж хэлбэл хаант Оросын колоничлох бодлогын гүнзгийрэлт түүний үр дагаврын хор уршигтай шууд холбоотой асуудал байв. 

	Оросууд Сибириэр дамжин Номхон далай руу хийсэн их довтолгооныхоо явцад Сибирийг дамнасан төмөр замын Өвөр Байгалын салааг байгуулахдаа Буриад-Монголын нутгийн бараг төвөөр нь дайруулж тавьсан явдал Буриад-Монголын тал нутагт Оросуудыг чөлөөтэй нэвтрэх боломжийг хангаснаар нутгийн суурьшмал үндсэн буриад иргэдийн хувьд шахагдах аюул аяндаа тулгарч ирсэн ажээ. Өвөр Байгалын салаа төмөр замыг тавихад 20 000 хүн ажиллаж байснаас 3000 нь буриадууд байв. Энэ баримтыг үндэслэвэл зөвхөн төмөр зам барих ажилд 17 000 оросууд ажиллаж байхад өөр бусад зам, тээвэр, үйлдвэрийн объектууд, хот, суурин газруудыг барьж байгуулах ажилд өдий төдий олон тооны оросууд ажиллаж байсан бөгөөд дээр нь газар олж авахаар Сибирь лүү тэмүүлсэн газаргүй болсон хэдэн зуу мянган тариачдыг нэмээд үзэхэд хэчнээн оросууд болох нь ойлгомжтой байна.1»

	 

	Түүх судлаач Чулуунгарамын Цэмбэлдорж: 

	 

	«Зөвхөн 1795 онд 5500 гаруй Оросын тариачдыг Буриад-Монголд хүчээр оруулж суурьшуулсан ба энэ үеэс эхлэн жил дараалан ирэх оросын ядуу тариачдын тоо улам улам өссөөр 1835 он гэхэд ганцхан жилд 22500 өрх тариачид ирж Буриад-Монголын нутагт суурьшиж байжээ2» 

	 

	гэсэн байна. 

	1904—1905 онуудад Орос, Японы хооронд явагдсан дайны үед Оросын цэргийн армийн Дорно зүг рүү шилжин маневрлах, зэвсэг техник, хоол хүнс тээвэрлэх хөдөлгөөний гол зам газар төдийгүй фронтын ар тал нь Буриад-Монголын нутаг болж байсан учраас буриад нарыг дүрвэх хөдөлгөөнд оруулж байсан бас нэг хүчин зүйл байв. Орос гүрэн Японтой хийсэн дайнд ялагдаж сандрахдаа Буриад-Монголчуудыг оросжуулах үйл явцыг хүчтэй болгох бодлогоо улам идэвхжүүлсэн нь буриад түмний дургүйцлийг хүргэж, тэднийг дүрвэн шилжихэд бас түлхжээ. 

	 

	«Орос-Японы дайнд буриадуудыг олноор дайчлан оруулсан хийгээд Оросын хаант засгийн Буриадыг оросжуулах бодлого, 1914 онд эхэлсэн дэлхийн 1-р дайн, 1917—1919 оны иргэний дайн зэрэг нь буриадуудын амьдралын үнэлэмж, үзэл санаа, шашин шүтлэгт харш байснаас гадна, тэдний амьдралд хүнд дарамт болжээ. Энэ нь буриад хүмүүсийн зарим хэсэг хувь заяагаа шийдэх сонголт хийхэд нөлөөлжээ.3»

	 

	Монголын ард түмний эрх чөлөө, тусгаар тогтнолынхоо төлөө олон жилийн турш хийсэн шургуу тэмцэл 1911 онд ялалтад хүрч Олноо өргөгдсөн Монгол Улсыг тунхаглав. Энэ үйл явдал Халх Монгол, Өвөр Монгол, Буриад-монголчуудын үндэсний ухамсрыг сэргээн, харь гүрнүүдийн ноёрхол колоничлолоос ангижран, монгол туургатнууд нэгэн гэр бүлдээ нэгдэн нийлж, монгол угсаатны нэгдсэн төрт улсаа сэргээн байгуулах эх оронч хөдөлгөөн тэмцэл өрнөхөд хүргэж, нийт монголчуудын сэргэн мандалтын эхлэлийг тавьж өгөв. 

	Энэ сэдвээр түүхийн шинжлэх ухааны доктор Л. Жамсран гуайгаас эхлээд олон эрдэмтэд судлаачдын олон бүтээл нэгэнт хэвлэгдэн гарсан бүлгээ. Профессор Дашийн Бямбасүрэн буриадын нүүдэлтэй холбогдуулан бичихдээ:

	 

	«XX зууны эхэнд Оросын хаант засгийн газар буриадуудыг оросжуулан мөлжих бодлогоо хүчтэй болгож байхад хөрш зэргэлдээ Ар Монголд 1911 онд Манж-Хятадын колоничлолыг түлхэн унагаагаад Олноо Өргөгдсөн Монгол Улсыг зарлан тунхагласан нь нийт Монгол ертөнцөд үндэсний ухамсрын шинэ өрнөлт төрүүлсэн юм4» 

	 

	гэсэн нь энэ үзэл санаа зөвхөн буриад биш бүх монгол үндэстнийг хамарч байсныг онцолжээ. 

	Баримт сөхвөл: 1912 оны турш Өвөр монгол, Цайдам, Алшаа, Хөх нуурын монголчууд нийслэл хүрээний зүг монгол төрд захирагдах хүслээ илэрхийлэн тасралтгүй цувсаар байв. Тухайлбал Шилийн голын чуулганы 2 хошуу, Их Зуугийн чуулганы 5 хошуу, Улаанцавын чуулганы 6 хошууны ноёд хошууныхаа олны хүсэл эрмэлзлийг илэрхийлж, Монголын төрд нэгдэн орохоо илэрхийлж өргөдөл баталгаа гарган төлөөлөгчдөө ирүүлж байв. Ийнхүү Өвөр монголын 6 чуулганы 49 хошуудаас 35 хошуу Монгол улсдаа нэгдэж нийлэхээ илэрхийлжээ. Мөн Цахрын 8 хошууг Гүүшир мэргэн хамба хутагт Лувсан-Одсэржамц удирдан дагаар орохоо илэрхийлсэн байна. 

	Энэ үед Хөвсгөл, Булган, Сэлэнгэ аймгийн Сонгоол буриадууд, Хэнтий, Дорнодын залгаа нутгийн Хорь, Ага буриадууд нэлээд хэмжээгээр монгол руу орж иржээ. 

	Энэ бүхэн Монголчууд хэдийгээр олон зууны турш задарч бутарсан ч гэсэн төвд - төрөлх голомтдоо тэмүүлэх хүч хүчтэй үйлчилж байгааг харуулахад хөрш хоёр гүрнийг сэрдхийлгэхэд хүргэсэн нь хожим хожмын үйл явдлуудаар нотлогдох бөгөөд буриад зоныг залхаан цээрлүүлэх явдал ч эндээс үүдэлтэй байв. Өөрөөр хэлбэл 1930-аад онд Буриад үндэстнийг онц хэрцгийлэн цээрлүүлэхдээ тэднийг «Октябрийн хувьсгалын дайсан» мэтээр араандаа зуусан өш хонзонгоо тайлсан нь ч үнэн хэрэгтээ энэ нүүдлийн үр үндэс нь Оросын нийгмийн гүнд их Оросын хуучин, шинэ хоёр төрийн бодлогод оршин байсныг харуулна. Хаант Оросын дарангуйлал, энэ нутагт болсон үймээн самуун буриад монголчуудыг уугуул нутагтаа аж төрөх бололцоогүй болгож байсан бол түүнийг халан гарч ирсэн большевикууд тэднээсээ дээрдэх юмгүйгээр барахгүй улс төрийн бодлого нь бүр ч харгис хэрцгий шинжтэй байлаа. 

	Энэ тухайд доктор Цэдэвийн Цэрэнгийн эрдмийн зэрэг хамгаалсан бүтээлд авагдсан баримтууд жинтэй нотолгоо болох юм. 

	 

	«Оросын засгийн газар XIX зууны туршид буриад-монголчуудын талаар явуулах бодлогодоо Христосын шашныг дэлгэрүүлэн буриад нарыг түүнд аль болох олноор нь оруулж загалмай зүүлгэх, байгалийн баялгийг нь аж ахуйн эргэлтэд оруулж ашиглах, энэ зорилгоор тусгай экспедиц явуулах, оросуудыг үй олноор нь нүүлгэн шилжүүлж, буриад нарын газрыг булаан авах зэргээр колоничлолын өргөн хүрээтэй арга хэмжээ авч байв. «1835 оны байдлаар Байгалын чанад дахь буриад нутагт 23586250 десятин талбайтай ой байсан бол 1884 онд дөнгөж 5464200 десятин газарт ой үлджээ.»

	 

	«XX зуун гарахад Буриад-монголчуудыг оросжуулах үйл явц улам хүчтэй болон гүнзгийрчээ. Урьд буриад-монголчууд амьдарч байсан 1190 мян. км2 нутагт 1180 мянган хүн оршин сууж байснаас буриадууд 288 мянган буюу дөнгөж 24 хувийг эзэлж байв.»

	 

	«1917 он гэхэд Эрхүүгийн буриадууд газрынхаа 53.3% хорийн буриадууд 49%-ийг алдаж, тэрхүү газар нь колоничлогчдын мэдэлд оржээ». 

	 

	1901 оны 4-р сарын 23-нд гарсан хуулиар Хаант Оросын засаг захиргааны нэгжүүд байгуулагдан, шүүх, төрийн хэргийн хөтлөлтөө орос маягаар явуулах болж, татварын хэмжээ эрс нэмэгдэв. Дэлхийн I дайнд 20878 буриад хөвгүүдийг цэрэгт дайчлан татаж, шилдэг сайн агт морьд, үхэр малыг цэргийн хүнсний хэрэгцээнд зориулан шавхан авч байв. 

	Дээрх болон бусад судалгааны бүтээлд байдаг нийтлэг нэгэн дүгнэлт бол буриадуудын их нүүдэл нь улс төр, үзэл санааны хорон бодлогоор биш эрх чөлөөтэй аж төрөхийн тулд л элгэн саднаа бараадсан гэдэг асуудал юм. Тухайлбал,

	 

	«1918—1924 онуудад Буриадаас монгол нутагт чиглэсэн их нүүдэл зөвхөн дайн дажны хөлөөс зайлсан болон коммунист дэглэмээс дайжсан хөдөлгөөн биш юм. Уг үндэс, удам нэгтэй ард түмэн үндэснийхээ хэл, соёл, зан заншлын төвд тэмүүлж, улс орныхоо тусгаар тогтнол, хөгжил дэвшилд хамтран зүтгэх хүсэл эрмэлзэл буриадуудын нүүдлийн нэг гол үндэс болж байв. Монголын төр засаг ч ингэж ойлгож тэднийг хүлээн авснаар барахгүй 1921 онд Д. Сүхбаатар, С. Данзан нар Зөвлөлт Оросын удирдлага (В. И. Ленин, Чечерин)-тай уулзахдаа 7 зүйл асуудал тавьсны нэг нь буриадууд Монголд нүүж ирэхэд чөлөөтэй боломж олгох тухай асуудал байсан билээ» (Д. Бямбасүрэн)

	 

	«Өвөр байгалийн өмнөх газар нутгаас 20-иодхон жилийн хугацаанд тодорхой хэлбэл 1926 оны эцэс хүртэл Монголд дүрвэн нүүдэллэж ирсэн буриад нар аль нэг улс оронд хар буруу санаж, ямар нэгэн улс төрийн далд санаа бодол, сэдэл зорилго агуулж байгаагүй бөгөөд элдэв шахалт хавчилтгүй, эрх чөлөөтэй, энх тунх аж төрхийг л эрмэлзэн нүүдлийн замд гарсан байжээ.» (Ц. Цэрэн)

	 

	Ийнхүү энэ нүүдэл буриад зоныг октябрын хувьсгалын оргодол, цагаантны үлдэгдэл хэмээн залхаан цээрлүүлэх улс төрийн учир шалтгаан болох үндэсгүй байв. Гэтэл чухам тэгж хандсан байдаг. 

	 

	 

	2. «НАРМАЙ МОНГОЛ» ХЭМЭЭХ ХАДНЫ МАНГАА

	Эрх чөлөөг эрмэлзсэн монголчуудын хэтийн ч гэдэг юм уу эрхэм нэгэн хүсэл бол нэгдсэн төрт улсаа сэргээн байгуулах явдал болохыг 1911 оны ҮЭЧ хөдөлгөөн тод харуулсан бөгөөд тэр нь хоёр их гүрнийг сэрдхийлгэж, тэд ч монголчуудыг нэн даруй хүч хавсран дарах замд орсон билээ. 

	Монголын зоригт хөвгүүдийн эрэлхэг тэмцлээр Манжийн ноёрхлыг түлхэн унагаж үндсээ чөлөөлөх хөдөлгөөн өмнө зүг нижигнэн байх үед анх зэр зэвсгээр тусалсан Орос гүрэн нүүр буруулан, тэмцлээ зогсоохыг шинэ тутам монголын төрд тулган шаардсанаар барахгүй Хятадтай үгсэн хуйвалдаж байлдан олсон тусгаар тогтнолыг нь бусниулав. 

	1915 оны гурван улсын гэрээгээр Монгол улсын тусгаар тогтнолыг устган, Оросын эзэмшилд байх Хятадын автономит улс болгосны дараа Богд хааны төр засаг улс үндсээ нэгтгэх үзэл санаанаас ухарч эхэлжээ. ҮЭЧ хөдөлгөөний удирдагчид: Чин ван Ханддорж, Да лам Цэрэнчимэд, Сайн ноён хан Намнансүрэн нарын зэрэг ҮЭЧ-ний хөдөлгөөний удирдагч чин эх орончид хороогдож, Нэгдсэн Монгол улсаа сэргээх үзэл санаа хүнд цохилтод өртөв. 

	 

	«Үндэсний эрх чөлөөний тэмцлийн энэ он жилүүдэд нийт монгол үндэстний дотор өргөн дэлгэрсэн нэгдсэн төрт улсаа байгуулах хүсэл нь буриад түмний сэхээтнүүдийг хүчтэй татаж байлаа. 

	Буриадад энэ үзэл хоёр чиглэлтэй байсны нэг нь Хаант засгийн нөхцөлд нэгдэх, нөгөө нь большевикуудын амласан үндэстнүүдийн бие дааж тусгаар тогтнох эрхийг эдэлж нэгдэх урсгалууд бөгөөд аль аль нь нармай Монголын үзэл хэмээн шоовдорлогдон нэрлэгдэж эмгэнэлтэй үр дүнд хүрчээ.» (Д. Бямбасүрэн)

	 

	Гэвч энэ ад үзэгдсэн «Мангаа» хаанаас, юунаас үүсэв?

	1919 оны 2-р сарын 15-нд Чита хотноо Ононы хуранж нутгийн орос, буриадын хурлийз, эцэг талаас Чингисийн удамтай гэх атаман Семеновын даргалсан нууц бага хурал болж Өвөр монголын 49 хошуу, буриадын 7 аймаг, баргыг төлөөлсөн 16 хүн оролцон Нэгдсэн монгол улс байгуулах шийдвэр гаргаж, төрийн тэргүүнээр Богд Жавзандамбыг, засгийн тэргүүнээр Чингисийн алтан ургаас удамтай Өвөр монголын Жалайрын Найс гэгээн Мэндбаярыг өргөмжлөв. Гэтэл энэ бага хуралд Гадаад Монгол оролцохоос татгалзсан төдийгүй шийдвэрийг хүргэж ирсэн генерал Левицкийг ч хүлээж аваагүй нь түүнийг алсаас цуцалсан хэрэг байжээ. Гэвч энэ нь монголын төр дургүйдээ биш Хятадын хатуу хяналтад орчихсон байснаас буюу тэдний шахалтаар ингэсэн хэрэг байв. Зарим судлаачид «захидал бичиж Гомбо-Идшин гүнээр хүргүүлж байсан» гэж үзсэн нь байдаг. Энэ бүхнийг үгүйсгэх аргагүй бөгөөд ямар боловч Найс гэгээнийг Монголд орж ирэхэд Хиагтад тосож байсан Хятадууд хамт явсан хүмүүсийнх нь хамтаар яргалан хөнөөсөн нь бат нотлох баримттай юм. Үйл явдлын үр дагавар үүгээр дууссангүй 

	 

	«Нэгдсэн монголын үзлийг талархан дэмжиж байсан үлэмж олон буриадууд монгол нутаг руугаа дүрвэн нүүж, 20 жилийн дараа буриадын хэрэг хэмээх гунигт түүх үргэлжлэх шалтаг болов. Эзэн хаант Нэгдсэн Монгол улс байгуулах оролдлого ингэж төгсжээ» (Д. Бямбасүрэн). 

	 

	Тийм ээ. «Оролдлого» нь ингэж дууссан ч үзэл санаа нь монголчуудын зүрх сэтгэлд хэзээ ч бөхөөгүй байх аа. Харин час улаан коммунистуудын хувьд,; тэгэх тусмаа Зөвлөлт төрийн төлөөний хүчин болох Хувьсгалт нам, түүний уламжлалыг өдгөө ч өвлөн өргөж, улайран хамгаалж явдаг хэсэг бүлгийн хувьд энэ бол санаанд нь багташгүй зүйл юм. 

	Энд нэг бяцхан, тэгэхдээ эрүүл ухаанаар бодоход ичмээр ч, хөх инээд хүрмээр ч нэг жишээг дурдъя. 

	Энэ бол коммунист дэглэмээс хойших үед тохиолдсон явдал юм шүү. Гэхдээ монголчууд энэ дэглэмээс, тэгэх тусмаа коммунист үзлээс салсан гэж хэлэхэд, лав л Ху нам төр барьж байгаа цагт, эргэлзээтэй юм. 

	Д. Бямбасүрэн нарын сэдэл санаачилгаар 1993 онд Дэлхийн Монголчуудын Их чуулга уулзалт болж, удирдлагын бүтцээ байгуулсан нь монгол үндэстний хувьд, монгол улсын хувьд, түүний ирээдүйд үнэхээр түүхэн ач холбогдолтой үйл явдал болсон билээ. Тэнд яригдсан асуудал, дэвшүүлсэн зорилт, дараа нь хийж эхэлсэн арга хэмжээнүүд юу байсныг сонирхсон хэн бүхэн саяхны түүхэн үйл явдлууд, хэвлэлийн нийтлэлүүдээс үзэж харж болох учир энд олныг нуршаад яах вэ. 

	 

	Хоёр хөгийн жишээг л дурдъя. 

	1. Төрийн эрх баригч «Хувьсгалчдын» нам дэлхийн монголчуудын их чуулга хийнэ гэдэг бол олон улсын, ялангуяа хоёр их гүрний зэвүүцлийг хүргэж МУ-ын үндэсний аюулгүй байдалд аюул учруулна. Энэ бол панмонголизмын үзлийг дэлгэрүүлж байна хэмээн улайран дайрч байлаа. Тэдний «Салхич шувуу» болон гарч ирсэн нэгэн дэндүү өчүүхэн «эрхэм» бичээчийн бичсэнийг «Үнэн» сонинд хоёр дахин нийтэлж, оны шилдэг бичлэгийн шагналаа хүртээснээр барахгүй хожим нь «Алтан гадас» одон шагнав. Харамсалтай нь энэ хүн нь панмонголизм гэдэг нь юу болохыг даанч төсөөлөхгүй нэгэн байв. 

	Гэтэл тэдний үзэж байснаар хамгийн ихээр хилэгнэн зэвүүцэх ёстой ОХУ-ын элчин сайд харин ч элэгсэг дотно мэндчилгээ дэвшүүлэн, их чуулга уулзалтыг талархан дэмжиж буйгаа илэрхийлж, амжилт хүсэн бичиг өргөв. 

	 

	2. ДМХ-өөс 1994 онд Монгол туургатан хүүхдийн наадам зохион байгуулав. Тэр арга хэмжээний гол удирдагч ДМХ-ны дэд ерөнхийлөгч Халимагийн Ерөнхийлөгч К. Үлэмжиновыг ирэхэд Жасрайгийн засаг «төрийн зочид буудалд байрлуулахгүй» хэмээн сүржигнэж шившгээ тарив. Тэр ч бүү хэл уг арга хэмжээнд (хүүхдийн урлагийн наадам шүү дээ) төрийн хүн оролцож болохгүй гэсэн бас нэгэн «проблем» гарч эцэст нь УИХ-ын ганц гишүүн Мөнхөө, тэгэхдээ эмэгтэйчүүдийн даргын хувиараа л юм шүү гэсэн тодотголтойгоор чимээгүйхэн оролцов. Төрийн пайзтай өөр хэн ч оролцох ёсгүй гэв. 

	Гэтэл сүүлийн жилүүдэд, энэ мэтийн арга хэмжээ нь мөнөөх намын төр засгийн хэрэгжүүлж байгаа хамгийн мундаг ажлуудын нэг болчихсон цохиж явах. Инээдэмтэй байгаа биз. 

	Нэгдсэн Монгол улс байгуулах үзэл бол чухамхүү Эзэн Богд Чингис хааны минь эрхэм дээд үйлс байсныг яах ёстой болж байна вэ?

	Мөнөөх «панмонголист» хэмээн зүхэгдсэн Д. Бямбасүрэн бичихдээ:

	 

	«Социализмын зарчмын хүрээнд Нэгдсэн Монгол Улс байгуулах үзэл түүнээс хойш 17 жил насалж өмнөхөөсөө дутуугүй гунигт үр дагавартайгаар дарагдсан юм. 

	Монгол оронд ардын хувьсгал гарч, түүнийг жолоодсон Монгол Ардын Нам анх байгуулагдах үеэс мөрийн хөтөлбөртөө улс үндсээ нэгтгэж, сэргээн мандуулах зорилго тавьсан нь нийт монголчуудын итгэлийн зулыг бадрааж байсныг буриадууд ч хуваалцаж байлаа. 

	Тэд социализмын үзэл санаа нь дарлагдсан улс үндэстнийг чөлөөлж, өөртөө засан тохинох эрх олгоно гэсэн большевикуудын ухуулгад үнэмшин итгэж байв»

	 

	гэжээ. 

	Ийм ч болохоор 1924 оны 11-р сард Монголын анхны их хуралд ирсэн Буриад - Монголын Ардын Комиссаруудын Зөвлөлийн дарга М. Н. Ербанов баяр хүргэсэн үгэндээ: «Бидний ахан дүүс уугуул монголчууд та бүхэн өөрийн эрхийг бататган, тусгаар тогтносон улсаа байгуулж, монгол угсаатныхаа итгэл найдвар, түшиг тулгуур болж, танай Өргөө дахь Засгийн газар манай хүсэл тэмүүлэл, итгэлийг татсан төв боллоо. Та бүхэн өөрийн үйл ажиллагаагаа бүх монгол угсаатнаа нэгтгэхэд чиглүүлж, Азийн дарлагдсан буурай улс түмнийг боолчлолоос чөлөөлөхөд тусламж, дэмжлэг үзүүлнэ гэдэгт би итгэж байна. Эрх чөлөөт монголын ард түмэн мандтугай! Бүх монгол угсаатны нэгдэх үйлс, тэдний аз жаргалтай ирээдүй мандтугай!» хэмээсэн нь, нэг талаас хүн ардынхаа Монголоо гэсэн сэтгэлийн дээжийг илэрхийлж, нөгөө талаас большевизм, түүний номлосон эрх чөлөөг туйлын гэнэн цагаан сэтгэлээр хүлээж авсны илрэл байлаа. 

	Зөвлөлт гүрэн ямар ч нөхцөлд хүчирхэг Монгол хөрштэй байхыг үл хүсэхээр барахгүй өөрийн бүрэлдэхүүнд буй буриадыг Монголд нэгтгэхийг хэзээ ч үл зөвшөөрөх байсныг хожмын түүх нотолсон билээ.

	Энэ бүхнээс харахад пан буюу Нармай монголын үзэл гэгч нь хэнд «эрхэм», хэнд «аюултай» болох нь ойлгомжтой бөгөөд хэн нь хэний төлөө байгааг ч «илчлэх» нэгэн сэжүүр болой. 

	Тухайлбал «Алсдаа монгол үндэстэн бүгдээр нийлж нэгэн улс болохыг хүснэ» нэмээн тунхаглан зарласан Монголын Ардын нам, Монголын нэгдсэн улс байх үзэл санааг тэгтлээ үзэн ядаж ирсэн МАХН (одоо ч хэвээр) хоёр хэн нь хэн юм бэ?

	Эзэн гүрэн болон тэдний монгол дахь төлөөний хүчний зохиосон «панмонголизм» хэмээх хий үзэгдэл 1920—1930-аад онд буриадууд төдийгүй Ар, Өвөр монголын үндэсний удирдагчдын эсрэг ямархан аюул тарьсныг Монгол үндэстний үр сад хэн боловч мартах ёсгүй бөгөөд үүний тулд түүний үнэнхүү утга чанар, учир холбогдлыг танин мэдэх учиртай билээ. 

	1921 оны хавар 110 мянган хүн амтай Ага, Баргуужин, Чикайн гурван аймагтайгаар Алс Дорнодын Бүгд Найрамдах Улсын бүрэлдэхүүнд Буриад Монголын өөртөө засах (автономит) мужийг байгуулжээ. Мөн оны 10-р сард ЗСБНОУ-ын бүрэлдэхүүнд Түнхэн, Бохар, Апайр, Эхирид, Булгад, Сэлэнгийн аймгийг 185 мянган хүн амын бүрэлдэхүүнтэйгээр хоёр дахь Буриад автономит мужийг тусад нь бий болгов. Ингэж Зөвлөлт Орос улсын газрын зурагт хоёр буриадын муж зэрэгцэн төрсөн түүхтэй. 1922 онд АДБНУ-ыг татан буулгаж буриадын хоёр мужийг нэгтгэн Автономит Зөвлөлт Социалист Буриад Монгол Улс гэж нэрлэн Түнхэн, Бохар, Алайр, Эхирид, Булгад, Хорь, Троицкосавск, Баргужин аймгийг харьяалуулан ЗСБНОУ-ын засаг захиргааны нэгж болгосон юм санжээ. Алив эд барааг хайчилж эмчилж зүйгээд өмсгөл зүүлт хийх нь нэг хэрэг. Харин нэгэн бүхэл бүтэн ард түмний хувь заяаг шийдэхэд хүн амаас гадна үндэсний соёл, хэл заншил, шашин шүтлэгийг нь яах вэ? 1932 оны 9-р сарын 23-нд Бүх Зөвлөлтийн гүйцэтгэх Төв хорооноос баталсан заавар ёсоор зөвхөн Буриадын аглаг хошуу сумдад Буриад Монгол хэлээр, Муж хийгээд Бүгд найрамдах улсын түвшинд гагцхүү орос хэлээр албан хэргээ хөтлөх тусгай заалт оруулсан байна. 1926 онд Буриад Монгол болон БНМАУ-ын Шинжлэх ухааны хүрээлэнгийн хооронд хамтарч хэл бичгийн дүрэм нэр томьёог боловсруулах комисс байгуулагдсан боловч төд удалгүй панмонголизмийн үнэр ханхалж байна хэмээн тараав. Аймшигт 1937 оны 9-р сарын 26-нд Гүйцэтгэх төв хорооны шийдвэрээр Буриадын газар нутгийн тал хувийг Эрхүү, Чита мужид хуваан шилжүүлэх тухай тогтоол гаргажээ. Чита мужид Ага, Улаан, Онон аймгийг шилжүүлэн өгч Агын буриадын үндсэн тойрог гэгчийг, Эрхүү мужид Алайр, Бохан, Эрхид, Булгад, Ольханы аймгийг өгч Усть- Ордынскийн үндэсний тойрог болохыг заагаад уг тогтоолд ЗСБНХУ-ын ГТХ-ны дарга М. Калицин, нарийн бичгийн дарга А. Горькин нар мутарласан байна. Энд нэгэн зүйлийг онцлон дурдахад Байгалийн чанадах Буриад Монголын Автономит Улстай нь холбон өгч байсан Ольхан аймаг нь Эрхүү мужид очсоноор цөөн буриадуудын нэгэн бүлд аж төрөх хүйн холбоог тасалж засаг захиргааны аргаар аймаглан үгүй хийх бодлого хэрэгжиж эхэлсэн юм. Ингэж л Монголын мах цусны тасархай «Буриадуудыг» буруутгасан, бутаргаж, бусниулсан байдаг. 

	 

	 

	3. АРДЫН ЗАСГИЙН БОДЛОГО БА БУРИАДЫН АСУУДАЛ

	Үндэстэн бүхэн өөртөө засан тохинох эрхийг эдлэх тухай Лениний онол, большевикуудын ухуулгад монголын ардын намын удирдагчид буриад М. Ербановоос илүү ихээр үү гэхээс биш лав дутуугүй хууртсан. Магадгүй илүү гэнэн итгэмтгий байдлаар автсан бололтой. Хэрэв тэгээгүй бол С. Данзан нар 1921 онд «Хаант оросын үед эзлэгдсэн Тагна Урианхайг монголд буцаах... Буриад монголыг монголд дагаар оруулах асуудлыг...» зүй зохистойгоор шийдвэрлэх хэмээн сөхөн тавихгүй л байсан болов уу. Тэд зөвхөн яриад зогсоогүй алс хэт нь Монголын нэгдсэн улс байгуулахад чиглэсэн идэвхтэй санаачилгуудыг гаргасаар байв. 

	1924—09—05-нд ГЯЯ-ны сайд А. Амар, монголд суугаа бүрэн эрхт төлөөлөгч Васильев нар гарын үсэг зурсан хэлэлцээрээр хил даван ирж суурьшсан 4000 өрхийн 15800 гаруй буриад иргэнийг Монголын харьяат болгох асуудлын хувь заяа шийдэгджээ. Түүгээр ч барахгүй Ижилийн халимагуудад онцгой анхаарал тавьж, өлсгөлөнгийн үед тэдэнд 15 000 лан мөнгө, 4190 алтан рублийн тусламж олгосон ба 1924—1925 онд халимагуудыг Монголд нүүлгэх тухай халимагийн төлөөлөгчтэй ярилцан ЗХУ-ын засгийн газарт хүсэлт гаргаж байжээ. Мөн Барга, Өвөр монголд буй болсон үндэсний чөлөөлөх хөдөлгөөнийг дэмжин Баргын 44, Өвөр монголын 50 хүнийг Улаанбаатарт суулгаж сургаж байсан юм. 

	Ялангуяа дээр дурдсан учир шалтгаанаар өөрсдийн өмч хөрөнгө, үзэл бодлоо тээн ирсэн буриадуудыг нутагшуулан төвхнүүлэх талаар дорвитой алхмуудыг хийжээ. Баримт сөхвөл:

	Монголын төр засаг урьд болон хожим бөөнөөр нүүдэллэн ирж дагаар орсон буриадуудыг суурьшуулан төвхнүүлэх асуудлыг их хуралдайгаараа хуульчлан баталгаажуулж гүйцэтгэсэн байна. 

	 

	1924 оны 10 дугаар сарын 26-ны өдөр

	12 цагт 

	 

	Монгол Улсын Анхдугаар Их Хуралд Хурлын дарга Жадамбаа-гийн зөвшөөрлөөр Буриадын төлөөлөгч Гомбо-ын тавьсан илтгэлээс

	 

	Нэг: Бидний өчүүхэн буриад монголчууд болбоос үүний урьд арав хорин жилээс нааш монголын хязгаар дотор нутаглан сууж идээшлийг олсон ба зарим нь олноо өргөгдсөн ес, аравдугаар онуудад орос улсын дотор их хямрал байлдаан болоход бидний заримууд нь тэдний дарамтаар биеэ алдлах ба хөрөнгө хогшлоо сүйтгэх зэргээр их л гачигдалтай болсон учраас нэгэн язгуур үндсээ бодож, халх монголын нутагт дүрвэн нүүж ирсэн бөгөөд одоо гурван жилийн урьд монгол ардын гэгээн засаг мандаж үүний ач гавьяагаар эдүгээ хоёр жилээс нааш бидний буриад монголчууд элбэрэн нигүүлсэж олноо өргөгдсөний 12-р (1922) онд дээд засгийн газар хэлэлцээд монгол газар нүүдэллэн ирсэн бидний буриад нарыг тохинуулах төвхнүүлэх тухай нийслэлийн газар байгуулсан бөгөөд мөн онд тус хурлын газраас эрхлэн монголын хязгаар дотор нүүдэллэн ирсэн бидний буриад нарыг Улз гол, Онон гол, Халх гол, Ерөө гол, Малгар уул, Эг-Сэлэнгийн зэрэг нэр бүхий зургаан хошуу байгуулж, дотоод явдлын яамнаас модон тэмдэг олгож түр захиргаа байгуулсан бөлгөө. 

	 

	Хоёр: Мөн онд бүхий хошуудын олон ардын төлөөлөгчид нийслэл хотноо хуралдаж хэлэлцээд, нэгэнт тус улсад дагаар орохыг хүсэж газар нутаг заан олгохыг гуйн тус засгийн газар өргөн мэдүүлсэн хэргийг ёсоор болгож, өнгөрсөн 13-р (1923) оны зун цагт Орос-Монгол хоёр засгийн газраас харилцан хэлэлцээд, тусгай комисс томилон гаргаж бидний дагаар орохыг хүсэгчдийн өрх, ам, нэр, нас ба уул захиргаа зэргийг нарийн тодорхой тэмдэглэн авсан бөгөөд гурван зуун өрх улсын нэгэн газар бүлэглэн суусан аваас тусгай хошуу байгуулж үүрд тохинуулбаас зохино хэмээн хэлэлцээд тогтоосноос гадна ямар ба хошуудад захирагдахыг бидний буриад нарын хүссэн ёсоор болгосноос нэлээд олон хошуудад захирагдахыг хүссэн боловч одоо хүртэл хараахан тохинож чадаагүй байна. 

	 

	Гурав: Ямар хошуудад хэд хэдэн өрх, ам, улс болохыг тодорхойлбол:

	Улз голын буриад хошууны өрхийн тоо 1300-гаад 

	Онон голын буриад хошууны өрхийн тоо 1000-гаад 

	Халх голын буриад хошууны өрхийн тоо 450-иад

	Ерөө голын буриад хошууны өрхийн тоо 400-гаад

	Малгар уулын буриад хошууны өрхийн тоо 200-гаад 

	Эг Сэлэнгийн буриад хошууны өрхийн тоо 75-аад 

	Хэрлэн голд шинэ хошуу болон тохинохыг хүссэн 300 гаруй өрх буриад нар болохоос гадна бусад монгол хошуудад захирагдахыг хүсэгчид мөн нэлээд олон буй бөгөөд тус улсад дагаар орсон буриад нарын

	Бүгд өрхийн тоо болбоос 4361 болох ба

	Нас гүйцсэн эр ам 5149

	Нас гүйцсэн эм ам 5266

	Нас гүйцээгүй эр ам 2965

	Нас гүйцээгүй эм ам 2683-ын хамт

	Бүгд амын тоо 16063 болно. 

	 

	Дөрөв: Мөн хошууны доторх эл байдлыг товчхоноор илтгэх нь: Халх голын буриад хошууны ард нарын нутаглан сууж бүхий газар болбоос манай улсын зүүн урд хязгаар болох барга монголын өмнө зах нийлсэн газар бөгөөд зуны улирлын дулаан цагт зүүн зүгээс хязгаар нэвтрэн ирж муу хулгайчид арав таваар адуу мал хулгайлах нь цөөнгүй үзэгдэнэ. Тэр газар зүүн хязгаарыг сэргийлэн суугаа Тамсаг булгийн цэргийн хороонд буй бөгөөд элдэв улаа хэрэглэх нь тасралтгүй болсон учир тус хорооны газраас хошууны харьяат газар жилд жаран морины өртөө байгуулж элдэв хэргийг гүйцэтгэн явуулж буй гэнэ. 

	Улз голын буриад хошууны ард болбоос Хан Хэнтий уулын аймгийн зүүн хойд Ачит ван, Саруул гүн, Эрдэнэ гүн, Далай ван зэрэг хошуудын хойд этгээдээр Улз голд оршин аж төрөн сууна. 

	Онон голын буриад хошуу болбоос мөн аймгийн баруун хойд этгээдэд бүхий Жонон вангийн хошууны хойд залгаа бөгөөд Онон голын эх болох хэдэн харуулын нутаг сул газраар оршин сууж аж төрөн сууцгаана. 

	Хэрлэн голын буриад хошуу болбоос Богд хаан, Хэнтий хан уулын хоёр аймгийн газрын хооронд залгаа болох мөн Хэрлэн голын эх Гурван Бэрх ба Хан Хэнтий уулын аймгийн дархан Барайзоошир гүнгийн хошууны баруун этгээд болох хий сул газраар мөн буриад хошууны ард нар цөм гачигдал боогдолгүй аж төрөн эсэн мэнд сууна. 

	Малгар уулын буриад хошуу болбоос Богд хаан уулын аймгийн Эрдэнэ вангийн хошууны нутаг болох Ерөө голын зэрэг газраар ард олон бага сага тариалан, хадлангийн аж үйлдвэрийг үүсгэн оролдож оршин сууна. 

	Эг-Сэлэнгийн буриад хошуу болбоос мөн аймгийн хойд этгээдэд бүхий Дайчин вангийн хошууны нутаг болох Ордуу Төмрийн зэрэг хэдэн харуулын нутгаар ард олноороо аж төрөн сууна. 

	 

	* * *

	 

	Ийнхүү асуудал шийдэгдэж дүрвэн нүүж ирсэн буриад иргэд нэгэн хэсэг амар жимэр амсхийн суурьшив. Гэвч тэдний аж төрөл алхам бүр, ерөөс 1923 онд байгуулагдсан Зөвлөлт социалист Автономит Буриад-Монгол улсын буюу Зөвлөлтийн харьяанд үлдсэн буриадуудаас монголтой харилцах, монгол орны амьдралд орох оролцоо хойд хөршийн нүд үл цавчих ажиглалт хяналтын дор байлаа. 

	«Үзэл бодлоо тээн» хэмээн дээр өгүүлэхдээ би бээр зөвхөн Нэгдсэн монгол улс байгуулах үзлийг хэлсэнгүй. Буриад иргэд, ялангуяа боловсрол бүхий сэхээтнүүд тэр үед орос оронд байсан бүх үзэл урсгалыг тээгчид байснаар барахгүй Монголын улс төрийн амьдралд тэр байр сууринаасаа оролцож байв. Энэ дашрамд тэмдэглэхэд Буриадууд бол монголчууд дотроосоо Оросоор дамжин Өрнийн соёл иргэншилтэй 300-аад жилийн өмнөөс нүүр тулсан болохоор хэдийгээр зовлон зүдүүр чамгүй амссан ч мэдлэг боловсрол бүхий сэхээтэн олонтой, тэгэх тусмаа Орос оронд болж байсан үйл явдлууд, Октябрийн хувьсгалын тухай монголчуудаас илүү тодорхой мэдлэгтэй болоод байсан үе юм. Нөгөө талаар Оросуудын тулган хүлээлгэсэн нийгэм - улс төрийн тогтолцоонд шилжих, тэдний удирдамжийг хүлээн авахад агуулга, мөн чанарын болоод хэлний мэдлэг монголын удирдагчдад дутагдаж байв. 

	Тиймээс ардын засаг төрөөс буриадын сэхээтнүүдийг шинэ тутам байгуулагдсан үйлдвэр, худалдаа, соёл боловсролын байгууллагад удирдах ажилд хүртэл томилсон байна. Тухайлбал Буриадын үндэсний хороог толгойлж байсан Даш Сампилоныг үйлдвэрийн яамны зөвлөх бөгөөд Монгол тээхийн даргаар, Баярт Ванпилоныг засгийн газрын эдийн засгийн зөвлөхөөр, Цэдэн-Иш Дампилоныг Монгол төв хоршооны (Монценкоп) даргаар, Эрдэнэбатхааныг Гэгээрлийн яамны сайдаар, Цогт Бадамжавыг Дотоод яамны зөвлөхөөр, Элбэгдорж Ринчиног Цэргийн зөвлөлд томилон ажиллуулсан байна. 

	Энд бас нэгэн зүйлийг тэмдэглэхгүй байж болохгүй юм. Халх, буриад, барга, өвөр монголчууд түүхийн явцад харьяаллаар сарнисан ч сэтгэлээрээ, соёл ахуйгаараа хэзээд хамт нэгдмэл байсныг батлах нотлох түүхийн баримтууд олон байдаг. 

	Буриадуудын нүүдэл энэ удаа зөвхөн Халх монгол руугаа чиглээд зогсоогүй юм. Тийм нэгэн баримтыг буюу түүх судлаач А. Гүрбямбын «Шинэхээний буриадын түүхийн мэдээлэл»-ээс хэмээх судалгааны өгүүллээс энд товчлон оруулж байна. 

	Буриадууд Енисей мөрний салбар Ангар, Лен мөрний сав газраар нутаглаж мал аж ахуй голлон эрхэлж байгаад хот тосгон газар тариалан хөгжсөн оросуудад нутаг бэлчээрээр ч, яс үндсээрээ ч хавчигдаж урагшлан нүүсээр 1583—1630-аад онд Байгаль нуурын хавьд суурьшсан боловч үргэлжлэн хавчигдаж түрэгдсээр Ар Монголын хойд тал Өвөр монгол, Хятадын зүүн хойд чиглэл, Оросын нутгийн дорно хязгаар Чита, Боорж хавьд хүрч иржээ. 

	1917 оны оросын хувьсгалаар буриадууд хаант Оросын дарлалаас чөлөөлөгдөх зам нээгдсэн боловч улаан армид ялагдсан цагаантны цэргүүд Сибирт ирж Япон, Америк, Английн дэмжлэгээр улаан армитай байлдахаар бэлтгэхдээ буриад монголын нутгийг байлдааны талбар болгохоор цагаантны ноён Атаман Симонов, Барон Унгернийхэн буриадын хувьсгалчдыг алж хядаж, эд хөрөнгийг нь дээрэмдэж, залуучуудыг нь цагаантныхаа цэрэгт албаар татах зэргээр орон нутагтаа байх аргагүй болжээ. Ингээд оросоос хол газар дайжихаар шийдэж хятадын зүүн хойд нутгийн Мээрэн зангийн яаманд 1917 онд хүсэлтээ тавьсныг тэд зөвшөөрсөн тул 1918 оны хавар ноён Базарын Намдаг, Жамсраны Аюуш, Раднын Авид нарын төлөөлөгчид 2 дахь удаагаа очиж тэр нутагт үүрд нутагшихаар тохирч энэ нутаг гоминданы захиргаанд байсан тул тэдний удирдлагуудтай зөвшилцжээ.

	1921 оны 6 сарын 1-нд Мээрэн зангийн Яамны бүгдийн дарга Цэвээнсэнгэ, баруун танхимын туслан шийтгэгч Суман занги Эрдэнэбат нарын тушаалтнууд ирж Хэрлэн голын Алтан эмээлийн хавьд нүүж ирсэн буриад хамниганы төлөөлөгчид болон өрхийн тэргүүлэгчдийн саналыг сонсож баттай суурьших хүмүүс нь Хөлөнбуйрын нутагт очих болжээ. 

	Шинэхээнд очсон анхны буриадууд бол монголоос биш Оросын дорнод хязгаарын Чит Боризиар нутаглаж байсан буриадууд бөгөөд Шинэхээн гурван сумын найруулах дугуйлангаас хэвлүүлсэн Шинэхээний буриадуудын «Ойрын түүхийн тойм» номын 10 дахь хуудсан дахь «Буриад монголчууд Хөлөнбуйр оронд нүүн шилжиж ирсэн нь» гэсэн гарчигт «Орос дахь дайн дажин ба түүний дараах хувьсгалт хөдөлгөөний гүнзгийрэлтээс айсан буриадууд...» Монгол улс ба Хөлөнбуйрт зайлан гарах ажиллагаа хийсэн байна. 

	1917 оны сүүлчээр буриадын ноён Базарын Намдаг, сэхээтэн Богданов зэрэг хүмүүс Хөлөнбуйрын Мэргэн зангийн яаманд ирж гуйгаад анхны алхмын зөвшөөрлийг олсон байна. 1918 онд буриадууд ба эвэйнкчүүд Хөлөнбуйрт нүүн ирсэн» гэжээ. Үүнийг харьцуулан дүгнэхэд оросын нутгаас дайжсан буриадууд 1917—1918 онд Хөлөнбуйрт очсон байна. 

	Харин Шинэхээнд буриадууд очсоны дараа монголд байсан зарим буриадууд Шинэхээнд очсон тал бий юм. Харин Шинэхээнд оросоос очсон буриадуудын хүсэлтээр 1921 оны 8-р сарын 28-нд Шинэхээн нутагт суурьшихыг зөвшөөрсөн нь үнэн юм. Харин Д. Дамдинжавын 2002 онд хэвлүүлсэн «Монгол буриад зон» номынхоо 32-р хуудсанд октябрийн хувьсгалын эхэн үед үймээн самуун их болж буриадуудын аж байдал амьдралд хүндээр тусаж амьд явахын эрхэнд дайн дажингүй амгалан байдал эрэлхийлж зарим нь хятад руу нүүсэн байна гэж үнэн зөв тодорхойлжээ. 

	Энэ л цагаас хойш буриадууд Шинэхээний нутагт нүүж ирэх нь үргэлжилсээр 1922 оны хавар болоход анх 160 өрх 700 гаруй хүн нүүж ирж байжээ. 

	Буриадууд Шинэхээнд нүүж ирэх нь улам ихсэж суманд багтахгүй болоход Мээрэн зангийн яамнаас 1929 оны 4-р сард 2 гар, 8 сум болгон, удирдлагуудыг нь томилжээ. 1927 онд анхны бага сургуулийг 20-иод сурагчтай, 2 гэртэйгээр байгуулж, Далайн Цогт гэдэг хүн багшлан монгол, орос хэл, тоо зааж эхэлжээ. Мөн үндэсний шашнаа сэргээж, 1929 онд Буддын шашны сүм барьж, Дамбадаржаалан гэж нэр өгч, 100 гаруй ламтайгаар нээж, уг сүм нь шашны номоос гадна сурган хүмүүжүүлэх ажилд тусалж, төвөд, монгол эмчилгээгээр үйлчилж, Еший маарамба, (эмч) Содном маарамба, зурхайч Шаравсамбуу, бариач Даваа Самган, түүний хүү Шагдар бариач (багш) нар ажиллаж байлаа. 

	Ийнхүү Шинэхээн нутагт хүн ам нь олшрон суурьшиж, сургууль, шашнаа сэргээж, төр засгийн зохион байгуулалтад орсон тэр цагаас хэний ч зарлиг шийдвэргүйгээр суурьшсан газрынхаа нэрээр «Шинэхээний буриад» гэдэг нэр авч энэ нутгийнхны нийтлэг хаяг болсон байна. 

	Энэхүү өгүүлэлд хэсэг бүлгээрээ нүүн очиж суурьшсан хүмүүсийн тухай өгүүлж байгаа бөгөөд нүүдэлчин монгол аймгуудын хувьд энэ бол түүхийн туршид ердийн үзэгдэл байсан юм. Ган зудаас эхлээд нутгаа хуваан эзэмшээд хэн хэндээ туслаад явж байсны нэгэн жишээ юм. 

	Бүр 1930 оны 6-р сарын 26-нд БНМАУ, ЗСБНХУ-ын засгийн газруудын хооронд дагаар орогчдын асуудлыг дахин авч үзэх хэлэлцээр байгуулчхаад байжээ. Хэлэлцээрт зааснаар БНМАУ-ын засгийн газар дагаар орсон буриадуудтай холбогдох хэргийг дахин хянаж үзэхийг ЗХУ-аас Монгол улсад суугаа элчин сайдын яаманд зөвшөөрч, хоёр улсад эрүүгийн хэрэгт холбогдсон улс төрийн талаар дайсагнасан хэргийн баримт бүхий хүмүүсийг БНМАУ-ын харьяат болгохыг хэрэгсэхгүй байхаар тохирчээ. Энэ хэлэлцээр гурван жилийн хүчинтэй байв. Гэтэл өмнөх 1921 оны гэрээ бичгийн зарим заалтын хүчинтэй хугацааг үл хайхран орхисон юм. Улмаар 1930 оны сүүлч үеэс монголын харьяат болсон Гомбо Бадамжав, Цогт Бадамжав, Даш Сампилон зэрэг өндөр алба хашиж байсан буриад нарыг ЗХУ-д татаж эхэлсэн байна. Гэвч бүгдийг нь «ачаад явж» дийлсэнгүй, шинэ арга, шинэ сэдэв, шинэ шалтаг хайж эхэллээ. Хувьсгалын эсэргүү, Японы тагнуул. 1932 онд ДХГ-аа гаргасан үүрэг даалгавар. Шалтаг амархан олдох нь тэр. ДХГ-ын Дорнод аймаг дахь ангийн сургагч Крылов «... Дорнод аймаг бол хувьсгалын эсэргүү этгээдээр элбэг. Жишээ нь: СССР-тэй хил нийлсэн 7000 шахам өрхийн 60-аас бусад нь СССР-ийн буриадын Агын аймгийн хувьсгалын эсэргүүчүүдтэй холбоотой буриадуудын төрөл, 80 шахам хувь нь СССР-ээс оргож «баргын шинэхэн» нутагт үүрлэсэн хувьсгалын буриадуудтай ах дүү төрөл садны холбоотой болно. Бидэнд байгаа мэдээгээр Шинэхээний буриадыг японы эзэрхэг түрэмгийлэгчдээс баргын дотор өөрийн найдвар түшиг болгож байсан. Дарьганга ба японы түшиг Банчины үүрлэн байгаа газарт ойрхон бөгөөд урьдаас Цахар сөнөдтэй ах дүүгийн хэлхээ холбоотой ардууд болно» хэмээн илтгэл бичжээ. 

	Нүүсэн иргэдийг Орос, Монголын хувьсгалчид - большевикууд шиг улс төрийн хилс хэрэг зохиож байгаад араас нь очоод юм уу, хоёулаа хамжаад алж хяддаг ёс байгаагүй билээ. Энэ номд А. Гүрбямба үүнийг нотлох бас нэгэн мэдээллийг оруулж байгаа болно. «Удмаараа хэлмэгдсэн баатар» хэмээх түүний өгүүлэлд эдний удмынхан халх буриад, барга аймгуудад зарцлагдан явсныг өгүүлсэн буй.

	 


ХОЁР. ӨШ ХОНЗОН ТАЙЛАХ БЭЛТГЭЛ ХАНГАГДАВ

	Их Оросын үндэсний дээрэнгүй дарангуйлал, эдийн засгийн шахалт хавчилтын эсрэг XIX зууны эцсээс тэмцсэн Буриадын тэмцэл юуны өмнө Манжийн түрэмгийллийн эсрэг, үндэснийхээ тусгаар тогтнолын төлөө зэвсэглэн боссон халхын ард түмний тэмцэлтэй салшгүй холбоотой байв. 

	Түүний нэгэн адилаар Оросоор дамжуулан өрнийн соёлтой хэдэн зууны өмнөөс танилцаж нүд нээсний болон дорнын соёлын гүн уламжлалтайн хувьд буриад түмэн олон оюунлаг сэхээтэнтэй байсан бөгөөд тэд улс үндсээ аврах, хөгжих дэвжих арга замыг хайхдаа гарц нь юуны өмнө түүхийн тохиолдол, тохуурхлаар сарнин бутарсан монгол үндэстнүүд нэгдэх явдал гэж үзжээ. Нөгөө талаар түүхэн нөхцөл боломж бүрдэж байна. Түүнийг ашиглах ёстой. Ямар боловч зорин тэмцэх ёстой хэмээн үзжээ. Энэ буруу гэж үү?

	Гэтэл буриад үндэстнийг хоморголон хөнөөхийн шалтгааныг энэ хоёр хүчин зүйл хэмээн үзсэнийг түүх гэрчилнэ. Тиймээс хэн тэгж үзсэн, хэн тэгж гүйцэтгэсэн бэ? гэсэн асуулт гарцаагүй тавигдана. Бас хэрхэн яаж гэсэн асуулт бий. 

	Буриадуудыг буруутгасан дээрх хоёр хүчин зүйл буриад түмэнд ч нийт монгол үндэстэнд ч улаан хувьсгалчдын хэлдэг шиг аюултай зүйл биш харин ч амин чухал хэрэгтэй байсан. Гэтэл буриадууд Монголд дагаар орох асуудал ийнхүү гарч өрнөхөд түүнийг зөвлөлтийн эрх ашигт нийцүүлэн зохицуулах бодлого эрчимтэй явагдаж эхлэв. Гэтэл энэ асуудал зөвхөн буриадуудыг төдийгүй тэднийг тэгтлээ талархан тосож авсан монголын удирдагчид, монгол улсыг хэрхэн үнэлж хандах асуудал буюу ерөөс монголын талаар явуулах бодлогын нэг чухал хэсэг болох ёстой байв. 

	Монголд амьдрах хүсэлтэй буриадуудад ВИЗ олгох асуудлыг Зөвлөлтийн тал сөхөн тавьсан нь энэ чиглэлд хожим явуулах том бодлогын анхны алхам байв. Энэ нь юуны өмнө Буриадуудыг ангилан үзэх үндэслэл байв. Тухайлбал: Визтэйгээр монголд ороод визийн хугацаанд нутаг буцаагүй хүмүүсийг «итгэлгүй буриад», 1924 оноос хойш визгүйгээр монголд орсныг «Зөвлөлтөөс урвасан эсэргүү буриад» гэх буюу түүнээс өмнө монголд амьдрах болсныг нь «Цагаантан буриад», «Японы тагнуул буриад» гэж ялгаварлах ажиллагааг Зөвлөлтийн тагнуулын байгууллага зохион байгуулж Монголын Дотоод яамны зөвлөгч сургагч нар түүнийг нь хэрэгжүүлэх ёстой болжээ. Чингэхдээ Монголын удирдагчдыг «Ангилан үнэлэх» бас нэгэн хэмжүүр болсон байхыг ч үгүйсгэх аргагүй. 

	Зөвлөлт гүрний энэ чиглэлд явуулах стратегийн том зорилт бол Монгол үндэстний нэгдлийг задлах, халх, буриад, барга, Ар, Өвөр хэмээн ангилан зааглаж, хооронд нь яс хаяж сөргөлдүүлэн хагалан бутаргах, монголын хувьсгалчдыг «үндсээ чөлөөлөх туурга, тусгаар төр улсаа төвхнүүлж байгуулах», «шашин үндсээ» сэргээн хамгаалах» анхны зорилгоос нь урвуулан төөрөгдүүлэх асуудал байлаа. 

	Тэд буриадын асуудлыг энэ зорилгодоо ашиглах ёстой байсан бөгөөд монголд үйлдсэн улаан террор бол бүхэлдээ чухамхүү энэ зорилгоор хийгдсэн билээ. Монголын удирдагчдыг хооронд нь уралцуулан Ардын хувьсгалын анхны гуравхан жилийн дотор Бодоо, Чагдаржав нарыг тас гүжирдэн цаазалсан. 

	Д. Бодоо: «Энэ орос надаар яалгах гээд, юу хэлүүлэх гээд байгааг, яачихсан гээд байгааг огт ойлгохгүй юм» гэж өөрийг нь эрүүдэн тамлаж байсан орос сургагч хэмээх зандалчны тухай хэлсэн байдаг юм. 

	Д. Сүхбаатарыг «янаглан» хорлосон, С. Данзаныг гудамжинд хөнөөсөн, «Ардын нам» хэмээх монголын үндэсний хувьсгалын удирдах байгууллагыг «Хувьсгалт нам» хэмээх харийн хүчний эрх ашгийг хэрэгжүүлэгч тоглоомын бүлэглэл болгон хувиргасан зэрэг нь чухамхүү Их Оросын энэ том бодлогын «бүтээл» билээ. Буриадуудыг ангилан ялгах буюу хожим тэднийг хилсээр хэлмэгдүүлэн залхаан цээрлүүлэх зохиомол хэргийг үүсгэн бүрдүүлэх зорилгоор Зөвлөлтийн Дотоод Хэргийн Ардын Комиссарын газраас өөрийн тагнуул туршуулуудыг монголд илгээж байжээ. ДХГ, ДЯЯ-ны дотоод хэрэгт чамгүй ойр, бүр дотор нь оролцож ч явсан гэгддэг зохиолч Лха. Дарьсүрэн нэгэнтээ:

	 

	«Монголд визгүйгээр орж ирсэн буюу визийн хугацаа дууссан буриадыг хянан тагнах зорилгоор Зөвлөлтийн Дотоодыг хамгаалах Ардын Комиссарын газраас нууц төлөөлөгч Дашцэрэн Жалсановыг монголд ажиллуулж байсныг Буриадууд удалгүй илчилсэн байна. Гэсэн ч Дорнод, Хэнтий, Сэлэнгэ, Төв аймгаар нутаглаж байгаа буриадуудын үйл ажиллагааг тагнах зөвлөлтийн нууц туршуул, чагнуур тагнуулуудыг тэр бүр илрүүлж чадаагүй билээ» 

	 

	гэж тэмдэглэсэн байдаг. Тэд монголд дагаар орсон буриадуудыг «дахин хянах ажиллагаа» гэгчийг явуулахдаа Зөвлөлтөд эрүүгийн хэрэгт холбогдсон буриадууд монголд ирж гэмт хэрэг өдүүлж байгаа мэтээр шалтаглаж байсан ч энэ нь чухамдаа зөвлөлтийн тагнуулын байгууллагын удирдлага болон Монголын Дотоодыг хамгаалах газрын зөвлөгч сургагч нарын монголын төр засгийн албанд ажиллаж байсан буриад сэхээтнүүдийг гүтгэн хэлмэгдүүлэх ажлыг хэрэгжүүлэх «тусгай ажиллагаа» байжээ. Тэр ажиллагаа нь «Монценкоп», «Монголтранс»-ын үйл ажиллагааг зөвлөлтийн хяналтаас гаргаж, бие даалгах явцад өөрийн салбарыг Манжуур, Хаалган хотод нээх ашигтай хэлбэрүүдийг боловсруулж, Ховд, Хараа голд «Тариалангийн үйлдвэр» нээн ажиллуулахыг хичээсэн Даш Сампилон, Монголын аж ахуйг хөгжүүлэх арга боловсруулсан Баярт Вампилон нар энэ бүхнийг А. Амар, Н. Жадамба нартай зөвлөснийг «нударган баячуулыг хөхиүлэн тэтгэхэд» хүрсэн хэрэг болгосон зөвлөх сургагч нарын тодорхойлолтоор баривчилж Зөвлөлт рүү илгээснээр эхэлжээ. Улмаар 1930 оны 5-р сарын 26-нд болсон Зөвлөлт Монголын засгийн газар хооронд «дагаар орогчдын тухай (буриадуудын) хэргүүдийг» нэгэн тийш болгохын тулд улс төр эрүүгийн хэрэгт холбогдсон буриадуудыг зөвлөлийн тал буцаан авахаар тохиролцсон нь Монголын буриадуудыг цагаантны үлдэгдэл, хувьсгалын оргодол, ардын дайсан, японы тагнуул хэмээн аймаглан устгах ажиллагаа аль эртнээс бэлтгэгдсэнийг харуулах баримт юм. 

	Буриад сэхээтнүүдийг «феодал гаралтай» болгон тодорхойлж байсан зөвлөх сургагч нарын үйлдлийг ажиж мэдсэн Гомбо Бадамжав, Цогт Бадамжав нарын зэрэг зарим хүмүүс «Лхүмбийн хэрэг»-ийг зохион байгуулсан сургагч Цереновын үйл ажиллагааны талаар холбогдох баримтуудыг үлдээсэн байдаг ажээ. Ер нь буриадуудыг ангилан ялгаварлаж устгах ажиллагаа маш нарийн нууц байдлаар бэлтгэгдсэн төдийгүй түүнийг хэдхэн тооны зөвлөх сургагч нараас өөр бусад мэргэжилтэн сургагч нар ч мэдээгүй байсан гэдэг юм. 

	Лха. Дарьсүрэн гуай тэмдэглэхдээ:

	 

	«Буриадуудыг хоморголон устгах ажиллагааг зөвлөлтийн тагнуулын байгууллага юуны өмнө Монголын нам, засгийг удирдлагагүй болгон «устгах» үйл ажиллагаатай уялдуулахыг хичээхдээ юуны өмнө Дашцэрэн Жалсанов, Цэрэнов нарын дараагаар Дотоод яамны сургагчаар ажилласан Зиминээр «Цагаач буриадын асуудлыг эрхлүүлэх» болсонтой холбоотой ажээ. Учир нь түүний эхнэр Зимина гэгч Монголын удирдагчдаас большевикуудын намд элссэн эчнээ гишүүдийн Монгол дахь анхан шатны байгууллагыг толгойлж байсан төдийгүй Д. Лувсаншаравын нарийн бичгийн даргаар ажиллаж байжээ. Тийнхүү Д. Лувсаншаравыг «Онцгой комисс»-д ажиллуулах замаар «Х. Чойбалсан, Д. Лувсаншарав хийгээд онцгой комиссынхон зөвлөх сургагч нарын төлөвлөсөн асуудлын эсрэг» ямар нэг ажиллагаа зохион байгуулах боломж олгохгүй хянаж байсны нотолгоо нь энэ юм. (ОБЭК гэгч мангасын дээр орос эхнэр заларч байжээ) Монголын буриадуудыг хоморголон устгах ажиллагааг зөвлөх сургагч нар зохион байгуулан гардаж байсан нь Дорнод, Хэнтий аймагт тэдний заавар болон зөвлөлтийн тагнуулын байгууллагын явууллагаар монгол баргад ажиллаж байсан нууц туршуул, чагнуул, тагнуул нарын үйл ажиллагааны тухай үлдсэн хөдөлбөргүй баримтуудаар бүрэн нотлогддог юм» 

	 

	гэсэн байдаг. 

	Дээрх баримтуудаас харахад Монголын буриадуудыг хэлмэгдүүлэн хөнөөх бэлтгэл холын бодлогоор эртнээс бэлтгэгдэж, төр засгийн албанд ажиллаж асан сэхээтний хэсгээс нь эхлэн хороосны дараа бөөнөөр хоморголон устгах бэлтгэл ажил 1930 он гэхэд хангагджээ. 

	Засгийн газар хоорондын гэрээгээр «улс төр, эрүүгийн хэрэгт холбогдсон» гэж байгаа. Хожим ЗХУ-д цөлөгдсөн, хүргэгдсэн хүмүүсийн дотор эрүүгийн хэрэгтэн байгаагүй (Тухайлбал «Лхүмбийн хэрэг»-ийн 126 дотор) Тиймээс «дахин хянах ажиллагаа» гэдэг нь цэвэр улс төрийн зохиомол хэрэг үйлдвэрлэх зорилготой байсан нь батлагдах бөгөөд гол нь гэрээнд «улс төр» гэж оруулсны хамаг учир энэ байжээ. 

	Гэтэл тэнд ямар ч улс төрийн гэмт хэрэг байгаагүй нь түүхээр нотлогдсон үнэн юм. 

	Тэд зөвхөн буриадуудыг ч хэлмэгдүүлсэн биш Монголын удирдагчдыг дотор нь ангилан өөрсдийнхөө гар хөл бологсдыг ялган аваад монголоо гэсэн сэтгэлтэй болгоныг нь хөнөөх бодлого төлөвлөгөөтэй байсан, тэгж «гүйцэтгэсэн» юм. 

	Өөр нэг зорилго нь монгол аймгуудыг хооронд нь сөргөлдүүлэн бутаргах явдал байсныг дээр дурдсан. Тийм зорилгоор Халх Баргыг зэвсэгт мөргөлдөөнд хүргэсэн, Өвөр монголын удирдагчдын эсрэг тагнан турших, мөрдөж мөшгөх ажиллагааг энд явуулж байсан юм. 

	 

	 

	1. БУРИАД БОЛОН МОНГОЛЫН УДИРДАГЧДЫГ ЗАЛХААН ЦЭЭРЛҮҮЛЭХ АЖИЛЛАГААНЫ ЭХЛЭЛ

	Зөвлөлтийн удирдагчдын хувьд буриадуудтай «тооцоо хийх» асуудал бол монголын талаар явуулах бодлогын нэг л хэсэг, тэгэхдээ салшгүй чухал хэсэг нь байв. Өөрөөр хэлбэл өөрийн, юуны өмнө социалист хувьсгалын халдварыг Азид тараах стратегийн зорилгодоо ашигтайгаар эргүүлэн хөрвүүлэх, үүний тулд Монголыг бүхэлд нь өөрийн дангаар ноёрхолд эргэлтгүй оруулж, дээрх их зорилгынхоо түшиц газраа болгох явдал байв. 

	Шумяцкийн хэлсэн «... газар нутаг нь бидэнд амин чухал» гэсэн үг асар өргөн утгатай биз ээ. Тэдэнд бүхнийг өөрийн зоргоор ашиглах талбар хэрэгтэй болохоос биш «600 мянгахан тоотой хүн ам нь» тэдний их хэргийн дэргэд дэндүү өчүүхэн байсан гэдэг. 

	Ямар ч болов 1920—1930-аад онд Монголд өрнөсөн үйл явдал энэ л зорилгоор, энэ зургаар болж өнгөрсөн юм. 

	 

	«ЛХҮМБИЙН ХЭРЭГ» ГЭГЧ ЖҮЖИГ ХЭРХЭН ЗОХИОГДОЖ, ЮУ РУУ ХӨТЛӨВ

	Гол дүрүүд:

	1. Жамбын Лхүмбэ. 

	1902 онд Сайн ноён хан аймгийн Хан Хөгшин уулын хошуу Өвөрхангай аймгийн Хайрхандулаан сумын нутагт малчны хүү болон төрсөн. 1929—1930 онд Москвад КУТВ төгссөн, МҮЭ-ийн Төв Зөвлөлийн даргаар ажиллаж байхдаа МАХН-ын түүхэнд «шинэ эргэлт»-ийн гэж нэрлэгдсэн онц бүгд хурлаас 1932 оны 6-р сард НТХ-ны тэргүүлэгч, нарийн бичгийн даргаар сонгогдон, хавсран ажилласан. Манайдаа «бэлтгэгдсэн» удирдах боловсон хүчин байжээ. 

	«Лхүмбийн хэрэг» гэгчийг зохиохдоо

	1-т Монголын удирдагчдаас хэн нэгэн өсөх ирээдүйтэй хүнийг сонгон авах, өөрөөр хэлбэл монголын удирдагчдыг улс төрийн зохиомол хэрэгт холбогдуулан хөнөөх төлөвлөгөөнийхөө дагуу сонгон авсан

	2-т Монголоо гэсэн сэтгэлтэй, дан ганц оросын талыг барьж, хэлсэн болгоныг нь дагадаг биш ажилчин ангийнхаа эрх ашиг, хүмүүний ёсны үүднээс тэр үед Монголд амьдарч, биеийн хүчээ үнэлж байсан ажилчин хүнийг хятад, буриад, барга хэмээн ялгадаггүй. 

	3-т Хамгийн гол нь нүүдэллэн ирсэн буриад иргэнийг суурьшуулан амьдрал ахуйг нь төвхнүүлэхэд идэвхийлж оролцдог «зэвүүн этгээд» гэдэг үнэлэмжээр сонгон авсан байна. 

	4-т Ж. Лхүмбийг хөнөөх бас нэг шалтаг нь тэрээр Сталины 1920-иод оны дундуур байгуулсан «Буриад нарын нүүдэл суурьшлын асуудал эрхэлсэн комисс»-ын үйл ажиллагаатай холбоотой байна. Энэ комиссын зорилго нь буриадын нүүдэл болон тэднийг талархан хүлээн авч байгаа монголын удирдлагын «цадиггүй» санаархлыг таслан зогсоох явдал байжээ. 

	 

	ЗХУКН-ын УТТ-ны гишүүн Питаковын толгойлсон энэ комиссынхонтой Ж. Лхүмбэ монголын талаа төлөөлж хоёр ч удаа уулзсан. Чингэхдээ өөрийн байр суурийг хатуу барьж, их гүрний буюу «багш»-ийн үгэнд ороогүй бололтой байдаг. 

	Зарим баримт, нийтлэлээс харахад хожим энэ комиссыг татан буулгаж Питаковыг баривчлан цаазлахтай «Лхүмбийн хэрэг» дуу дуугаа авалцан «илэрсэн» байдаг юм. 

	 

	2. Рэнцэний Дамдинжав. 

	(«Лхүмбийн хэрэг»-ийн холбогдлоороо Шодоев Дамдин) Хэнтий аймгийн Норовлин сумын харьяат, цэрэгт байгаад Цэрэнгийн Намжилын хамт зэвсэг хэрэгсэлтэйгээ хил даван оргосон гэгддэг нэгэн. Түүний захидал гэгч нь энэ хэргийн хамаг будилааны үндсийг тавьсан гэдэг юм. Гэвч тэрээр чухамдаа хэн байв аа! Эргэлзээтэй л байдаг. 

	 

	3. Цэрэнгийн Намжил. 

	(Бас л Хэнтийнх) Хамт оргосон хүн л гэдэг. Гэвч доктор Ц. Цэрэн гуай нэг сэжүүрээс барьчхаад байх шиг. Түүний өгүүлсэн нь «энэ хоёр цэргийг оргуулах ажлыг зөвлөлтийн тагнуулын байгууллагын даалгавраар Намжилыг хилийн чанадад гаргахдаа... Р. Дамдинжавыг ятган ашиглаж хил давуулсан бололтой...» «... хил гараад хамтран ажилласан ажээ» гэсэн байна. Гэтэл энд хоёр эргэлзээ байдаг. 

	а) энэ хоёр хүний хувь заяа яаж төгссөнийг хэн ч хэлдэггүй. 

	б) Улаанбаатараас оргосон хоёр цэрэг мориор яваад хил давтал хэн ч олдоггүй, мэддэггүй. Тиймээс «... давуулсан бололтой» биш «давуулжээ.» «Холын хорон зорилгодоо элдэв янзаар ашиглаж аваад л золионд гаргажээ» гэвэл үнэнд илүү нийцнэ.

	Бас нэгэн эргэлзээ. Тэр үед хилийн чанадад манай (оросын) тагнуулчид ажиллаж байсан. Цэргийн тагнуулын шугамаар Мархайн Цэвээнийг явуулж л байсан. Үнэхээр оргодлууд юм бол тэдний учрыг тэнд нь олохгүй яасан хэрэг вэ? Тэр байтугайг эд нар хийдэг биз дээ? гэсэн асуултууд гардаг. 

	 

	4. Дамдины Данзан. 

	Хэнтий аймгийн Онон-Дадал хошууны Дотоодыг хамгаалагч «Ногоон малгайт». Түүний зохиосон бузар үйлдлийг хойно баримтаар өгүүлэх учир энд түүний энэ зам хаанаас эхтэй, хэн гэгч вэ? гэдгийн тухай хоёр үг хэлмээр байна. Үйл явдлынх нь өрнөлтөөс харахад тэр бол хаа нэгтэй бэлтгэгдэж ирсэн. Нутгийн зарим хүмүүсийн хэлснээр бол «Нэг л мэдэхэд Дамдин гавжийн ам бүлд нэг ийм хүн бий болчихсон» гэсэн нь байдаг. Тиймээс нөгөө буриадуудыг араас нь ирж тагнан туршиж ангилан ялгагчийн нэг гэмээр байдаг. Үнэхээр ч төвд гурван жил шахам бэлтгэгдээд ирсэн. Түүнийг Онон-Дадал хошуунд өмнө нь байсан төлөөлөгчийг халж сольж байгаад тавьсан баримтууд байдаг. Магадгүй хоёр оргодлын нутагт л буюу хэрэг зохиох газраа л очих ёстой байсан байж болно. 

	Монголын туршуулуудыг бэлтгэж боловсруулахын тулд хол явуулж хөл болохын ч хэрэг байгаагүй. Тэртэй тэргүй ДХГ бол оросын тусгай албаны бүрэлдэхүүнд байсан гэдэг нь баримттай зүйл. Тэр байтугай монголчуудыг, бүр удирдагчдыг нь хорьдог байцаадаг тусгай шорон Орос сургагч нарын мэдэлд байсан юм. Данзан гэгчийг зарим судлаачид, нутгийн олон хуншгүй муухайг нь гайхдаг юм билээ. Гэтэл тэр байгууллагад чинь тийм л хүмүүс хэрэгтэй шүү дээ. 

	 

	5. Раднаагийн Цэвэгжав. 

	Дадал сумын хоршооны дарга. Хорин хоёрхон настай сайхан буриад залуу байж. Түүний «буруу» нь гэвэл нутгийн нэг сайхан бүсгүйтэй гэр бүлийн харьцаатай л байж. Данзан гэгч очингуут жирэмсэн эхнэрээ хөөж явуулаад л Цэвэгжавыг элдвээр оролдон гүжирдэж байгаад ажлаас нь халуулж намаас нь хөөлгөж. Цэвэгжав нь үнэн мөнийг олох гэж намдаа зарга мэдүүлж. Гэтэл нам нь Данзаныг одонгоор шагнаад өөрийг нь хог дээр хаяж. Түүнд эрэмшин өөгшсөн Данзан «гавьяатан» өөрийг нь улс төрийн хэрэгтэн болгочхоод, эхнэрийг нь аваад суучихдаг гэнэ шүү дээ. Жороо нь жороогоо олдог хойно. Орос болон ДХГ-ынханд хэрэг зохиох хэрэгтэй. Данзанд эхнэр хэрэгтэй. Наймаа тохирчээ. 

	 

	Жүжиг ингэж зохиогджээ. 

	Одоо өрнөлтийг нь баримтаар харъя. 

	Энд хоёр захидал байгаа. Нэг нь Шодоев Дамдины (Яагаад ч Шодоев гэсэн юм бэ. Нэг л учир байсан хэрэг. Нууц нэр хэн нэгэнд хэрэгтэй л байж) төрөл төрөгсдөдөө бичсэн эх захидал гэх нэг бичиг. Түүнийг нь гуйвуулан Данзан чөтгөрийн зохиож «Эсэргүү бүлгийг илчлэх баримт» болгосон нэг бичиг, хоёр юм. Тэдгээрийг үндсэн эхээр нь авбаас

	Ш. Дамдины жинхэнэ эх захидал нь:

	 

	«... Би бээр өөрийн мунхгаар ардын улаан цэргийн газраас хоёр жилийн урьд оргон гарч Хөлөнбуйрын нутагт нэвтрэн ороод нэгэн жил илүү Далай нуурын орчим суусан, өнгөрсөн зуны үед Хайлаар хотноо одож энэхүү нутагт сууж байна.... 

	Эдүгээ саяхан нөхөр Цэвээн улсын хэргээр манай нутаг одож надад их сургуультай зүйлүүдийг хэлж орон нутгийн амгалан байдлыг сонсож их баярлав. 

	Өнгөрсөн намрын үед Япон, Хятад нар хоорондоо эв тасарч байлдаад Япончууд цэргийн хүчээр Манжуур хэмээх зүүн гурван муж ба Жанчхүү газрыг авч Манж, Өвөр монголыг нэгтгэн автономит засгийг байгуулж буй бүлгээ. 

	Манай энэ нутагт элдэв орон газраас оргон ирсэн хүмүүс маш олон тул амьдарч явахад их бэрх байна. Иймд миний сураг чимээ сонсоод нааш цааш явмуй хэмээх зэргээр сэтгэлээ тавих хэрэггүй. 

	Би бээр нөхөр Цэвээн-Мархай лугаа хамт янагш буцах гэсэн боловч чадсангүй. Хаврын үед ахиж хариад өөрийн мунхгаар үйлдсэн их гэмээ гэгээн засгийн өмнө толилон илэрхийлж ардын нэгэн адил болохыг хүсэж байна. Хэрэв надтай адил эндүү ухаж улс төрийн хэрэгт харш зүйл гаргах нөхөд магад байх тул сануулга болгон хэлэх мэт. Элдэв үл бүтэх этгээдүүдийн худал цуурхал үгээр эндүүрч оргон явахын зэрэг хэргийг би өөрийн биеэр үзээд байна. 

	Энэхүү хоёр жилийн дотор зовох зүдрэх зэргийн олон зүйлийн хэргүүд нэлээд үзэв. 

	Иймд тус улсын дотор мандан бүхий ардын хувьсгалт зарц ядуу ба дунд ардуудыг биедээ татан авч нөхөрлөх нь чухал хэрэг болохыг би биедээ сая ухаж мэдэв. 

	Нөхөр Цэвээн-Мархайн тагнуулаар ирснийг буриад монголын хэргээс лавлан мэдээд хэлэхийг завдан байхад хаврын үеэр Цэвээнд тайлбарлан хэлж буцаав... 

	Хорийн буриад нар хорь гаран өрх буй, бусад нь Агийн аймаг буриад нар болой... 

	Өнөөх тэнэг Дамдин-Шодоев. 

	1933 он 1-р сарын 13» 

	 

	гэжээ. 

	Гэтэл энэ захиаг олзлон авсан Хэнтий аймгийн Онон-Дадал хошууны ДХГ-ны төлөөлөгч Д. Данзан, өөрийн бичээч Дамдин (гавж)-гийн Гомбодоржид хэлж өгч «Ш. Дамдины захиа» болгон доорх хуурамч захидлыг бичүүлсэн байна. Д. Данзаны зохиосон нь:

	 

	«... нөхөр Цэвэгжав, Бадам, Ренцэнням, Галсанжамба, Норовричин нарын зэрэг өөрийн улсын төлөөлөгч та нарын амар амгаланг айлтгахын инар бичиглэх нь:

	Дэлхийн улсуудыг өөрийн цэргийн хүчээр колоничлон авах тангараг бүхий Япон гүрэн Халх монголыг эзлэн авах цаг тулгарч ирэв. 

	Учир шалтгаан ийм болох тул та хүмүүс тэр Монгол улсын бүх цэргийн тоо хэд болох ба тэдний техникийн буу зэвсэг ямар болох хийгээд монголын ард олны санаа сэтгэл, манай цагаан ба монголын улаан энэ хоёрын аль нь олон болох зэргийг, мөн оросын нийгэм журмын явууллага төлөвлөгөө аль хэр бас монгол улс манай улсад тагнуул явуулсан эсэх ба манай улсыг ямраар үзэж буй зэрэг монголын доторх байдлыг мэдэх ба манай Японы тагнуул Мишигийн бие 1933 оны 7-р сард танай тэнд одох тул тэр хүртэл дээрх хэргүүдийг хийхийг айлтган амаршуулахын гадна Цэвэгжав дараа нь ирээд буцах хэрэгтэй. Бас миний итгэлт амрыг мэдсэнийг гуйнам. 

	Та нөхдийн амрыг эрэгч Дамдин» 

	 

	гэж хэлж бичүүлээд эцэст нь:

	 

	«... Цэвэгжав би үзлээ, энэ нь маш чухал бөгөөд нууц хэрэг тул миний нөхөд аятайхан үзээд үгүй болгоорой» 

	 

	гэсэн цохолтыг өөрөө хийсэн байна. 

	Тухайн үед Данзаны бичээч байсан Гомбодорж 1950-иад оны сүүлчээр НАХЯ-нд ажиллаж байхдаа энэ бүхнийг илчлэн гэрчилжээ. Цаашид хэрхсэн тухай судлаачдын өгүүлсэн нь:

	«Ийнхүү буриад нарыг хоморголон баривчлах нөхцөлийг бүрдүүлсэн нь төлөөлөгч Данзаны хувийн их сонирхол байсантай холбоотойг хожмын баримтууд нотолдог. 

	Тэр үед сумын хоршооны дарга байсан 23-хан настай Раднаагийн Цэвэгжавын нэрийг энэ захидалд онцлон оруулсан нь ДХГ-ын төлөөлөгч өөрийн авааль жирэмсэн гэргийг гэрт нь хөөж буцаагаад Р. Цэвэгжавтай ханилан суухаар сэтгэл тохирсон хоршооны ажилтан Сэрэмжидийг өөрийн гэргий болгон авах зорилгоо болгож нэг сумаар хоёр туулай авлах, түүгээр ч барахгүй Р. Цэвэгжав болон түүний нөхдийг зайлуулах, улмаар устгах алсын хар санаагаа биелүүлэх бодлого агуулсан байна. 

	Төлөөлөгч Д. Данзан урьд нь сумын дарга байсан Цэвэгжавыг хоршоонд цугларсан малын гэдэс, толгой, шийр борлогдохгүй нэг хэсэг нь ялзарч муудсаныг улсад хохирол болгон гаргаж Р. Цэвэгжавыг МАХН-ын гишүүнээс нь хөөлгөж ажлаас нь өөрчлүүлж овжин ашиглаж байсан нь түүний урьдаас төлөвлөсөн өш хонзон байсан бөгөөд энэ нь Буриад монголоос Ар монголд нүүдэллэн ирж дагаар орсон цөөн тооны буриад нарыг хоморголон устгах оросын уламжлалт бодлогын хаялга байсан гэдгийг зарим судлаачид хэлдэг бөгөөд баримт ч дурдах нь байдаг. Түүгээр ч барахгүй Данзан нь хаанаас ирсэн нь тодорхойгүй, нэг л мэдэхэд Дамдин гавжийнд ам бүлийн нь хүн болон суусан нь энэ хэргийг зохион байгуулахаар Оросоос (КГБ) илгээсэн тагнуул байсан гэх нь ч байдаг. Үүнийг ч үгүйсгэхэд хэцүү. 

	Хориодхон настай нутгийн хөвгүүн Р. Цэвэгжавыг олон зуун найз нөхөд, нутаг нэгтнээ зохиомол хилс хэрэгт хэлмэгдүүлсэн ДХГ-ын төлөөлөгч Д. Данзан, асар их гавьяа байгуулсан болж олон зуу, мянган энгийн ард иргэдийг өнчрүүлж, хөрөнгө хогшлыг хураан мал хөрөнгийг авч хотоор нь харлуулан хоосруулсан төдийгүй Цэвэгжавын эхнэр Сэрэмжидийг авгай болгон аваад, албан тушаал ахиж дэвшин ажиллаж явсаар 1941 онд өвчний учир үхсэн гэдэг. Тагнуулын газрын архивд энэ хүний тухай онцлон хэлэх баримт байдаггүй юм билээ» гэсэн буй. 

	ДХГ-ын төлөөлөгч Д. Данзаны бичсэн хуурамч захиа, гүтгэлгээр Хэнтийд баривчлагдан хоригдож байсан Раднаагийн Цэвэгжавт, Төвөөс томилогдон очсон ДХГ-ын хэлтсийн дарга Ч. Мандал, сургагч туслахуудын хамт хууль ёсыг үл хайхран залхаан цээрлүүлэх аргаар хилс ялыг тулган хүлээлгэж олон хоногийн турш маш харгисаар тамлан зовоосны эцэст

	 

	«... манай байгууллагын эсэргүү төлөөлөгчдийн тэргүүн бол Улаанбаатар хотын Эвлэлийн хорооны дарга Мархайн Цэвээн, Тогтохын Юмдорж нар мөн, нууц захидлыг тэдэнд Өндөрхаанд ирээд буцсан МАХН-ын ТХ-ны нарийн бичгийн дарга Ж. Лхүмбээр өгч явуулсан» 

	 

	гэж зохиомол худал мэдүүлэгт гарын үсэг зурахаас өөр аргагүйд хүрсэн байна. Уг хилс хэргийг хэрхэн залхаан цээрлүүлж хүлээлгэснийг нотлох хэдэн баримтыг нийтэлж байна. 

	 

	2. Ж. ЛХҮМБИЙГ ХЭРХЭН БАЙЦААХ ТУХАЙ ДХГ-ЫН ХЭЛТСИЙН ДАРГА НАСАНТОГТОХЫН ТӨЛӨВЛӨГӨӨ

	1933. 12. 22

	 

	Харьяат Ерөнхий дарга нар танаа. 

	 

	Эдүгээ тус газар хоригдож буй Лхүмбийн биеийг хэрхэн байцааж гүйцэтгэх тухай төлөвлөвөөс:

	1. Ялтны биеийг 24 цаг үргэлжлэн байцааж болох бөгөөд эрхбиш амралт олгож байх. Үүнд өглөө бүрийн 9 цагаас эхлэн шөнийн 3 цаг хүртэл жижүүрлэн байцаагаад амруулна. 

	2. Ийнхүү жижүүрлэн байцаах группийн даргад Мандал, Зөвлөхөд Цэрэнов, бусад гүйцэтгэх ажилтанд Борхүү, Пүрэвдорж, Базарсад, Далхсүрэн нарыг томилж уул байцаах явдлыг идэвхтэйгээр явуулан богино хугацаанд гүйцэтгэх дуусгах тухай харьцуулах 

	3. Ялтны биеийг өглөө бүр байцаалт эхлэх тутам ерөнхий даргаар уламжлуулан суулцвал зохих нөхдөд мэдэгдэж байх. 

	4. Хэрхэн юу илэрсэн ба ямар болж буй байдлыг цаг тухай бүр ерөнхий дарга нарт илтгэнэ. 

	5. Тусгай нэгэн тасалгааг зориуд гаргаж эрхлэх нөхдөөс бусад хүмүүсийг сэлгүүцэн орохгүй нууц байлгана. Үүнд бид ба нөхөр Чибисов Семенов, Григорьев нар орж байна. 

	 

	Тэр үед байцаагч Ч. Мандалын бичиж байсан илтгэх хуудас №1 (1933)

	 

	«Лхүмбийн биеийг өдөр тутмын өглөөний 9 буюу 10 цагаас эхлэн байцааж оройн 3 цаг хүргээд нэг бага амруулж оройн 5 буюу 6 цагаас эхлэн дахин байцааж шөнийн 11 буюу 12 цаг хүргээд амруулах зэргээр үргэлжлэн байцааж буй бөгөөд ийнхүү байцаах явдлыг нөхөд сургагч Григорьев, Симонов, Цэрэннов нартай харилцан зөвлөлдөж дээрх янзаар явуулж буй болой.»

	 

	Илтгэх хуудас №2 (24 (1934) он 1-р сарын 19)

	 

	«1. Лхүмбийн байцаалтын тухай. Энэ хэр урьдах байдлуудаас өөрчлөгдөж өөр шинээр гаргасан мэдүүлэггүй. Харин сүүлийн зарим асууж байцаасан зүйлүүд дээр ямар ч хариултгүй дув дуугүй суух нь олон болсон амой. Мөн цааш үргэлжлэн урьдах ёсоор асууж шаардаж байцаасаар болой...» 

	 

	гэсэн байдаг. 

	 

	Д. Намсрайгаас ОГПУ-гийн дарга танаа

	 

	Даваагийн Намсрай ДХГ-ын даргаар ажиллаж байхдаа улс төрийн хилс хэрэгт олон арван гэм зэмгүй хүмүүсийг хэлмэгдүүлсний учир тушаалаасаа зайлуулагдаж Тагна Тувад элчин сайдаар сууж байхдаа ОГПУ-ын (улс төрийн нэгдсэн удирдах газрын дарга) Ягодад бичсэн захиа «маш нууц»-ын зэрэглэлтэйгээр тавь гаран жил хадгалагдан өнөөдрийг хүрчээ. Бид тэрхүү захиаг бүрэн эхээр нь нийтлэхийн учир 1933—1934 оны үеийн «Лхүмбийн хэрэг» гэгч улс төрийн хилс зохиомол хэргийг хаанаас хэн хэрхэн зохион байгуулсан тухай уншигчдад нэгийг бодогдуулж түүхэн үнэнийг тодруулахад бага ч болов нэмэр болох болов уу хэмээн энд нийтлэв. 

	 

	 

	1936 оны 4-р сарын 20. 

	 

	Хайрт хүндэт нөхөр Ягода таны амрыг эрж хувьсгалт нөхөр ёсоор өчүүхэн захидал бичиж толилуулах нь

	 

	Таны хүндэт биед илүү зүдрэл болгон таны үнэтэй чухал ажлын цагийг саатуулан ийнхүү захидал бичсэн. Үүнийг үл буруушаан хэлтрүүлж үзэхийг урьдчилан гуйна. Миний бие хүндэт нөхөр танаа ийнхүү нөхрийн захидлыг аймшиггүйгээр бичиж толилуулахыг хүссэн шалтгаанаа өгүүлбээс миний бие болбоос танай их газрын гавьяа шагналыг хүртэж ОГПУ-ийн хүндэт ажилчны үүрэг нэрийг хадгалан явж бүхий хүн болох, Үүнд хувьсгалын аливаа хэрэг ажил ба биеийн сахилга бат зэрэгт онц идэвх сэрэмжтэй явж, хүлээсэн чухал хүнд үүргээ хэрэг дээрээ биелүүлж явбаас зохих амой. 

	Үүнд миний бие энэ завсар манай нам засгаас надад даалгасан чухал үүрэг ажил дээр алдаа дутагдал гаргаж өөрийн намаас зохих хэмжээг биед үзэхэд хүрсэн нь гэмшилтэй хэрэг бөгөөд бас ч таны өмнө боловч тусгай үүрэг тангаргийн талаар эл байдлыг нөхрийн ёсоор илэрхийлэхийг хүссэн болно. 

	Үүнд миний биеэс гарсан алдаа дутагдлын гол агуулга болбоос Гэндэнгээс нам ба улс төрийн талаар том их алдаануудыг гаргаж намын бодлогыг баруун тийш гуйвахад хүргүүлж буруугаар ажиллан байсан явдлыг миний бие цаг тухайд нарийвчлан шинжилж танин эс чадсан ба мөн түүн лүгээ тэмцлийг явуулж чадалгүй явсан зүйл болой. Эл буруугаа миний бие тус намын өмнө хүлээсэн бөгөөд өөрийн улс төрийн зам шугамыг эрс засаж өөрийн нам засгийн тогтоол бодлого ба Холбоот Улс лугаа ах дүүгийн халуун найрамдлыг бат хатуугаар сахиж хамгаалан хувьсгалын ямар нэгэн дайсан лугаа тэмцэхэд бүхий л хүчнийг шавхан зүтгэх зорилгыг хэзээ ч хэвээр эрс агуулан явах учрыг өөрийн харьяат намын өмнө илэрхийлсэн бөгөөд миний бат тангараг барилдлагын ёсоор хүндэт нөхөр танай өмнө нэгэн адилд илэрхийлж дурдана. 

	Миний энэхүү зорьж бодсон нь дан ганц амаар өгүүлэх буюу цаасан дээр бичсэнээр гэрчилж үл болох тул эрхбиш хойшид ажил хэрэг дээр дурдах буй заа. 

	Үүнд гагцхүү тэмдэглэх нь миний бие болбоос эрдэм боловсролоос хоцрогдсон ба улс төрийн гүн бодлогоос дутмаг учраас аливаа чухал асуултыг эргэцүүлэн бодож боловсруулан хянаж чадсангүй учраа эл алдаа дутагдлыг гаргахад хүрснээс бус харин Гэндэн лүгээ хуйвалдаж түүний аливаа хэлсэн ба хийсэн зүйлүүдийг санаатайгаар хурцатгаж компанидаж хөгжүүлэн биелүүлэхийг оролдсон зүйлгүйн дээр бас ч лам нарын тухай асуудлууд миний санал Манжуурын төлөөлөгчийг Улаанбаатарт ирүүлэх хэмээсэн тухай ба Холбоот улс лугаа харилцах тухай асуудлууд дээр миний санал Гэндэн лүгээ эрс зөрүү байсан болохыг миний хийж байсан ажлын доторх баримт хэргүүдээс гэрчлэгдэж өгөх амой. 

	Гагцхүү миний бие Гэндэний эл байдлыг цаг тухайд албан ёсоор намын өмнө тусгай асуудал болгон тавьж тэмцэж чадаагүй нь туйлын буруу болсныг дахин давхар илрүүлсүгэй. Үүнд миний биеэс гаргасан алдааг манай намын бүгд хурал дээр буруушаан хэлэлцэхэд зарим нөхдөөс Намсрай болбоос Гэндэний заавраар Лхүмбэ нарын эсэргүү хэрэгт гэмгүй ариун цэвэр хүмүүсийг санаатайгаар хилс татан холбогдуулж улсын ариун цэвэр шинэ хүчнийг довтлон баллахад хүргүүлсэн, бас фашистын арга хэрэглэж хүмүүсийг яргалж алсан хэмээх зэргээр худал зүйлээр мушгин аваачиж олон нийтийн хурал дээр ил дэлгэрэнгүй шүүмжлэн хэлэлцсэн ба тэр дээр Японы жинхэнэ идэвхтэй тагнуулчин болох ялт янзаган Цэнд, Буяндэлгэр, Дэндэв нарт огт өдүүлсэн хэрэггүй атал Намсрай толгойлсон Дотоодыг Хамгаалахаас хэд хэдэн зүйлийн харгис эрүү шүүлтээр хавчиж хилс хэрэг хүлээлгэсэн гэх зэргийн өргөдөл мэдүүлгийг гаргаж шүүх яаманд өгөх зэргээр улсын чухал нууц хэргийг олон нийтийн хурал дээр буюу ил тавьж тийм нь үнэн, ийм нь худал гэх мэтээр ярилцах шүүмжлэхэд хүрсэн нь хараахан улсын нууц чухал хэргийг явуулах зүй журамд хор саад болуужин хэмээн хувьд эмээн болгоомжлохын дээр ийнхүү худал хэрэгт гэмгүй этгээдийг хилс хэрэгт холбогдуулав хэмээн үнэнгүй буруушаалыг миний бие хэзээ ч болов биед хүлээн явж хэрхэвч үл чадах учрыг хүндэт нөхөр танай өмнө нэгэн адил илэрхийлнэ. Үүнд тэдгээрийн эл илэрхийлэлт огт үнэнгүй болох нь уг хэргийн өдий төдий баримтууд ба зохих газрын баялаг материалаас даруй тодорхойлогдох амой. Иймд ба хувьд бодвоос тэдгээр хэрэгтэн этгээдээс ийнхүү гомдол өргөдлийг гаргадаг учир бол гагцхүү зориуд санаатайгаар уг хэргээ мөчөөрхөн баллаж түүгээр өөрийн хувьсгалын эсэргүү тагнуулын хэрэгтээ ашиг амжилтыг олох хэмээн эрмэлзсэнээс өөрцгүй юу хэмээн үзнэ. 

	Үүнд миний бие өөрийн хадгалсан сахилга батын ёсоор сэтгэл зовниж бүхий зүйлүүд байх нь

	1-д тэдний эсэргүү этгээдийг ийнхүү гэмт хэрэг өдүүлээгүй ахул энэ мэт хувьсгалын дайсан этгээдийн элдэв хорт явууллагатай сул чөлөө олгож эцэст хувьсгалын дайснууд лугаа тэмцэх чухал хэргийн замд хориг саад учруужин хэмээн зовнино. 

	2-т Энэ хэргийн нэгэнт эсэргүү хортой болохыг манай нам засгийн дээд эрх барих газрууд болон их хурлуудаас тогтоон таслан дуусгаснаас хойш энэ завсар 2—3 жил өнгөрсний хойно эдүгээ энэ хэрэгт холбогдсон этгээдийн тэр нь худал энэ нь үнэн хэмээн ялган салгах хэмээн үндсэн эсэргүү хэргийг эвдэж цуцлахад хүргүүлсэн хэмээн машид болгоомжлох тул энэхүү санал бодлоо танай өмнө илчлэхгүйгээр өнгөрч яахин болох билээ. 

	Эдгээр зүйлүүдийг танд бичиж илэрхийлж буй учир болбоос өөрийн нам засгийн бодлого лугаа тэмцэж биеийг өмөөрч мөчөөрхөн мэдүүлж буй хэрэг огт биш харьяат нам засгаас миний биед ямар ч тогтоол даалгаврыг гаргаж шийтгэлийг үзүүлэхэд шууд дагаж гүйцэтгэх болой. Ер нь өөрийн алдааг эрс засаж зөвөөр зүтгэн ажиллах зэрэг байдлаа бичсэн тул давхарлах юун. Гагцхүү энэ завсрын завшаанаар танай хүндэт бие лүгээ нүүр учран танилцсаны дээр миний бие танай зохих байгууллагын өмнө хувьсгалын жагсаал дээр барилдсан холбоо тангараг бүхий ба мөн хүндэт танай нөхөр ёсны халуун тусламж дэмжлэгийг хүлээн нэлээд урт хугацааны дотор ажиллаж ирсний дээр ер нь ч монгол ба СССР хоёр улсын хувьсгалын дайсан нь нэг болох учраас ийнхүү өөрийн байдал ба цаашид зорьж хадгалан буй санал зорилгоо илэрхийлэн толилуулах хэмээсэн учрыг илэрхийлэхийн хамт үүнээс миний бие хэзээ ямар ч ажил хийх боловч өөрийн хүлээсэн тангараг сахилгыг хатуу батаар сахиж бидний нийтийн дайсан лүгээ сонор сэрэмжийг улам дээшлүүлэн зүтгэхийг батлан илэрхийлж хэрэв завшаан олдоод танай зүгээс ямар нэгэн сануулга зааврыг өгөх ахул дуртайяа баярлан хүндэтгэн хүлээж биелүүлэхэд хэзээ ч бэлэн болох учрыг илэрхийлэн хүндэт хайрт нөхөр танд нөхөр ёсны амрыг эрж өчүүхэн захидлыг толилуулбаа. 

	Хувьсгалын халуун баярыг хүргэгч Намсрай

	 

	1933 оны 12-р сарын 21

	 

	Рапорт

	Ш. Лхүмбийг ЗХУ-д байцаагдаж байгаад ирэхэд нь угтан авсан тухайгаа ДХГ-ын ажилтан Самданаас бичсэн илтгэх хуудас

	Ерөнхий дарга сургагч нарт мэдэгдэх нь:

	1. Ялтан Лхүмбийн биеийг Үд хотод 19-ний өдрийн өглөөний 6 цаг 30 минутад галт тэрэгнээс хүлээн авч түүний зан байдал ба ярьсан үгний зэрэг зүйлийг тодорхойлон жагсаах нь:

	2. Анх удаа уулзахад түүний хоолой нь зангиран, үг хэлэх нь муу байсан. Түүний хэлэх нь: удаан хугацаатайгаар суугаад хүн лүгээ ярьсангүй учир миний дуу муу гарч байна хэмээсэн

	3. Миний бие асуусан нь:

	— За бие чинь сайн байна уу? гэж хэлэхэд

	— Зүгээр, сайн, муу гээд яах буй. Ялтан этгээд мөрдөнд ялтны учраар очсонд сайн байв. Суух гэр орон нь сайхан юм. Хоол ундаар сайн. Очсоны дараа зүрх муу байсан докторт үзүүлсэн, эм ууж сайн болов. 

	4. Намайг мөрдөнд олон удаа байцаасан. Нэгэн удаа нөхөр Бадмаягаас байцаав. Нэгэн удаа нөхөр Илиев, Артузов, монгол элчний нарийн бичгийн дарга байсан Сорокин нар хамтран байцаав. Тэд нараас их сайхан үгийг хэлж байна билээ. Муу биеийг гүтгээд амиа (!) авч болох байсан даа. Хэрэг хийгээгүй байж өөрийн муу биеийг яаж гүтгэх вэ дээ. Нэгэнт дэмий их ярьсан, хойно юу хийх вэ? Түргэн шиг хэрэгт буудуулсан нь дээр. Жаргалын удаан, зовлонгийн түргэн гэжээ. 

	5. Намайг Монголын нам засгаас хайрлаж миний хэргийг хойно шалгуулахаар явуулсан, заяагүй би хэргээс гарч чадсангүй дээ. Би ч хойшоо явж байсныг бодох юм бол одоо шийдээд байна.

	Хэдэн муу этгээдийн гүтгэлэгт үхэв дээ. Намайг хэдэн жил ажил хийснийг бодож хайрласан аваас хойно үлдэхийг яах буй. Үгүй болгоод гэдрэг авч салах хэмээжээ

	6. Хойно байхдаа хэдэн таних нөхдөд өргөдөл гаргасан юу ч болсонгүй. 

	7. Бусад ярьсан нь: Монголын удирдах нөхөд сайн уу? Бүгд буй юу? (Миний адил болгосон биш байгаа гэж бодож байсан бололтой. С. Б.) Цас зудтай юу, бараа таваар ямар байна? 

	Комбинат ажлаа хийж байна уу? Намын их хурал хуралдсан уу? хэмээн асуусан билээ. 

	Самдан

	1933—12-27

	Жамбын Лхүмбийн... дугаар мэдүүлэг

	1. Миний бие урьд мэдүүлснээс өөрчлөх зүйлгүй. Харин би өөрийн биеийг нэг гөрдөөд, тэд нартай адил хэрэг илрэв хэмээн бусдыг гүтгэж чадахгүй. Учир энэ болой. 

	2. Лхүмбэ ба Коминтерн бүхий хэргийг хүлээлгээгүй учир болбол миний бие үүний ... хэргийг ... тул өөрийн ... хэмээн бөгөөд тэр хэлснийг одоо ч буцахгүй, би бусдыг тагнуулын гишүүнд (нэгийг ч) элсүүлээгүй байгаад элсүүлсэн хэмээн бусдын цусыг юүлж чадахгүй. Харин би болбол тан нарыг хуулийн байцаагч гэдгийг мэдэж байна. Иймд та нар бол миний дайсан. Би бол та нарын дайсан, хоёр дайсан (хоёр өмнөөс) тэмцэж байгаа хэрэг. Тиймд та нар намайг дийлэх дайсан. Би үхэх болбол та нарын өмнөөс тэмцэж байгаад үхнэ. Учир юу гэвэл ерөөсөө энэ хэрэг гүтгэлэг болоход би тэмцэнэ. 

	3. Миний санал болбоос ерөөс баячуудын засгийг байгуулах үзэлтэй хүн. Иймд Японы тусламжаар Монголын хувьсгалт засгийг устгаж, өөрийн зорилгоор баячуудын хуучин засгийг байгуулахад дийлсэн цаг үест та нар зөвшөөрөхгүй тул хэрхэвч зүгээр өнгөрүүлж чадахгүй. Ийм дээрээс улс төрийн өшөө болгоход аргагүй юм гэдгийг Дэмидэд ч урьд хэлсэн. Ийм болоход одоо хэн ч ирсэн энэ үгийг хэлэхээс өөр үг үгүй. Миний энэ хэлж байгаа үг болбол та нарын засгийн хуульд таарахгүй, над тохирох зүйл мөн болой. 

	4. Лхүмбэ намайг ямар ч хэрэг хийгээгүй зүгээр байхад эсэргүү хэрэг хийсэн хэмээн бусдын өдий төдий гүтгэлгээр баривчилсан тухайд өөрийн биеийг гүтгэж хэрэг түргэвчлэхээр хэлснээс өөр зүйлгүй. Тиймд би эд нартай адил бусдыг гүтгэж олон хүний цусыг хольж чадахгүй. Энэ хэвээр тэмцэж байгаад үхнэ. Миний энэ хэлж байгаа зүйлүүд болбол тус бус цус гэдгийг мэдээд хэлж байгаа хэрэг болой. 

	5. Лхүмбэ би урьд Монголын хувьсгалын удирдагч нарыг үзээд сүрд дарагдаж бууж өгсөн юм. Түүний гадна зүүн хоёр аймгийн дотроос эсэргүү хөдөлгөөнийг гаргаж, өдий төдий амьтны цусыг хольж байсан, тэр ч байтугай Самбуу дүвчин хүртэл өдий төдий амьтныг хэлсэн. Иймд би болбол хуучин засгийг тогтоод байхдаа та нарыг хэрхэвч зөөлнөөр ... 

	 

	гэжээ. 

	* * *

	Ж. Лхүмбийг энэ үеэс хойш 7 сар шоронд тарчлааж байгаад цаазалжээ. 

	Ямар зорилгоор хойш нь аваачсан нь тэр бүрий тодорхой бус ч гэсэн, өөрт нь тулгасан ялыг буюу эсэргүү бүлэг байсан гэдгийг өөрөөр нь хэлүүлэх гэж баахан тамласан бололтой. Хүний газар хүн ёсноос гадуур тамлагдан байсан ч хилс хэргийг хүлээсэнгүй иржээ. Тэгээд монгол хүний бараа хараад «хоолой нь зангирч» дуу нь гарахгүй байсан хэрэг. 

	Анх хойш явж байснаа бодвол тэмцэж байгаад үхэхээр зориг шулуудсаныг харахад тэр хүмүүсийн, орос гүрний, хувьсгалт засаг гэгчийн тарыг таньсан хэрэг биз ээ. Тийм ч учраас «хувьсгалт засгийг унагаж... хуучин засгийг байгуулахад дийлсэн цагт...» та нарыг хэрхэвч зөөлнөөр үзэж зүгээр өнгөрүүлэхгүй гэжээ. Ингэж л ойлгогдож байна. Түүний зөв байсныг нэгэн жарны дараах өндөрлөгөөс бид ойлгож байгаа бус уу. 

	 

	С. Б.

	 


ГУРАВ. ИХ ЯРГАЛЛЫН ДҮР ТӨРХ

	1. «ЛХҮМБИЙН ХЭРЭГ» ГЭГЧ НЬ ЗӨВХӨН ОРШИЛ

	Энэ бол зөвхөн буриадын асуудал биш ерөөс Монгол үндэстнийг залхаан цээрлүүлэх улс төрийн харгислал буюу коммунист яргаллын оршил нь байв. Өмнөх бүлэгт дурдагдсан баримтуудаас Их Оросын удирдлага «оргон зугтсан» буриадууд, тэднийг ивээлдээ авсан монголын удирдлага хоёрыг «бөөндөн» залхаах бодлогыг аль эртнээс баримталж, энэ чиглэлээр монголд явуулах үйл ажиллагаагаа шатлан өргөжүүлснийг уншигч та харсан биз ээ. 

	Ж. Лхүмбэ... комиссынхонтой уулзахаар хоёр удаа очихдоо: «буриад чинь цагаантны оргодол, Атаман Семеновын үлдэгдэл, хувьсгалын эсэргүүнүүд» гэсэн үгийг Оросуудаас сонсож ирсэн байдаг. Гэхдээ энэ үгийг зөвхөн Лхүмбэ, зөвхөн энэ удаа сонссон хэрэг биш юм. 

	Нөгөө талаар буриадуудын асуудал бол коммунист Оросын Монголын талаар баримтлах их бодлогын зөвхөн өчүүхэн хэсэг нь, тэгэхдээ дээрх үндэслэлүүдээр буюу «Бидний дайсныг, японы, хятадын тагнуулын гар хөл бологсдыг угтан авч орогнуулж байгаа» гэсэн барьж авах тодорхой баримттай гэдгээр дөрөөлөн ёстой л «эзэнгүй хонинд орсон чоно» мэт авирлах боломжийг тэдэнд олгож байжээ. Гэвч элэг нэгт ахан дүүсээ ямар ч үнээр болов ивээлдээ авсныг түүх зөвтгөх юм шүү. 

	Тэд Богд ламаас эхлээд Д. Бодоо, Д. Сүхбаатар, С. Данзан гээд монголоо гэсэн сэтгэлтэй, монгол төрийнхөө уламжлалыг барьсан зүтгэлтнүүдийг түүн хөнөөж байсан бол 1920—1930-аад оны зааг үеэс улам бүр эрээ цээрээ алдан монгол төрийн уламжлал, түүх соёлын өв, тэдгээрийг тээгчид буюу үндэсний сэтгэх чадвартай бүхнийг нь хоморголон устгахыг зорьжээ. Тэднийг сөрөн зогсох гарц нэгэнт үгүй болжээ. Угаас нийгмийг цус мэсийн хүчээр буюу «социалист хүчирхийллээр» хувьсган өөрчлөх үзэл онол бүхий хүчний гарт улс үндэстэн минь нэгэнт орсон байлаа. Ийнхүү коммунист Оросын холын бодлого бол монголыг үндэстнийх нь хувьд мөхөөх явдал байв. 1930-аад оны их яргалал бол энэ бодлогын үр дагавар юм. Оросууд энэ нүглийг үйлдэхдээ монголд бий болгосон өөрийн төлөөний хүн, төлөөний хүчийг ашигласан юм. Төлөөний этгээдүүд төрийн бүх эрх мэдэл, хүчийг гартаа нэгэнт атгасан байв. 

	Энэ утгаараа монголын төрийн эрх баригч улс төрийн хүчин МАХН энэ нүглийг харийн эрх ашгийн тулд, тэдэнтэй хамтран өөрийн ард түмний эсрэг үйлдсэн юм. Энд энэ хэргийг хэн удирдан чиглүүлж, хэн өөгшүүлэн дэмжиж, хэн гүтгэж байсныг харуулах хэдэн баримтыг эш татъя. 

	МАХН-ын VIII их хурал (1930 онд) «хувьсгалын эсэргүү дайсан - шар, хар ялгаагүй нийт феодал нар, Монгол ба Хятадын худалдаачид ба цагааны хулгай дээрэмчин Барон Унгерний үлдэгдлүүд (буриадуудыг ийнхүү нэрлэжээ) бүгдээр гадаадын хөрөнгөтөн ба Хятадын цэргийн эрхтний тагнуулчин этгээд даруй мөн болно» гэсэн дүгнэлт хийсэн байдаг. 

	1933 оны 7-р сард МАХН-ын Төв Хорооны тэргүүлэгчид Намын Төв хорооны тэргүүлэгч, нарийн бичгийн дарга Ж. Лхүмбийг баривчлахыг зөвшөөрч 1934 оны 1-р сард МАХН-ын Төв хорооны тэргүүлэгчдийн II хурлаар МАХН-аас хөөж, энэ хэргийн үед нэр ирүүлж авсан 1500 гаруй хүнийг монгол, зөвлөлтийн УАХБ-аас хянаж, ДХГ-ын хууль ёс зөрчдөг ажиллагааг гүнзгийрүүлэн, дур зоргоороо авирлах, нам, улсын хариуцлагатан нарыг хавтгайруулан хэлмэгдүүлэх боломжийг нээж өгсөн байна. Үүнийг нотлох баримт бол ЗХУ-ын элчин Сокольниковоос 1934 оны 10-р сарын 5-нд ДХГ-ын дарга Д. Намсрайд хэлэхдээ: «... Лхүмбийн хэргийн зэрэгцээгээр бид нар нөхөр Чибисовтой ярилцаж байсан зүйл бол... сэжиглэл бүхий этгээдүүдийг ажлаас нь тогтоолоор халж, тэд нарыг барих, байцаах асуудлыг тогтоохгүй (хийхгүй) байваас энэ нь улс төрийн талаар дээр» хэмээн зөвлөж байсан бөгөөд... «харин хоёр жил өнгөрсний дараа монголын нам, засгийн ерөнхий удирдагч нар 1932 онд японтой нууц гэрээг байгуулсан хэмээхийг илрүүлэн нийтлэх аваас зүйтэй байна. (ТЕГ-ын архив ф-МБ-ХН 464. 8 хавтас) гэж байжээ. Мөн ДХГ-ын ерөнхий зөвлөх М. Ф. Чибисов нутаг буцах болж, 1934 оны 12-р сарын 29-нд П. Гэндэн, түүнийг хүлээн авахад тэр хэлсэн нь: «Ер нь миний бодоход одоо сул яваа том эсэргүү нарын удирдагчид нь нэг буюу хоёр жилийн хойно гяндандаа сууж болох буй заа хэмээн бодно». (мөн архив ф-МБ, ХН-464 8 хавтас) гэсэн бол 1934 оны 12-р сарын 31-нд ДХГ-ын дарга Д. Намсрайд хэлэхдээ: «эсэргүү нарын (Ж. Лхүмбийн бүлэг хэрэг гэгч) үлдэгдлийн тухай хэлэхэд тэд нар тусгай жагсаалтад буй бөгөөд их бага оролцсон том жижиг этгээдүүд сул яваа тул эд нарыг харан сэргийлэх явдал чухал» (архив мөн тэнд) гэж захиж байжээ. 

	Эдгээр баримт нь Гэндэн, Дэмид нарын бүлэг хэрэг гэгч Ж. Лхүмбийн хэрэг гэгчийн үргэлжлэл бөгөөд урьдчилан бэлтгэгдэж байсныг нотолж байна. 

	1934—1935 оны заагаар монголын удирдагчдыг Москвад аваачиж тулган шаардсан. 1935—1936 онд Сталины заавар, Чойбалсангийн шаардлагаар МАХН-ын Төв Хороо хэд хэдэн ноцтой шийдвэрийг тухайлбал:

	— ДХГ-ыг ДЯЯ болгон өргөтгөж сайдаар нь Х. Чойбалсанг тавьсан

	— 1936 оны 3-р сард ДЯЯ-ны сайдын эрх мэдлийг өргөтгөж, намын хяналтаас гаргасан

	— 1937 оны эхээр шашны хэрэг эрхлэх газар, лам нарын хувь заяаг ДЯЯ-ны бүрэн эрх мэдэлд өгсөн г. м.

	Энэ бүхний уршгаар 1937 оны 2-р хагаст «бой» эхлэх нөхцөл бүрджээ. 

	Х. Чойбалсан МАХН-ын ТХ-ны 1937 оны 3-р өргөтгөсөн бүгд хурал дээр тавьсан илтгэлдээ: «Япончууд нь өөрийн ажлыг явуулахдаа юуны өмнө манай дотоодын дайсан болох лам нарыг түшиж тулж байх бөгөөд чингээд хятадууд ба буриад, барга нарыг түшиж тулдаг байна» гээд буриад нарын тухай хэлэхдээ: «Буриад нарын тухай. Япончуудаас тэдний дотор лам нарын нэгэн адил өөрийн тагнуулуудыг эрж байх бөгөөд энэ нь миний бие бүх нийт буриад дээр хэлж байгаа биш. Чингэж ойлгож үл болно. Харин буриад нар болбоос бидний адил монголчууд болой. Гэвч би үүнийг хянах хэрэгтэй гэдэг дээрээс холбогдуулж байна. Ерөөс эл монголд суугаа буриад нар хэн буй хэмээвээс, тэдний зарим хагас нь манай салшгүй үнэнч халуун ганцхан бат итгэлтэй хань нөхөр болох бөгөөд манай ажил бүхэнд цаг үргэлж тусалсаар бүхий Холбоот улсын олон ардууд өөрийн хүзүүн дээрээс буулгаж зах хязгаар хөөн гаргасан Семенов, Унгерний зэрэг цагаантны генерал элдвийн үлдэгдлүүд болно. 

	Дагуурын засгийн хэн толгойлж байсан буй хэмээвээс, буриад нар ба японы төлөөлөгч тагнуул генерал Семенов нар болох бөгөөд тэр засагтай монголыг хэн нийлүүлэх гэж байсан буй хэмээвээс буриад Сампилон, Цэвээн Жамсранов нар нийлүүлэх гэж байсан. Сүүлийн өдөр хүртэл монгол дахь японы тагнуулын хэргийг хэн удирдаж байсан бэ хэмээвээс мөн л буриадууд болох бөгөөд Элбэгдорж Ринчино, Жамсранов, Цогт Бадамжав, Ринчин Бямбаев, Галон, Гамзотов ба бусад этгээд нар болно... 

	Хуучны цагаан намын этгээдүүдийг бид ямагт хянан сэргийлж энэ нь японы тагнуул биш биз хэмээн ямагт бодож явах хэрэгтэй» гэсэн байх бөгөөд уг илтгэлийг МАХН-ын ТХ-ны бүгд хурал авч хэлэлцээд түүнийг бүрэн дүүрэн сайшааж батлаад «хувьсгалын сэрэмжийг дээшлүүлж японы төлөөлөгчид ба бусад фашистын тагнуулчид лугаа тэмцэх явдал болбоос намын бүх гишүүдийн ба улсын тусгаар тогтнох явдлын ашиг тусад үнэнч шударга нам бус ардуудын 1-р зэргийн зорилт болно» гэж тогтоолдоо заасан байна. 

	Ийм баримтууд түүхэнд олноороо үлджээ. Бас Х. Чойбалсангийн эсрэг, МАХН-ын эсрэг зориглон тэмцэж байсан зүтгэлтнүүдийн тухай баримт ч чамгүй үлдсэн байдаг. 

	А. Амар сайдыг 1939 оны 3-р сарын эхээр МАХН-ын ТХ хэрхэн боорлон ноцож байгаад Оросуудын гарт өгсөн. 1941 оны 7-р сарын 10 буюу цагийн зөрүүгээр Ардын хувьсгалын 20 жилийн баярын ажиллагаа энд эхэлж байхад цаазын ял сонсож байхдаа сайдын маань сүүлчийн үг болгон хэлсэн 6 зүйлийн өчил зэргийг харьцуулаад нэг хармаар, хэн нь хэн бэ? гэдгийг нэг эргэцүүлмээр байдаг билээ. 

	Ж. Лхүмбэ ч 5 сарын турш хоёр улсын шорон дамжин тамлагдаад хүнтэй ярих чадваргүй болсон байсан ч тулгасан хэргийг огт хүлээсэнгүйг бид түүний дээрх мэдүүлгээс харлаа. «би... тагнуулын гишүүнд (нэгийг ч) элсүүлээгүй байгаад элсүүлсэн хэмээн бусдын цусыг юүлж чадахгүй», «энэ хэвээр тэмцэж байгаад үхнэ» гэжээ. Энд түүний хэлсэн нэг үгийг анхаарахгүй байхын аргагүй. Зүүн хоёр аймгаас зохиомол хэрэгт холбогдуулан буюу «эсэргүү хөдөлгөөнийг гаргаж («хэрэг» гэгчийг зохиож С. Б.) өдий төдий амьтны цусыг хольж байсан» надад хилс ял тулган тамлаж байгаа «Хуулийн байцаагч та нар бол миний дайсан би бол (та нарын үздэгээр) та нарын дайсан» гэсэн нь агуулгаараа монгол үндэстний сор болсон хүмүүсийг хилс зохиомол хэргээр хөнөөж байгаа хүмүүс бол монголын дайсан гэж хэлжээ. 

	Би бээр дээр хэлсэн «Бой» хэмээх үгээ баримтаар батлан зөвтгөхийг оролдъё. 

	— Хашир өвгөд, жишээлбэл уран Данзан (СГЗ) ламтан нэгэнтээ «мах бэлтгэлийн үед» гэсэн үгийг хэрэглэж байсан, 

	— Дорноговийн Зүүнбаянд Зоригтбаатар гэдэг өвгөн НАХ-ынхан гэхийн оронд НЯХ-ынхан гээд байсан. Хазгай хэлж байна даа л гэж боддог байв. Гэтэл хожим өөрөө «таарсан нэрээр нь хэлж байна» гэсэн нь бий. 

	— Говь-Алтайд баригдсан лам дүүг нь Улиастайд ахаар нь хүргүүлжээ. Буцаад ирэхэд нь ямар хэргээр яваад ирэв дээ? гэж хүн асуухад «мах бэлтгэлд яваад ирлээ» л гэсэн байдаг. 

	 

	Үнэхээр ч тэгж хэлэхээр л юм болсон байдаг. Баримт харъя. 

	— XX зуунд Монгол улсын түүхэнд тохиолдсон хамгийн том нь болох Халхын голын дайнд МАХЦ-ээс 237 хүн алагдаж 32 хүн сураггүй болсон. (Гол нь алагдсан цогцсыг олж тогтоогоогүй буюу Чита мэтэд эмчилгээнд яваад шархаа даагаагүй өнгөрсөн зэрэг шалтгаантай) байдаг. Гэтэл энэ дайны өмнөхөн 1 жил хагасын хугацаанд эсэргүү хэрэгт шийтгэгдсэн хүний тоо 117 дахин, цаазлагдсан хүний тоо 88 дахин их байдаг юм. Зөвхөн ОБЭК-ийн 50 удаагийн хурлаар 19895 хүнийг цаазалсан нь нэг өдөрт 398 хүнийг цаазалсан гэсэн үг юм. Өдөрт ийм тооны үхэр нядалдаг бойны газар Монголд байдаг бил үү? Гэтэл эрдэнэт хүнийг ийм тоогоор хөнөөсөн л байдаг юм. 

	Мах бэлтгэлд жил бүрийн хавар малаа тушаадаг байлаа. Нэг хэсгийг нь Орос руу хөлөөр нь гаргадаг. Нэг хэсгийг нь Мах комбинатын бойнд оруулдаг байсан. Үүнийг би бага наснаас мэддэг байсан. Улсын бэлтгэлд малаа сорчлон өгдөг байсан. Улс үндэстний минь удирдагчдыг хэдэн арваар нь, идэр насны ажиллах хүчийг (буриадуудыг) хэдэн зуугаар нь яг л хөлөөр нь гаргадаг мал шиг Орост тушааж байжээ. Цаазлагдсан хүмүүсийнхээ ихэнх хэсгийг шүд нь гарсан төлөг шүдлэн гэж бодвол сайд дарга нараа ядахдаа эр хоньтой зүйрлэж болмоор. Гэтэл тууварчид ярьдаг байсан. Мал гэдэг хачин их зөн совинтой амьтан. Улсын хилээр гарахдаа эргэж хараад майлаад зогсчихдог юм. Орос авгай нар төмөр хуйвтай шилбүүрээр тас ороолгоод хөөгөөд явахыг нь харахад өрөвдмөөр байдаг гэдэг байсан. Адуу бол бүр буцаж дайрдаг. Зарим нь хүрсэн газраасаа буцаад гүйгээд ирдгийг бид мэднэ. Тэгвэл «нядалгаанд» явж байсан хүмүүс минь юу бодож, ямар янзтай байсан байж таарах бил ээ? Тиймээс «бой» гэж хэлэхэд багадна уу гэхээс биш хэтрүүлэг лав болохгүй байх аа. 

	 

	 

	2. ЗАЛХААН ЦЭЭРЛҮҮЛЭЛТ ХЭРХЭН ӨРНӨВ

	Энэ асуудлыг зөвхөн баригдсан, цаазлагдсан хүмүүсийн тухайгаар хязгаарлах аргагүй юм. Дадал сумын харьяат өндөр настан Хайдавын Юмжав гуайн «Манай нутагт хэлмэгдээгүй айл байтугай хүн үлдээгүй юм шүү» гэсэн үг тэр аймшгийн зовлонг биеэр амссан, нүдээр үзсэн, сэтгэлээрээ мэдэрсэн хүний голч үг юм. Өлгийтэй хүүхдийг газар авч тавьчхаад хэвтэж байсан орыг нь аваад явж байсан. Идэх уух, өмсөх зүүхийг нь ховх татаад амьжиргаа залгуулах юмгүй орхиж байсан зэргийг юу гэж ойлгох ёстой бил ээ? 

	Тиймээс номын энэ бүлэгт тэр бүхнийг бие сэтгэлээр үзэж туулсан хүмүүсийн судалгаа, дүгнэлт, бодол эргэцүүлэл, урагдаж өмөрсөн сэтгэлийнх нь өнгө төрхийг өөрсдийнх нь үгээр илэрхийлэн оруулж байна. 

	 

	* * *

	 

	А) Судлаачид өгүүлэх нь:

	Түүхч эрдэмтэн Данзаны Юмжав гуай буриадуудыг хэлмэгдүүлсэн олон баримт хэлдэг. Өөрөө 1962 онд Д. Төмөр-Очирын хамсаатан, үндсэрхэх үзэлтэн хэмээн хочлогдон нутаг заагдсан. 1990 оныг хүртэл мэргэжлийн ажлаа эрхлэх, зааснаас илүү цалин авах, хэвлэн нийтлэх эрхгүй явсан нэгэн. Түүнийг ийнхүү буруутган баалах явцад Ю. Цэдэнбал: «Чи буриад уу?» гэж асууж байсан тухай тэрээр «Хэлмэгдсэн заяа 10» номд хэвлүүлсэн «Монгол намын монгол удирдагч гэхэд хэцүү» хэмээх өгүүлэлдээ тэмдэглэсэн байдаг. 

	 

	Энд Юмжав гуайн өгүүлсэн хэд хэдэн ноцтой баримтыг оруулж байна:

	— Намайг багшийн сургуульд багшилж байхад Цэнд гэдэг буриад багш байсан. Гэнэт тэр багш алга болсон. Баривчлагдсан хэрэг байв. Энд багшилж байхад нь хажуугийн байшинд амьдардаг хувьсгалч нэгэн «Энэ Цэнд япон хувцас өмсдөг. Шөнөжин сууж ном уншдаг. Цонхоор нь харахад юм үглэж байдаг. Энэ лав японы тагнуул байх» гэж Дотоод яаманд алтан хошуу өргөж эгэл жирийн эрдэм сурахын төлөө хүчин зүтгэгчийг шоронд хорьжээ. Тамлан тарчлаахын «эрдэмд» төгс мэргэжсэн байцаагчид эрүүдэн шүүж, тарчилган зовоосны эцэст 10 жилийн ял өгсөн. «Ертөнц» сонины 1990 оны 5 дугаарт Б. Цэндийн шавь зохиолч Ломбын Нямаа бичихдээ: «Цэнд багш минь нутагтаа ирээд «Монгол-Япон хэлний ярианы толь бичиг», «Монгол бичгийн цагаан толгойг ашиглан хурдан бичих бичиг» зэрэг оюун ухааны үнэ цэнтэй бүтээлээ манаачийн шовгор, малын бэлчээрт туурвисан билээ. Хятад хүнтэй хятадаар, англи хүнтэй англиар, орос хүнтэй оросоор, япон хүнтэй японоор чөлөөтэй ярихыг нь нэг бус удаа сонсож байв» гэжээ. «Ардчилал» сонины 1993 оны 3 дугаарт гарсан «Япон Цэндийн тухай дахин ярих нь» гэдэг өгүүлэлд Ж. Бадамдаш: «Цэнд нь физик, хими, биологи, одон орон, цаг уур, гүн ухаан, хэл бичгийн өргөн их мэдлэгтэй хүн байсан юм даа» гэжээ. Цэнд багшийг бичиг номынхоо л ажлыг хийгээд ямар ч гэмгүй байхад нь баривчилж, хүн алж, хүрээ талсан юм шиг 10 жил шоронд тарчлаах ял өгсөн юм. 

	 

	— «Угай бэшэг» гэдэг сонины 1991 оны 4-р сарын 25-ны дугаарт Содовын Бадарчи гэдэг хүн бичихдээ: 

	 

	«Дотоод яаманд болсон нэгэн зөвлөгөөн дээр Х. Чойбалсан Хөвсгөл аймагт хувьсгалын эсэргүү нарыг устгах ажил удаашралтай байна» гэв. Төлөөлөгч Баясгалан босож «Би Хөвсгөл явъя. Долоо хоногт 500 хүнийг барьж чадна» гэж үүрэг аваад гарчээ. Баясгалан Хөвсгөлд очоод аймгийн захиргаанаас хүн амын бүртгэлийг авчруулж, яс үндэс буриад гэсэн хүн бурийн дор «Барь! Барь!» гэж улаан харандаагаар бичээд л баривчилсан шуурга Хөвсгөлд эхэлжээ. Ханхийн буриадууд ч тэр хар шуурганд дайрагдав. 

	1938 оны 5-р сараас эхлэн Ханхаас 120 орчим хүн баривчлагдсаны дотор өрхийн тэргүүлэгч бүх буриадууд буюу 60 хүн баривчлагдсаны дотор 1932 онд хувьсгалын эсэргүүг дарахад гавьяа байгуулсан Гунгаажав, манж, төвөд, орос, монгол хэл бичиг мэдэх Сономдорж, Дамбийваанчиг, Хандрууш, Гарам нар болон нэрт зурхайч Сэндмаа нар хамрагдан, улмаар зарим нь Хатгалд, зарим нь Мөрөнд буудуулжээ. Ханхын буриадын эсэргүү хэд хэдэн бүлгийн хэргийг цагаатгасан 1990 оны материалаас үзэхэд Ханх суманд албан томилолтоор явж байсан Дорнод аймгийн нэг хүнийг буриад учраас баривчилж Ханхын эсэргүү бүлэгт багтаан тэнд нь буудсан гашуун баримт ч байна. 

	61 настай Панчуугийн Урианхай, 66 настай Шовхной хэмээх Самбуугийн Лувсан, 63 настай Цэмбэлийн Бизъяа нарын зэрэг өндөр настай 10 гаруй хүнийг өчиггүй буудсан энэрэлгүй хорвоог тэдний үр сад бид нар одоо ч зүрх шимшрэн санаж явдаг. 

	Түгшүүрт тэр цагаас хойш Ханхын буриадуудыг эсэргүү нарын удам гэж дууддаг болов. Чихний чийр болсон энэ үгнээс хагацахын түүс болсон нутгийн маань залуу буриадууд яс үндэс гэсэн хүснэгт бөглөхдөө «Халх» гэж бичих болов гэсэн байна. 

	— Завхралын үед Сэлэнгэ аймагт төлөөлөгчөөр ажиллаж байсан буриад Л. Дамба: «буриад бүхэн эсэргүү байдаг юм бол Сэлэнгэ аймгийн бүх буриадуудыг барьж устгаад дууслаа. Дахин баривчилгаа явуулах буриад хүн байхгүй, буриадуудаас би л үлдлээ» гэж эсэргүүцжээ. «Гэтэл баригдаагүй буриад хүн үлдсэн байх тул хувьсгалын эсэргүү буриад нарын хэргийг илрүүлэн устгах ажлыг сайшаагаагүй гэсэн дүгнэлтэд хүрч Л. Дамба өөрөө баривчлагдан амь насаа алджээ» гэж «Тусгаар тогтнол» сонины 1991 оны 10-р сарын 16-ны дугаарт Д. Раднаа гэдэг хүн бичсэн байна. 

	— Буриад нарыг төрлөөр устгах бодлогоо хэрэгжүүлэхдээ зөвхөн баривчлаад зогсоогүй мал хөрөнгө өнгөтэй өөдтэйг нь цөмийг нь хурааж эд материалын асар их хохирол учруулан ахуй нөхцөлийг нь устгах бодлого явуулсан байна. Доктор Содовын Бадарчи «Монголын буриадуудыг устгасан нь» гэдэг өгүүлэлдээ олон чухал тоо, баримт дурдсаны дотор бүрэн бус тооцоогоор Хэнтий аймгаас 2663, Дорнод аймгаас 2705, Сэлэнгэ, Хөвсгөл, Булган, Төв, Улаанбаатараас хэдэн мянган буриадыг барьж хэлмэгдүүлжээ. «Ил товчоо 1994. 11. 10-20» гэсэн байна. 

	— Дотоодыг хамгаалах газрын яргачид манай орны түүхэнд анх удаа жирэмсэн эхийг цаазалсан байна. Хан Хэнтий аймгийн Онон хошууны дарга эмэгтэй Дугарын Дунгаржид эцсийн үгэндээ: «хэвлийд хөдөлж байгаа үрийг минь бодож, өрөвддөггүй, өршөөдөггүй даанч гаслантайяа. Үнэн мөний цагаатгал хэзээ нэгэн цагт ирэх юм шүү» гэж хашхираад буудуулсан гэдэг. (Ардчилал 1993 оны 2-р сар №4)

	 

	Жирэмсэн эмэгтэйг хөнөөсөн нь ганц Дунгаржид биш жанжин Дэмидийн гэргий Багдоновын Навчаа ч хэдэн сартай жирэмсэн байв. Энэ явцад харгис хэрцгий байдлыг харуулсан аймшигтай баримтууд цөөнгүй байдгийг энэ ялдамд дурдъя. Жишээлбэл Д. Дашдаваагийн тэмдэглэсэн нэг баримтыг эш татвал: Хөвсгөл аймгийн Рашаантын хүрээний лам нарын бослогыг дэмжлээ гэж Рашаант сумын эд хэрэглэгчдийн хоршооны ня-бо 23 настай Ш. Дашдоржийг цаазлахдаа, цаазыг гүйцэтгэсэн МАХН-ын ахмад гишүүн, ардын хувьсгалын партизан Лувсанжамбаа түүнийг хээр аваачин хүлж, хоёр завжийг нь хутгаар яраад амьдаар нь эрүүг нь зааж алсан байна. Тэглээ гээд Лувсанжамбаа ямар ч ял шийтгэл хүртээгүйгээр барахгүй, харин ч удаа дараа шагнагдаж, өргөмжлөгдөж байжээ. 

	 

	Да. Дамдиндорж:

	— Буриад л бол эсэргүү гэсэн ойлголт тэр үед Хэнтий аймгийн хойд таван сумын хамарч эр хүйстэй бүхнийг толгой дараалан барьсны нэг нь Цагааны Нямынхан юм. Манайх Сэрүүн галтайд нутагладаг байсан. Нэг өдөр Биндэр сумын хоёр цагдаа манайд ирлээ. Аавыг барих гэнэ. Юуны учир хэрэгт холбогдуулах болсны учрыг хэлсэнгүй. Гэр орныг орвонгоор нь эргүүллээ. Өнгөтэй өөдтэй бүхнийг хуу хамав. Манайх үе дамжин шүтэж ирсэн нэгэн алтан бурхантай байсан. Түүнийг минь сүхээр тас цавчин нөгөө хоёр цагдаа хуваагаад өвөртөлчхөв. Ээж бид хэд нулимсаараа энгэрээ дэвтээж нүүрээ угаахаас өөр яах билээ. Хожим нь аавыг минь нутгийн хэдэн буриадуудын хамт аймгийн төвөөс урагш Хэрлэний хөвөөнд өөрсдөөр нь нүх ухуулж, буудаад булчихсан гэж дуулсан гэж Нямаагийн охин Долгор хуучилсан юм. Цагааны Ням гэж хэн бэ гэвэл эсэргүү хэрэг хийх байтугай тийм үйл байдлыг эс мэдэх малчин өвгөн буриад юм. Ням өвгөн 3 хүү, 2 охинтой. Тэднээс сэрвийн үлдсэн нь ганц энэ эмгэн Долгор юм. Ууган хүү Зарп, дөрөв дэх хүү Ампил нар эцгээ баригдахаас өмнө «Лхүмбийн хэрэг» гэгчээр усанд хаясан чулууны үлгэр болсон юм санж. Доктор Цэдэвийн Цэрэн хэлэхдээ: Тэр жил (60-аад оны эхээр) аз болж Зарп нагац Зөвлөлтөөс хүрээд ирдэг юм байна. Нагац маань нутагтаа бараг жил тойрсон. Сэрүүн галтайд очиж охинтойгоо ч (Норжмоо, одоо Биндэрт) уулзсан. Тэгж явахдаа эдэлсэн зовлон, туулсан амьдралаа нэгд нэггүй ярьсан юм. «Цөллөг гэдэг там. Хүний нутагт цөлөгдсөнөөс төрөлх газар шороон дээрээ төөргөөрөө болсон нь хавьгүй дээр юм билээ» гэж ярьдаг сан. Зарп, нагац дүү Ампилтайгаа хамт ял эдэлж дуусгаад Красноярскийн хязгаарын Базайка тосгонд нутаг заагдан сууж мод бэлтгэлийн аж ахуйд ажиллаж байсан юм билээ. Гэтэл дайн болж дүү нь дайнд морджээ. Үхсэн амьд нь мэдэгдэлгүй он удаж, бүүр хожуу Гүржийн Гвиштибе тосгонд булш нь байгааг сонсоод эрж сурсаар очсон гэнэ... Булшных нь толгой дээр “Нямаев Ампил 1945. 6. 25” гэсэн бичигтэй пайз байсан. Өөр юу ч байх билээ дээ гэж хуучилсан юм. 

	 

	Д. Юмжав:

	— Буриад нарыг үл итгэх, хардах сэрдэх явдал нэлээд сүүлд цухалзсаар байлаа. Оросын Холбооны улсын Дээд Зөвлөлийн Тэргүүлэгчдийн орлогч дарга И. Власов тэргүүтэй ЗСБНХУ-ын төлөөлөгчид Улаанбаатар хотноо 1944 оны 7-р сарын 9-нд хүрэлцэн ирээд манай үндэсний баяр наадамд оролцоод нутагтаа буцаж очсоны дараа 7-р сарын 22-нд айлчлалынхаа тухай бичсэн илтгэх хуудсандаа: «1942 онд Их сургуулийг нээхэд оюутан элсүүлэхэд үндсэн зарчим нь орос хэлний мэдлэг байжээ. Ийм хандлагын үр дүнд өнгөрсөн хоёр жилийн дотор их сургуульд 78 хүнээс 60 нь цагаантан, цагааны үлдэгдэл хэмээн шийтгэгдсэн хүмүүсийн төрөл төрөгсөд юм. Ийнхүү эдгээр боловсон хүчин найдвартай бус, тэр тусмаа нэр цуутай буриад нарын дотор эдүгээ хүртэл Нармай монголын болон японы чигийг баримталсан үзэл байсаар байна. Ийм үзэл шинжлэх ухааны хүрээлэнд ажилладаг бүлэг буриад нарын дотроос хамгийн хурц илэрсэн бөгөөд нэгэн удирдагч нь болох Гонгоржав 1943 оны эцсээр илчлэгдэн баривчлагджээ. Нэлээд буриад Их сургуульд байгаа нь монгол хүн амын хэсгийн дотор дургүйцэл төрүүлж «Их сургууль хэнд зориулагдаж байгуулагдсан юм бэ? Монголчуудад уу, буриадуудад уу?» гэх мэтийн яриа гарч байна. Монголд буй эдгээр байдлыг засна гэдгээ МАХН-ын Төв хорооны нарийн бичгийн дарга Цэдэнбал, Ширэндэв нар манай ажилтнуудтай ярилцахдаа амлав» (Үг. 1993. 1. 1—10) гэж бичсэн байна. Х. Гонгоржавыг хувьсгалын эсэргүү үг яриаг удаа дараалан бусдад цуурхуулан ярьдаг. Хувьсгалын эсэргүү дайсагнасан үндэсний үзлийг гаргаж, урьд илэрсэн дайснуудыг өмгөөлөн хамгаалсан, нам засгийн бодлогыг дайсагнасан хувьсгалын эсэргүү зорилгоор шүүмжилж, гүтгэхийг оролдож байсан, хувьсгалын эсэргүү байгууллага байгуулахыг оролдсон гэсэн ял тулган мөрдөн байцаажээ. МАХН-ын Төв хороо хүсэлт тавьж Чингис хааны тухай лекц уншуулж орхиод үүнтэй холбогдуулан түүнийг панмонголизмын үндэсний үзэл сурталчилсан, хөдөө явахдаа орон нутгийн ард олонд Герман СССР-ийн байлдааны тухай мэдээлэл хийсэн учир германы фашизмыг сайшаасан гэж буруутган 1944 оны 12-р сарын 22-нд давж заалдах эрхгүйгээр, шүүн тасалж 8 жил хорих ялаар шийтгэж байжээ. Жич: Дээрх баримтаас хэд хэдэн зүйлийг харж болох нь ээ. 

	1944 онд Зөвлөлтийн сургагч Г. Латышев буриадуудын тухай нэгэн илтгэх хуудас ирүүлжээ. Үүнд: «Анхаарал татаж буй дараачийн баримт бол БНМАУ-д боловсон хүчин бэлтгэж буй явдал юм. Одоо үед монголын боловсон хүчин бэлтгэж буй газар нь Их сургууль, Намын сургууль хоёр юм. Гэтэл одоогийн байдлаар Их сургууль шаардлагатай болсон боловсон хүчин бэлтгэх үүргээ биелүүлэхгүй байна. 1942 онд Их сургууль нээгдэхэд оюутан элсүүлэх гол зарчим нь орос хэлний мэдлэг байжээ. Ийм хандлагын үр дүнд өнгөрсөн хоёр жилийн хугацаанд 78 буриадыг тус сургуульд элсүүлсэн байна. Гэтэл энэ 78 хүний жарынх нь төрөл төрөгсөд цагаан намынхан, цагааны оргодол байсан гэж баривчлагдсан байна. Тэгэхээр эдгээр боловсон хүчин найдваргүйгээр барахгүй хамгийн нэр хүндтэй буриадуудын дунд Нармай Монгол үзэл баримтлах, японыг түших хандлага оршсоор байгаа юм. Ийм үзэл бодол нь Эрдмийн зөвлөлд ажилладаг бүлэг буриадын дотор нэн тодорхой илэрч байна. Энэ бүлгийн гол нэг толгойлогч Гонгоржав 1943 оны эцсээр илчлэгдэн баригдсан. Энэ оршиж буй дутагдлыг монголчууд засаж залруулах бодлоготой байгаа. МАХН-ын ТХ-ны нарийн бичгийн дарга Цэдэнбал, Ширэндэв нар манай ажилтнуудтай ярилцахдаа ийм амлалт өгсөн байна» гэжээ. Үүнээс улбаалаад нэлээд олон буриадыг сургуулиас нь хөөсөн байна. 

	— Үндэсний баяраар нь төрийн «айлчлалаар» уригдан ирж байгаа зочин шүү дээ! Гэтэл тагнуул хийгээд, улс орны удирдлагад нь банга донго өгөөд засаж залруулах ам өчгийг нь аваад явдаг, очоод эздэдээ айлтгадаг байна. 

	— Энэ бол буриадуудыг харгислах заавар чиглэл, зангаа дохио хаанаас байсныг харуулах «өдөр тутмын» энгийн нэгэн жишээ бололтой. 

	 

	Судлаач Д. Дашдаваа:

	«Сэлэнгийн Ерөө сумын буриад өрх айлуудад насанд хүрсэн эрэгтэй хүн 5-хан үлдсэн байжээ. Монголын буриадуудын гол нь суурьшиж байсан Дорнод, Хэнтий 2 аймаг 1934 оны тоогоор 17.4 мянган буриадтай байснаас насанд хүрсэн эрэгтэй нь 5000 гаруй байсан гэдэг. Гэтэл 1937—1938 онд 5368 нь баривчлагдан хэлмэгдсэн гэсэн тооцоо бий. Хөвсгөл, Булган аймгийн буриадууд ч Дорнод, Хэнтий, Сэлэнгэ аймгийн буриадуудын нэгэн адил хядагдлаа. Наад захын нэг тодорхой жишээг хэлэхэд Хөвсгөл аймгийн Цагаан-Үүр сумын харьяат миний аавыг, ээжийн минь ганц эрэгтэй дүү буюу манай ганц нагац ахыг, Монголд эрэгтэй дүүгүй байсан аавын минь эмэгтэй дүүгийн нөхрийг гээд манайхны бүх өрхийн тэргүүлэгчдийг 1938 онд бүгдийг нь баривчлан цаазалж бид бүгдээрээ тэжээгчгүй болон өнчирч, дээр нь бүх хөрөнгөө хураалган хоосорч байв. 1938 онд манай нутгийн Халхан, Нарийн, Тохойд өвөлждөг буриад айлуудад өвлийн идэш гаргах хүн байхгүй болж харин тэдэнд Санж гэдэг нутгийн урианхай (Тува) тусалж бүх айлын өвлийн идшийг гаргаж өгч байжээ. 

	Ингээд 1944 онд явагдсан хүн амын дэлгэрэнгүй бүртгэлээр Монголын буриад өрхүүдийн 95% нь өрхийн тэргүүлэгчгүй, тэжээгчгүй болон бэлэвсэрч үлдсэн эмэгтэйчүүд, хүүхдүүд байжээ» гэжээ. 

	Х. Чойбалсан 1938 оны 8-р сард болсон ДЯЯ-ны ажилтнуудын нэгэн зөвлөгөөн дээр илтгэхдээ «Эдүгээ тус орны доторх манай нам, засгийн дайсан болох хувьсгалын эсэргүүчүүдийн хүчийг гүйцэд бус мэдээгээр үзэхэд, 68000 лам нар... 900 шахам феодал ба тайж нар, 7000 шахам цагааны оргодол буриад... бас бус этгээдүүд байна» гэж байжээ. Гэтэл энд эргэцүүлэн тогтож бодмоор зүйлүүд бас цөөнгүй байдаг. Үүнд: 1924 онд Улсын анхдугаар их хуралд Буриадын төлөөлөгч Гомбын тавьсан илтгэлд «Насанд хүрсэн эр 5149» гэсэн нь тэдний нийт хүн амын (16063) гуравны нэг орчим байгаа бөгөөд «Лхүмбийн хэрэг» (1933—1934), 1937—1938 оны заагаар хэчнээнийг баривчлаад «одоо 7000 шахам оргодол буриад» гэж байгаа хэрэг вэ? Нөгөө талаар Буриадуудын нэмж ирэх нүүдэлд 20-иод оны дунд үеэс элдэв хориг саад тавьж байсан төдийгүй 1934 онд 700 гаруй өрхийг буцаан хөөсөн албан баримтууд байхаас гадна бичиг цаасан дээр үлдээгүй ч түүхийн амьд гэрчүүдийн нотлон ярьснаар нүүдэллэн ирж буй буриадуудыг хилийн заагт хоёр талаас цэрэг зэвсгийн хүч хэрэглэн дарсан явдал ч гарсан байдаг. Тухайлбал Хөвсгөл аймгийн нутгаар орж ирсэн хэсэг айлыг 1930-аад оны эхээр цэргийн хүчээр устгасан мэдээ байдаг. Үүнийг үгүйсгэх аргагүйн нэг үндэслэл бол энэ үед урагш хил даван нүүсэн монгол айлуудыг хэрхсэн баримт юм. 

	Д. Дашдаваагийн судалгаагаар: Тэр үед «Монголын насанд хүрсэн буриад эрэгтэйчүүлийн тоо 7000 гаруйхан» байсан байна. Гэтэл Х. Чойбалсангийн илтгэлд цөмийг нь дайсан гэж хэлсэн байх юм. 

	Ингээд бодохоор өтөл настнаас өөр эр хүн үлдэх магадлал тун ч мөхөс байсан байна. Энэ нь бас эмэгтэйчүүд, өсвөр насныхан ч цөөнгүй өртсөнийг гэрчилж буй хэрэг. Тийм баримтууд ч бий. Өөр нэг сэжиг бүхий баримт байдаг бөгөөд 1990-ээд оны дундуур «Ил товчоо» сонинд нийтлүүлсэн билээ. Энэ юу вэ хэмээвээс буриадуудыг хойш цөлж нэн хүнд хүчир ажилд зүтгүүлдэг байсан нь түүхэн үнэн бөгөөд эзэн гүрний холбогдох албадаас эндэх элч төлөөлөгч нартаа «Та нар яагаад шаардлага хангахгүй хөгшин, чадваргүй «товар» ирүүлж байна вэ? Одоо даруй (төчнөөн) тооны идэр, чадвартай «товар» нийлүүл» гэсэн захиалга - шаардлага ирүүлж байсан нь баримттай билээ.

	 

	 

	Б. Хэлмэгдэгсэд өгүүлэх нь

	3. ӨВӨГ ДЭЭДСИЙН МИНЬ ГАСЛАН

	[image: Image]

	Цэдэвийн Цэрэн. 1935 онд Хэнтий аймгийн Биндэр сумын нутагт төрсөн. 1957—1961 онд МУИС-ийн түүхийн ангид суралцан төгссөн. 1967оноос МУИС-д, 1982 оноос ПДС (эдүгээгийн ШУТИС)-д тасралтгүй багшилж байна. Доктор профессор. 

	Улс төрийн залхаан цээрлүүлэлт гэгч аймшигт ураг удмаараа нэрвэгдэгсдийн үр хойчийн хувьд, нөгөө талаар түүхч мэргэжил эзэмшсэний хувьд энэ эрхэм хүн монголд явагдсан улс төрийн харгислал буюу өвөг дээдэс нь юуны учир элэг бүлгээрээ (зөвхөн Их яргын үед 9 хүнийх нь 8-ийг цаазалсан) тийм хатуу цээрлэл хүлээх болсны уг шалтгаан, учир начрыг олохоор олон жил нэхэн хөөжээ. 

	Тэрхүү эрэл, эргэцүүллийнхээ дүнгээр хэвлэлийн олон нийтлэл гаргасны дээр «Буриадуудын дүрвэлт, тэднийг хэлмэгдүүлсэн тухай асуудалд» хэмээх судалгааны жинтэйхэн ном гаргажээ. Улмаар судалгаагаа гүнзгийрүүлэн нягталсаар «Буриадуудыг Лхүмбийн хэрэгт холбогдуулан хэлмэгдүүлсэн нь» сэдвээр доктор (Phd)-ын зэрэг хамгаалжээ. 

	Энэ номын бүлэг хэсгүүдэд түүний бүтээлээс өргөн тусгагдсан байгаа. 

	Цэрэн докторын бүтээлүүд нягт, няцаагдашгүй шинжтэй, үзвээс даацтай ажилсаг хичээнгүй судлаач юм аа гэсэн сэтгэгдлийг төрүүлнэ. 

	Хэдийгээр үлгэр аван дагах өвөг дээдсийг нь «Бөөндөн» хөнөөсөн ч энэ хүнд буриад хүнд байдаг нөр шургуу, ажилсаг хичээнгүй, удам угсаагаа өвлөн дээдлэх эрхэм чанарууд хадгалагдан үлджээ. Цэрэн докторын хэлмэгдсэн дээдсийн тухай бусад хүмүүсийн бичсэнийг энэ номын хэсэг бүлгүүдэд оруулсан буй. 

	Ардын эрх сонины 1997 оны №179-д «Улс төрийн хэлмэгдэгсдийн дурсгалын өдөрт» гэсэн малгайн дор Х. Ариунбаатарын «Хоёр улсын давхар хэлмэгдүүлэлтэд өртөгсөд» гэсэн нийтлэл гарчээ. 

	Тухайлбал, Зарпыг «японы тагнуулын албанд 1932 оны 11-р сарын 15-нд элссэн» гэсэн санаанд багтамгүй ялыг хүчээр тулган хүлээлгэжээ. Хожим нь тэр бээр энэ тухайгаа, хүний өлсөж цангах, даарч хөрөх юу ч биш. Хүнийг хүний ёсноос гадуур тамлан зовоох л юунаас ч хэцүү. Тэр үед Дотоод яамны саарал байшин жинхэнэ тамын газар болж байсан. Өмссөн хувцас юу ч үгүй урагдаж, яс арьс болсон биднийг олон хоног нойр хоолгүй байцаана. Ер зодож жанчих нь бас юу ч биш. Бууны бөгсөөр цохиод зогсохгүй гуя хонго руу цус нөж урстал нь жадална. Утсан чинээ улаан голдоо хайртай болохоороо л эцсийн эцэст тулгасан болгоныг нь хүлээсэн дээ. Бушуухан гарын үсэг зурчхаад хүйтэн шорондоо очиж хэвтэхэд амрах шиг болдог байлаа хэмээн өгүүлж байсныг ээж Нямын Долгортойгоо сонссон түүний дүү эдүгээ Техникийн их сургуулийн нийгмийн ухааны тэнхимийн багш Ц. Цэрэн гуай нулимс унаган дурсаж сууна. Цэрэн гуай төрөл садан эдгээр хүмүүсийнхээ хэрхсэн сургийг үнэн мөнөөр нь гаргах гэж ихээхэн зүтгэсэн хүн юм. Багагүй баримт ч цуглуулжээ. 

	Н. Ампилыг 1933 оны 11-р сарын 3-ны өдөр Дотоодыг хамгаалах газрын тусгай комиссын 6-р хурлын тогтоолоор тус тус таван жилээр хорих ял шийтгэсэн байна. Түүгээр ч зогссонгүй тэдний эцэг Цагааны Нямыг 68 настайдаа Хэнтий аймгийн Биндэр сумын нутаг Хараат овоот хэмээх газар амьдарч байхад нь 1938 оны 3-р сарын 25-ны өдөр баривчилжээ. Моринд мордох чадалгүй насан өндөр өвгөнийг тэргэн дээр суулгаж аваачиж 4-р сарын 8-нд онцгой бүрэн эрхт комиссын 13-р тогтоолоор ялын дээд хэмжээ оноосон байна. Хожим нь дам сургаас үзвэл Хэнтийн мөрдөнд тамлан хороосон бололтой. Харин 1992 оны 8-р сарын 10-ны өдрийн Монгол Улсын Дээд шүүхийн Цэргийн коллегийн 130 дугаар магадлалаар цагаатгасан тухай бичиг л ирэв. Хэдийгээр урт удаан хугацаа өнгөрсөн ч «цагаатгагдлаа» гэсэн баярт мэдээг сонсоод үлдэгсэд бидний хувьд хэчнээн сайхан байсан гээч хэмээн Цэрэн гуай өгүүлэв. 

	Чухамхүү цагаатгасан гэх эдгээр хүмүүс ямар хувь тавилан туулсныг сонсвол юу ч гэлтэй билээ. Дагаар орогсдын талаарх Монгол - Зөвлөлтийн засгийн газар хоорондын тохиролцоо, БНМАУ-ын Ерөнхий сайдын зөвшөөрлийг үндэслэн 1934 оны 2-р сарын 3-нд Монголын харьяат 126 иргэнийг Зөвлөлтийн талд шилжүүлж өгсний дотор Зарп, Ампил, Цэвэг нар байлаа. Ийнхүү тэд харийн гүрэнд цөлөгдөхдөө хоёр улсын хил зааг Алтанбулаг - Хиагтын боомтоор дамжин бусдын нутагт хөл тавих нь тэр. Эхлээд автомашинаар Улаан-Үд хүрч, тэндээсээ ачааны вагоноор Эрхүү оржээ. Ял эдлүүлэхээр шийтгэсэн нь Монголдоо хилс шийтгэгдсэн тэдэнд харь улсад оногдуулсан давхар шийтгэл байлаа. 

	Ийнхүү бусдын адил баруун хойд Сибирь - Хойд мөсөн далай чиглэсэн галт тэргээр хөдөлмөрийн лагерийг зорьсон ч тухайн үед тавьсан төмөр зам нэгэнт эцсээ хүрсэн учир өвлийн хүйтнийг явганаар туулах хэрэгтэй болов. Туулах зам урт, идэх хоол үгүй. Буриад гутлынхаа ширийг огтолж идэн дуусахад, хөрсийн яс тааралдвал том олз байлаа. Ялангуяа амьтны шинэ сэг бүр ч амттай. Гутлын ул цоороход түрийнээс нь авч ул хийн боосоор очих газраа чухам л мөлхөх шахам хүрчээ. Зарп, Ампил хоёр Воркутын нүүрсний уурхайн хөдөлмөрийн хорих лагерьд хуваарилагдсан нь өвөлдөө хоёр метр цас унадаг, 60—70 хэм хүйтэрдэг газар байжээ. Энд морь мал мэт зүтгүүлсээр таван жилийн ялтангуудыг 1939 онд суллахад Красноярскийн хязгаарын нэгэн бөглүү тосгонд нутаг заагдаж, хилийн ойролцоох Чита хотод ч очихыг тас хориглосон байна. Амьдрахын эрхээр арай унацтай мод бэлтгэлийн ажил хийгээд хоёр жил болж байтал дайн эхлэв. 

	Зургаадугаар сарын сүүлчээр Ампил, Цэвэг нар бусад монгол нөхдийнхөө хамт улаан армид дайчлагдан фронт орох галт тэргэнд Жалсангийн Дашдорж, түүний дүү Жалсангийн Бавуудорж нартай тааралдан Москвагийн наахна зам салцгаажээ. Тэгэхэд өртөөн дээр нэгэн орос авгай тамхи зарж байсан агаад баахан хүн шавааралдан булаацалдаж байхад нь Цэвэг мөн авахаар очжээ. Гэнэт хурдан галт тэрэг дохио хангинуулан орж ирэхэд бөөгнөрсөн хүмүүс бус үсэрч харин Цэвэг галт тэргэнд дайруулж амь үрэгджээ. Тамхи огт татдаггүй хэр нь чухам яагаад тийшээ очсоныг нүдээр үзсэн Ж. Дашдорж гуай хожим нь харамсалтайяа хүүрнэсэн байна. Харин Зарп харьцангуй нас өндөр болсон тул ар талын баатарлаг хөдөлмөрийн талбарт үлдэн мод бэлтгэлийн ажлаа хийхийн сацуу дайн тулааны чимээг чагнан дүүгийнхээ талаар чих тавьсан авай. Басхүү нэгэн хижээл эмч орос бүсгүйтэй гэрлэн үр хүүхэдтэй болжээ. Хааяа Ампилаас элэгсэг дотно үгтэй захиа ирэхэд бөөн баяр болно. Энгэр дүүрэн одонтой зургийг нь харж баярлана. Гэтэл тэр нэгэн зуны өдөр жаргах нарнаар шуудан хүргэгч орос бүсгүй Зарпын гарт захидал гардуулсныг задлахад «Мэдэгдэл» гэсэн хуудас гарсан байна. Түүнийг уншаад санаж сарвайх ганц дүүгээ алдсанаа мэдэж их л гашуудан ухаан алдан унажээ. Энэ тухай тэр 1964 онд Монголд ирээд буцахдаа нулимс унаган ярьсан байна. Хэдийгээр эргэж ирэх маягтай явсан ч Красноярскийн хязгаарын Манск районы Дээд Шалинскийн тосгоны зөвлөлийн Базанск сууринд модонд даруулж насан эцэслэжээ. 

	Харин Ампилын хэрхсэнийг: 

	 

	Мэдэгдэл. 

	Иргэн Цэдэвийн Цэрэнд. 

	 

	Таны нагац Нимаев Ампил Красноярскийн хязгаарын Манск районы Дээд Шалинскийн тосгоны зөвлөлийн Базанск сууринд оршин сууж байсан бөгөөд цэргийн тангарагтаа үнэнч байж, социалист эх орныхоо төлөө эрэлхгээр тулалдан шархдаж 1945 оны 6-р сарын 24-ний өдөр шархны хүндрэлээс болж нас барсныг Зөвлөлт Социалист Гүрж Улсын Цхалтубин районы Гвиштиб тосгоны цэргийн оршуулгын газар хөдөөлүүлсэн болно. Энэхүү мэдэгдлийг тэтгэмж тогтоох асуудлыг тавихад зориулж баримт бичиг болгон олгов. 

	(ЗСБНХУ-ын хууль цаазын ардын комиссариатын 1941 оны 138-р тушаал.) 

	Үндэслэл нь Архивын хавтаст хэрэг. №2. 1945 он. 124-р хуудас. 

	Манск районы цэргийн удирдах газрын дарга, дэд хурандаа Старостин 

	 

	гэсэн баримт хэлэх ажээ. Ийнхүү энэ оронд хилс хэргээр хэлмэгдэн ирээд хамгийн бузар булай дарлал доромжлолыг үзсэн Нямын Ампил тус улсын эрх чөлөө тусгаар тогтнолын төлөө алтан амиа өргөсөн юм. 

	Ц. Цэрэн гуайн төрсөн болоод үрчилж авсан аав, ээжийн нь эцэг, авга ах, ах дүү нийлсэн 11 хүн улс төрийн хилс хэлмэгдэлд өртсөн бөгөөд 1933 онд дөрөв, 1938 онд долоон хүнийг тус тус баривчилжээ. Тэдний дотор лам 1, цэргийн албан хаагч хоёр, Дотоод яамны ажилтан 1, малчин 6 байна. Гурав нь хоёр улсын хуулиар давхар шийтгүүлж, зургаа нь эх орондоо цаазлуулж, нэг нь 10 жилийн хорих ял аваад шоронд нас баржээ. Улс төрийн хилс хэргээр хэлмэгдүүлэхийн үнэн дүр төрх ийм байсан ажээ. 

	Энд зөвхөн тоон үзүүлэлтээр хураангуйлан оруулав. 

Цэдэвийн Цэрэнгийн гэр бүл, төрөл, төрөгсдөөс хэлмэгдэгсэд

	 

	1. «Лхүмбийн хэрэг» гэгчид холбогдуулан

Автоматаар үүсгэсэн тайлбар]

	 

	2. Цагааны оргодол Японы тагнуул гэдгээр

	Тайлбарлах нь: Эдгээр 11 хүний 3-ыг орост цөлж, тэдний 1 нь дайнд оролцон амь эрсдэж, 2 нь эх орондоо эргэн ирэх эрхгүйгээр тэндээ дууссан байна. 

	 

	11 хүний 7-г цаазаар хороосны дотор эцэг хүү, ураг төрлийн 6 хүнийг нэгэн дор баривчилж 13—16 хоногийн дотор «хэрэг»-ийг нь байцаан «шалгаж» нэг өдөр бөөнөөр шийтгэн цаазалж, хорих ял заагдсан ганц нь шоронгийн хүндийг даасангүй 4 жилийн дараа хорвоог орхижээ. 

	Мөн хөрөнгийг хураахдаа 1 адуу, 1 үхэр л үлдээж байсан гэдэг. Тэгвэл 7 айлын 171 үхрээс лав 164-ийг нь төр дээрэмдсэн гэсэн үг болно. 7 айлын 19 хүнийг тэжээн тэтгэгч 7 буюу 37 хувийг хоёрхон 7 хоногийн дотор хөнөөчихжээ. Хөдлөх хүчгүй, хөрөнгө зоорьгүй үлдсэн хэд нь яажшуу амьдралаа залгуулах нь ойлгомжтой биз. Дадал сумын иргэн Хайдавын Юмжав гуайн «Манай нутагт хэлмэгдээгүй үлдсэн (үхсэн үлдсэн ялгаагүй) хүн байгаагүй» гэдэг үнэн байна. 

	Ингээд бодохоор буриад зоны эсрэг үйлдсэн коммунист залхаан цээрлүүлэлт гэгч нь ямархан хэмжээний харгислал байсныг ойлгож болох юм. Гэтэл эдгээр 11 хүн хилсээр залхаагдсан нь түүхээр нотлогдож бүгд нэхэн цагаатгагджээ. 

	 

	4. ХОЁР ГҮРНИЙ ЭСЭРГҮҮ

	Чулуунгарамын Цэмбэлдорж 1931 онд Хэнтий аймгийн Баян сумын нутаг Балжийн хүрэн шугуй гэдэг газар, Хорь буриад Галзуд овогт Аридо-гийн 9 дэх үеийн Базарын Чулуунгарамын хүү болон төржээ. 

	Эцэг Б. Чулуунгарам нь «Японы тагнуул, хувьсгалын эсэргүү, зэвсэгт бослого гаргах бүлгэмийн гишүүн» гэдэг улс төрийн хилс хэрэгт баривчлагдан шийтгэгдэж ЗХУ-д цөлөгдсөний дараа 1938 онд Дадал сумын бага сургуульд 1 жил суралцаад 1939 онд эх Дагзын Цэрмаа нь өөрийн төрхөмд, Төв аймгийн Мөнгөн морьт суманд шилжин суурьшсан тул тэнд бага сургуульд сурч төгсөн 1945 онд Улаанбаатар хотноо нүүдэллэн ирж суурьшжээ. 1946 онд 15 настайдаа Аж үйлдвэрийн комбинатад дагалдан ажилчнаар ороод үйлдвэрийн дарга хүртэл 50 жил ажилласан Монгол улсын Хөнгөн аж үйлдвэрийн ахмад ажилчдын нэгэн юм. 

	Ч. Цэмбэлдорж Аж үйлдвэрт ажиллах хугацаандаа курс сургуульд суралцан Чехословак улсад Гутлын үйлдвэрийн сургуульд сурч Технологич мэргэжил эзэмшин улмаар оройн сургуулиар дээд боловсролтой болж орос, чех хэл бичигтэй болжээ. 

	Ч. Цэмбэлдорж Чехословак улсад суугаа Монгол улсын элчин сайдын яаманд 5 жил, Чехословакын үйлдвэрийн ТМС, мэргэжил дээшлүүлсэн монгол ажилчид, сурагчдын багш, захирлаар нийт 20 жил ажилласан байна. 

	Ч. Цэмбэлдоржийн хөдөлмөр бүтээлийг төр засаг үнэлэн «Алтан гадас» одон, Хөдөлмөрийн хүндэт медаль, Ардын хувьсгалын 40, 50, 60, 70, 80 жилийн ойн медалиуд, Ударник гавшгайч цол тэмдгээр шагнажээ. Мөн Чех улсын Гутал-Арьс ширний үйлдвэрийн «Гавьяат ажилтан» цол тэмдгээр 1981 онд шагнагдсан. МУ-ын Хөнгөн аж үйлдвэрийн тэргүүний ажилтан цол тэмдэгтэй хүн юм. 

	Ч. Цэмбэлдорж, 1952 онд Бадарчийн Тамаратай гэр бүл болон 5 хүүхэд төрүүлсэн, одоо Хан-Уул дүүргийн 2-р хороонд амьдарч байна. (Хадам эцэг нь мөн л хэлмэгдсэн). 

	Ч. Цэмбэлдорж 1990 оноос хойш үйлдвэрийн түүх, дурсамж болон бусад сэдвээр 10 гаруй ном бичиж эмхэтгэн хэвлүүлж олны хүртээл болгосон аж. 

	Тэдгээрийн дотроос түүний 1999 онд хэвлүүлсэн «Их хэлмэгдлийн анхны түүдэгт өртөгсөд» хэмээх ном нь миний анхаарлыг татсан юм. Уг номд нэн сонирхолтой баримтууд, Буриадуудыг хоморголон хөнөөсөн сэдвээр гаргасан ном нийтлэлүүдийн жагсаалт байдаг юм. Эдгээрээс харахад төрсөн эцгээс нь эхлээд төрөл төрөгсөд ураг үндэстнээр нь тийм хэрцгийгээр хэлмэгдүүлэн хөнөөсөнд насан туршдаа сэтгэл нь эмзэглэж явдаг нь мэдрэгддэг билээ. 

	Ч. Цэмбэлдорж гуайн өөрийнх нь хэвлүүлсэн ном нийтлэлүүд болон хэлмэгдлийн сэдвээр цуглуулсан баялаг баримт материалууд бидний энэ номыг хэвлэн гаргахад ихээхэн тус болсныг онцлон тэмдэглэхийн ялдамд гүн талархал илэрхийлж байна. Мөн өөрийнх нь бүтээлүүдээс номын холбогдох хэсгүүдэд орсон болно. 

	Энд би өөрийнх нь төрсөн эцгийг 2 улсад хоёр дахин хэрхэн хэлмэгдүүлж хөнөөсөн тухай, уугуул нутгийнх нь бас нэгэн хүний тухай түүний цуглуулсан материалаас оруулж байна. 

	 

	* * *

	 

	Үр хүүхдүүдийн дурсамж

	Миний эцэг Базарын Чулуунгарам бичиг үсэгтэй, цэгц шударга, ажилч хичээнгүй чадварлаг хүн байсан. Онон хошууны дарга хүртэл хийж байсан юм. 

	Лхүмбийн хэргээр баривчлагдан цөлөгдсөн. Цөллөгийн хүнд хүчрийг даван гарсан ч нутаг орон, эхнэр хүүхэд бидэндээ ирэх эрхгүй байсан. Уг хүн нь сэргэлэн ухаалаг байсны хувьд бидэнд нууцаар зураг захидал мэтээ ирүүлж чадаж л байсан. 

	Гэтэл 1930-аад оны сүүлчээр Орост дахин баривчлагдаад хилс хэргийг хүлээхгүй байсаар эрүүдэн байцаалтын тамлалт, шоронгийн хүнд хүчрийг даасангүй нас барсан юм байна лээ. Сураггүй олон жил өнгөрсөн. Үр нь болж төрсөн би олон жил хөөцөлдсөөр явж хувь заяа нь яаж төгссөнийг тодруулж мэдсэн юм. 

	Шоронд тамлагдагсад өмссөн хувцас юу ч үгүй урагдаж яс арьс болтол турсан жирийн иргэдийг олон хоног нойр хоолгүй байцаана. Энэхүү хатуу байцаалтад байцаагдаж байсан хүмүүс өөрийн эрхгүй сөхөрч ойчдог, зодож босгоод ээлжлэн байцаадаг, зодох занчих энүүхэнд, бууны бөгсөөр цохиод зогсохгүй гар бууны бариулаар байцаагдагчийн ам хамрыг дайруулан бүх шүдийг нь хэмхлэн суга цохидог, гуя хонго руу нь жадалдаг байсан. Хөлдүү шээсэн дээр суулгах, халуунд шардаг, зумладаг, хөлдөөгчид 5—10 зогсоох, хөл гарыг нь касчырт хөлдөөх, олсоор хүзүүгээр нь боомилон зовоох, хөлийг нь хий дүүжигнүүлэх зэргээр тамлаж, сум гарздахгүй сульдаан хороох бодлого явагдаж байсан юм билээ. 

	Олон жил хөөцөлдсөний эцэст архивын лавлагаа бичгүүдийг нь олж авсан. Эхэлж хэлмэгдүүлсэн монголын төр цагаатгал, нөхөн олговроо өгсөн. Харин тартагт нь тултал цөллөгийн хүнд хүчир ажилд зүтгүүлж хүчийг нь сорон мөлжиж, дараа нь гэр оронд явуулахгүй, сэтгэл санааны дарамтад байлгаж байгаад дахин баривчилж амь насанд нь хүрсэн Оросын төр хэдийгээр гэм буруугүй атал хилсээр хэлмэгдүүлснээ хүлээсэн ч нөхөн олговор төлбөрөө элдэв шалтаг заагаад өгдөггүй, монголын төр ч тэдэнтэй энэ чиглэлээр сэтгэл гаргаж ярьж тохиролцдоггүй юм. 

	Монголдоо байхад нь манай харьяат иргэн гэж хүчээр авч явчхаад, хөнөөхдөө ч тэгж амь насанд нь хүрчхээд одоо болохоор манайд хамаагүй гэсэн байдлаар ханддаг юм. Уг нь бол ОХУ-ын Засгийн газрын 1994. 07. 18-ны 847 тоот тогтоолоор нөхөн олговор олгохоор заасан байдаг юм. 

	Энэ жил Ерөнхийлөгч Энхбаярын айлчлалын үеэр энэ асуудлыг сөхөж санал тавиач ээ гэсэн асуудлыг холбогдох газруудад хүссэн. 

	МУТХ-ийн холбооны тэргүүн А. Дашнамжил гуай хэлэхдээ: «Бид хэлмэгдлийн асуудлаар олон удаа МАХН, Ерөнхийлөгчид хандсан. Эд нар чинь сонсохыг ч хүсдэггүй. Асуудлыг хүлээж авдаггүй. Хариу өгдөггүй. Энэ асуудлыг тавихад «Очирбат өгүүлэхгүй болгосон юм» гэсэн хариу өгсөн» гэж байна лээ. 

	Энэ мэтээр эцэг эхийг нь хоёр улс дамжуулан хэлмэгдүүлчхээд одоо болохоор үр хүүхдийг нь ч бас л хэлмэгдүүлээд л явж байна даа. 

	Муу ээж минь биднийг бага балчир байхад нэгд тэр нутагтаа амьжиргааны арга хэрэгсэлгүй болсон, хоёрт эсэргүүгийн ар гэр, үр хүүхэд гэж чичлүүлэхээс зайлсхийж Мөнгөнморьтод шилжин нутаглаад хэдэн жилийн дараа намайг бага сургууль төгсгөөд Улаанбаатарт ирж намайг амьдралтай залгуулж «эсэргүүгийн хүүхэд» гэж чичлүүлэхийн зовлон үзүүлээгүй юм. Би 15 настайгаасаа үйлдвэрийн ажилчин болсон доо. «Эсэргүүгийн үр хүүхэд, ар гэр» хэмээн амьдрах арга, орох орон, оочих аягагүй үлдсэн хэнийг ч амьдаар нь тамлах гэдэг том хэлмэгдүүлэлт байсан юм шүү. Түүний нэгэн жишээ болгож би таньж мэдэхийн хувьд Цэвэгийн Дашням гуайнхны тухай дараах дурсамжийг нийтлүүлж байна. 

	 

	* * *

	 

	Бидний эцэг Цэвэгийн Дашням албан ёсоор суралцаж авсан үнэмлэхийг нь үзвэл гуталчны мэргэжилтэй. Албадлагаар гянданд ороод хийж байсан ажлыг нь хөөвөл тоосгочны мэргэжилтэй. Амь зууж, албан ажил хашиж явсан цагтаа бол тэрэгчин, эмээлчин, барилгачин, мужаан, малчин, багийн дарга, нэгдлийн бригадын дарга гээд тоочвол учир тоймгүй олон мэргэжил эзэмшсэн хүн шиг санагддаг юм. 

	Голдуу биеийн хүч чадал шаардах тэр олон ажил мэргэжлийн хажуугаар манай эцэгт бас эрдэм номын хүний шинж төрх амьдралынх нь турш зурайтал харагдаж байсан билээ. 

	Уг гарвалийг яривал XV жарны үзэсгэлэн болгогч харагчин туулай жил (1903 он) Хаант Орос орны алс зүүн хязгаарын Буриад Монголын нутаг Хёлго хэмээх газар Лэглүүд Хөвдүүд овгийн (омгийн) Дэмбэрэлийн Цэвэгийнд төржээ. Дээд өвөг хөөвөл Дэмбэрэлийн эцэг Баадуун, Баадууны эцэг Өлзийт, Өлзийтийн эцэг Оодон, Оодонгийн эцэг Бээрэн болой. 

	Орос оронд бага насаа өнгөрүүлсний хувьд орос хэл бичиг муугүй мэднэ. Ялангуяа, мал аж ахуй, газар тариалангийн ажлын ээлжлэх хугацаа эхлэх сар өдрийг Үнэн алдрын шашинтны баримталдаг хуанлийн огноогоор цээжээр мэддэг байсан юм. Уйгаржин бичиг үсэг гаргуу сайн мэднэ. Бас кирилл үсгээр албан ажил явуулах бүрэн чадвартай нэгэн байлаа. Дадал нутагт нэгдлийн төвийн барилгын бригадын даргын ажил гүйцэтгэж байгаад үр хүүхэд бидний туйлбартай хүсэлтийг арга буюу хүлээн авч Улаанбаатар хотноо бүрмөсөн суурьшихаар ирснээс хойш арав гаруй жилийн туршид гар хумхиж дэмий өнгөрүүлсэн өдөр хоног, цаг мөч бараг үгүй сэн билээ. Бас элдэв өвчин эмгэг тоочиж эмнэлэгт үзүүлж, эмчлүүлж байсан удаа үгүй. 

	Эцэг Дашнямын нэг онцлог гэвэл нүдээр үзэж, чихээр сонсож, ном судраас уншиж мэдсэн зүйлийн дотроос өөртөө хэрэг болно гэсэн бүхнээ уйгуржин бичгээр тэмдэглэн авдаг байсан явдал болно. Хүнтэй уулзаж ярилцахдаа хэлсэн ярьсан зүйлийг ухаан бодолдоо нягтлан ойлгохыг эрмэлздэг. Тэтгэврийн хэдэн мөнгөө голдуу эрт эдүгээгийн түүх соёлын ном судар худалдан авахад зориулдаг байлаа. Зах дээрээс буриадуудын түүхийн холбогдолтой бичиг зохиол бишгүй олныг худалдан авсан. Бас «Всемирная история» хэмээх олон боть хуучирсан Орос ном худалдан аваад үүрч авчирсан нь тодхон санагдана. 

	— «Та энэ номоор яах нь вэ?» гэсэн асуултад

	— «Уншиж үзнэ» хэмээн хариулдаг сан. 

	Эцгийн орны жижиг ширээн дээр тэр олон ном хөглөрч байдаг. Аав маань нүдний шилээ хийгээд номоо уншина. Тэмдэглэл хийнэ. Бас хөдөө нутагт байхдаа хийсэн тэмдэглэлүүдээ дахин дахин үзэж заримыг нь сийрүүлэн бичнэ. Зүйл ангиар болгон ялгана. Хүүхдүүдэд хэлж өгч шинэ үсэг дээр бичүүлнэ. Олон жилийн турш ийнхүү уйгагүй ажиллаж Буриадын ялангуяа монголын буриадын түүх, Хөвчийн Жонон вангийн хошуу нутгийн түүх намтар, тэр нутгийн оршин суугчдын эрт эдүгээгийн аж амьдрал, зан заншил, шашин мөргөл, Дадал, Биндэр, Батширээт, Норовлин зэрэг хил залгаа орших сумын ард иргэдийн тухай, мөн нутаг орны байгалийн сонин хачин зүйл, болсон явдал, үзэгдэл юмс, ан амьтан, газар дэлхийн баялагтай холбогдсон хэд хэдэн боть номтой тэнцэхүйц гар бичмэлийн нэгэн хэсгийг өөрөө амьд сэрүүн байхдаа нутгийн сэхээтэн, зохиолч зарим хүнд тарааж өгсөн юм даг. Бас «Дадал сумын түүх» гэсэн ном бичсэний эх нооргийг 1985 оны үед сумынхаа музейд бэлэглэсэн болно. 

	Ашигт малтмалын илрэл орд байж болзошгүй газар, эртний хиргисүүр булш, эзэн Чингис хааны түүх намтарт холбогдох дурсгалын зүйл үлдсэн байж мэдэх газар нутгийг аав маань заавал өөрийн биеэр очиж үзэж сонирхож, харсан мэдсэнээ тэмдэглэж хадгалдаг байсан юм. Иймэрхүү аяллаар уул тайга, гол мөрнөөр хэсэн хэрэхдээ хэд хоногоор явна. Тэгэхдээ голдуу Бамбаагийн Цэрэнжавыг дагуулж түүнтэй хамтдаа хээрээр гэр хийж хэцээр дэр хийж явдаг байсан. 

	 

	 

	Цэвэгийн Дашнямын амьдралд тохиолдсон зарим тэмдэглэлтэй үйл явдал

	1920 он. 

	Дайн самууны хөлд олон жил талхлуулсан буриад нутгийн оршин суугчид Халх Монголыг зорьсон их нүүдэлд ид ороод бужигнаж байсан үе. Тэр нүүдэл дунд Баадууны Дэмбэрэлийнхэн бараг миенгээрээ орж Монгол нутагт ирээд Хэнтий аймгийн Дадал сумын Галттай, Сөөгтэй, Балж хавиар нутаглах болжээ. Бидний эцэг Дашням тэр үед 16—17 настай шинэ Эх орондоо ирж нутагласан хэрэг. 

	 

	1927—1931 он. 

	Монголд нутагшихаар нүүж ирсэн буриадуудын залуучуудыг гурван жилийн хугацаагаар цэргийн албанаас түр чөлөөлөх шийдвэр тэр үед гарсан байж. Ийм учраас манай аав ардын хувьсгалт цэргийн албанд 23 нас хүрсэн хойноо татагдсан байна. Аавтай хамт цэргийн албанд нутгийн залуу Аюурдаш, Пагдаахай нар морджээ. Аав бие өсгөлөн, шүд сайтай байсан учир цэргийн үлээвэр хөгжмийн ангид хуваарилагдаж нарийн бүрээ үлээдэг болсон байна. 

	 

	1931—1933. 

	Цэргийн албаа хаасны дараа Москва хотоос зүүн хойно Ижил мөрний эрэг дээр орших Кострома хот дахь «Октябрийн 10 жилийн ой»-н нэрэмжит гутлын үйлдвэрийн дэргэдэх монголчуудыг сургах түр сургуульд жил хагасын хугацаагаар явж суралцаад 1933 оны 5-р сард уг түр сургуулийг «бэлтгэгч» мэргэжлээр төгсжээ. 

	Цэргийн алба хаасан, Зөвлөлтөд түр сургуульд суралцсан энэ хугацаа бол манай эцгийн эрдэм боловсрол эзэмших их аяны эхийг тавьсан болов уу гэж санаж байна. 

	 

	1937 оны 3-р сарын 23. 

	МАХН-ын гишүүнээр элсэж тус намын 4480 тоот бат илэрхийлэх хүлээн авсан. Бат илэрхийлэх бичгийн ард Намын Төв Хорооны нарийн бичгийн дарга Лувсаншарав, Элдэв-Очир, Баасанжав гэж уйгуржин бичгээр гарын үсэг зурж, том дөрвөлжин тамга дарсан бий. 

	 

	1938 оны 3-р сарын 23 буюу МАХН-ын бат илэрхийлэхийг өвөртөлсний яг нэг жилийн ойн өдөр улс төрийн хилс хэрэгт холбогдон баривчлагдаж 10 жилээр хорих ял шийтгүүлжээ. Хэлмэгдүүлэлт зөвхөн аавыг ганцаарыг нь биш, бас тэдний өвөг эцэг Цэвэгийг дайрчээ. 69 настай тэр өвгөнийг барьж аваачаад буудан хороожээ. 

	Өвгөн аав Дэмбэрэлийн Цэвэгийн мэдүүлэгт:

	— Ам бүл зургуул. Хөвгүүн Дашням улс төрийн хилс хэргээр баригдсан. Эхнэр Долсон, бэр Сэжидмаа, ач хүү Даваасамбуу, ач охин Цэвэлмаа нарын хамт амьдардаг. Өөр төрөл садан байхгүй гэсэн байдаг. 

	Хорголжин сум тархиндаа зоолгохын өмнөх мөчид өгсөн энэ хариултыг уншихад, бидний өвөг эцэг маань үйлийн үр, гай барцдыг зөвхөн өөрийн биеэр эцэс төгсгөл болгоё хэмээн сэтгэл шулуудсан нь өнөө ч гэсэн мэдрэгдэж байна. Юу гэвэл, манай хөгшин аавын төрсөн ах, дүү нар, тэдний үр хүүхэд олон сайхан эрчүүл тэр үед аж төрж байсан юм. Тэднийг бүгдийг тоочсон сон бол Дэмбэрэлийнхээс хэлмэгдэх хүмүүсийн тоо лав арваар нэмэгдэж дотоодыг хамгаалахынхны бууны сумыг тэр тоогоор хороох байсан байх даа. 

	Хадам эцэг, эр нөхөр хоёр нь хойно хойноосоо цуваад баригдсан ээж минь ямаршуу хүнд хэцүү дарамтад байсныг өнөөдөр нэхэн санахад зүрх шимширч гол харладаг юм. Сард 2—3 удаа сумын зарлага ирж дуудаад аваад явчихдаг байсан. Сумын төв дээр хог шүүрдэж жорлон цэвэрлэж байгаад ирлээ гээд эхэр татан нулимсаа арчдаг байсан сан. Багийн хуралд очиход нь «Чи эсэргүүгийн гэр бүл, үүдэнд суух ёстой» гэж нүд үзүүрлэдэг байсан. Ийнхүү хэлмэгдүүлэлт нь улс төрийн хэрэгт хилсээр холбогдон өртөгсдийн биеэр үл барам тэдний ар гэрт үлдэгчийг бие сэтгэлээр тарчилган зовоох хурцын хурц хутга мэс, хурдан буугаар зэвсэглэсэн нинжин сэтгэлгүй хуурамч хувьсгалчдын цадиггүй дэглэл байжээ. 

	Засаг захиргааны хүнд сурталтнуудын эцэс төгсгөлгүй дарамт доромжлолыг тэсэж ядахдаа ээж маань эцгийн ямар ч гэмт хэрэг үйлдээгүйг хэнээс ч илүү мэдэхийн хувьд Улаанбаатар хот руу хоёр ч удаа явж, аавыг суллуулах тухай өргөдөл бичин хөөцөлдсөн билээ. Тэр үед аав маань Дотоод явдлын яамны хорих цагдах газрын харьяа барилгын лагерьд орос сургагчид өөрийн биеийг үйлдсэн хэрэг огт үгүй хэмээхийг тайлбарлан яриад ээжийн өргөсөн өргөдлийг үзүүлж байж хоёр жил долоон сар хагас ял эдэлсний дараа 1940 оны 1-р сарын 10-ны өдөр суллагдсан. 

	Аав маань хоригдож байхдаа зөвхөн тоосго цохиж шатаах төдийгүй, мөн барилга барих ажил хийж байжээ. Тухайлбал, Зайсан толгойн баруун өмнөхөн талд хэдэн жилийн өмнө хүртэл бүрэн бүтэн байсан Дотоодыг хамгаалах газрын сургагч дарга нарын зуслангийн байшинг барилцжээ. Мөн тэр үед орос хэл мэддэгийн хувьд орос сургагч нарын даалгавраар морин тэрэгтэй хотоор явж элдэв бэлтгэлийн ажил гүйцэтгэдэг байсан гэдэг. Эдгээр ажил хөдөлмөрийн дунд л орос сургагчтай танилцаж учир байдлаа үнэн мөнөөр нь ярьж тэдэнд ойлгуулсан хэрэг. Шоронгоос суллагдан гарахад нь орос сургагч:

	— Чи хийсэн хэрэг үгүй тул баривчлагдахдаа хураагдсан хөрөнгөө нутагтаа очоод нэхэж байгаад буцааж авах хэрэгтэй. Ер нь чи шоронд орж байсан гэж хүмүүст битгий хэлж байгаарай гэж захисан юм гэнэ билээ. Харин манай эцэг суллагдсаны дараа нутагтаа очоод нэгэнт хураагдсан мал хөрөнгийн төлөө хөөцөлдөхийн хэрэг байхгүй. Өөрийн биеэр хөдөлмөрлөж байгаад малжина гэж зүтгэсэн юм. 

	Баривчлагдсан зун нь хураагдсан хөрөнгийн тойм гэвэл 21 шар үхэр, 17 үнээ оролцсон 68 тооны үхэр, нэг азарга адуу, бас хос шар хөллөдөг том тэрэг гурвын зэрэг байжээ. 

	80—90-ээд толгой мал бол тийм дэлгэр их мал сүрэг биш ч гэсэн манай нутагтаа бол өрхийн амин тэжээлд хүрэлцэхүйц хөрөнгө юм. Гэтэл түүнийг хураагаад авчихсан болохоор шоронгоос гарсны дараа цаашдын амьдралыг бодох хэрэгтэй байлаа. Тэгээд ээж, аав хоёр минь Шарга морьтод гарч нэлээд өвс хадаж базаагаад түүнийгээ худалдан хөлжиж эмээл хазаартай хос морьтой болж, бас хотын бэлэг болгож жаал зугаа чихэр боов аваад Дадал нутагтаа мориор харьж билээ. Маргааш нь Галттайнхан хадландаа гарах гэж байсан тул тэр үдэш хотоороо цуглаж наргиж цэнгэн цагаан мод хаяцгааж дуу хуур хөгжөөж баяр хөөр болж билээ. 

	Тэр намар хадлан өвс бузгай их авсан. Аав маань өвөлжөө хаваржаагаа засаад малжих ажилд орсон юм сан. Ууланд гарч эмээл, тэрэг, чингэлгийн мод бэлтгээд заримыг нь пийшин дээрээ тавьж хатаадаг сан. Тэгээд гэрийн баруун талд сууж хатсан модоо хөрөөдөж цавчиж бэлтгэнэ. Удаж түдэлгүй эмээл, чингэлэг, тэрэг бэлэн болно. Бэлэн болсон модон эдлэлийг төлөг, унага, бяруу, гунжаар солино. Хоёр гурван жилийн хойно ээж бид хоёр сааж амжихааргүй олон үнээтэй болж байж билээ. 

	Шоронгоос суллагдаад жил гаруйхан хугацаа өнгөрсний дараа аавын амьдралд цоо шинэ үе эхэлж, цэргийн даргын арьсан цүнх зүүж, сампингийн эрих эргүүлж, данс даяг дэлгэж, түүхий эд, шувуу, ангийн мах бэлтгэл, албан татвар хураалт, фронтод туслах, хөсөг тээвэр хөдөлгөх гэх мэт төрийн их ажил хийдэг багийн дарга болсон юм хэмээн түүний хүүхдүүд Дашнямын Цэвэлмаа, Дашнямын Бадамжав, Дашнямын Батжаргал нар тэмдэглэж өгчээ. 

	 

	 

	5. СЭТГЭЛ СЭМЭРДЭГ ЮМ

	[image: Image]

	Халибин овогт Рэвдэлийн Рэгзэндорж 17-р жарны шороон могой жилд, Онон-Балжийн уулзвар газарт төрж өссөн хүн болой. Рэгзэндоржийн эцэг Батын Рэвдэл нь оросын буриадын нутгийн Хижингэ гэдэг газар төрж өссөн Халибин овгийн, эх Базарын Чимид нь мөн Оросын буриад нутгийн Бад-Хёлго гэдэг газар төрж өсжээ. Тэд 20-р зууны 20-иод оны үед нутгийн хүмүүсийг даган монголд нүүж ирэн амьдарч байжээ. Рэвдэл нь 37 насандаа бурхан болж, эх Чимид нь арван хүүхэд төрүүлж өсгөн хүмүүжүүлж, 30-аад онд нөхөр нь нас барж, хоёр ах нь хилс хэргээр буудуулсан хүнд цаг үед Баян сумандаа Бадрал хэмээх нэгдэл санаачлан байгуулж, насан туршдаа саальчнаар ажиллаж байгаад 85 насан дээрээ таалал төгсжээ. 

	Р. Рэгзэндорж 1943 онд Баян сумынхаа бага сургуулийг төгсөж, Баян, Батноров, Дадал суманд багш хийн ажлын гараагаа эхэлжээ. Рэгзэндорж нь 1954 онд Намын дээд сургууль, 1965 онд Ленинград хотын Улсын их сургууль, 1974 онд ЗХУКН-ын Дээд сургуулийн дээд курсийг дүүргэсэн, улс төрийн дээд боловсролтой, философич мэргэжилтэй, доктор профессор цолтой багш хүн билээ. 

	Залуугаасаа Архангай аймгийн залуучуудын эвлэлийн хорооны 1-р нарийн бичгийн дарга, аймгийн намын хорооны үзэл суртал эрхэлсэн нарийн бичгийн дарга, Улаанбаатар хотын намын хорооны үзэл суртлын хэлтсийн эрхлэгч, Москва дахь Монголын элчин сайдын яаманд зохион байгуулагч зэрэг хариуцлагатай албан үүрэг гүйцэтгэж байгаад 1965 оноос эхлэн одоог хүртэл Намын дээд сургууль, Улсын багшийн их сургууль, Тэнгэр дээд сургууль болон бусад их дээд сургуулиудад 40 гаруй жил тасралтгүй ажиллаж явна. 

	Ард иргэдээ болон ялангуяа залуу үеэ гэгээрүүлэн соёлжуулах, мэргэжилтэй боловсон хүчин бэлтгэх үйлст идэвх зүтгэлтэй ажиллаж Хөдөлмөрийн гавьяаны улаан тугийн одон, «Алтан гадас» одон, ардын хувьсгалын ойн медалиудаар шагнагджээ. 

	Их дээд сургуульд багшлан философи, гоо зүй, ёс зүй, логик зэрэг хичээлүүдийг заахын зэрэгцээ тэнхимийн эрхлэгч, декан, эрдэмтэн нарийн бичгийн дарга, багш нарын намын үүрийн дарга зэрэг сонгуульт ажлуудыг хавсран гүйцэтгэж байв. 

	Доктор профессор Рэгзэндорж «Социалист хөдөлмөрийн хөдөлгөөн, шинэ хүнийг хүмүүжүүлэхэд түүний гүйцэтгэж байгаа үүрэг» сэдвээр дэд докторын зэрэг хамгаалсан (1968), «БНМАУ-ын нөхцөл дахь бүтээлч хөдөлмөрт Монгол бие хүн төлөвших онол практикийн асуудал» сэдвээр докторын зэрэг горилж бичсэн бүтээл (1986), «Нийгмийн амьдралын философи сэтгэлгээний зарим асуудлууд, гоо зүйн лекцүүд» (2003), Марксист-Ленинист ёс зүй (1965), Нийгмийн философийн лекцүүд (2002), Нийгмийн сэтгэл судлал (1996), Уламжлалт логик (2000), Архангайн товч түүх (1956), Хэнтийн Дадал сумын түүхэн товчоо (1995), Гучаад оны хэлмэгдлийн Онон-Балжийнхан (2000), Дуусах болоогүй дурсамж (2000) зэрэг 20 гаруй ном товхимол бичиж хэвлүүлжээ. Бас 200 гаруй эрдэм шинжилгээний болон сурталчилгааны өгүүллүүд бичин, эрдэм шинжилгээний эмхэтгэл, сонин сэтгүүлүүдэд нийтлүүлжээ. Олон тооны хамтын бүтээл, сурах бичиг, гарын авлагууд бүтээхэд оролцжээ. 

	Тэр бээр өөрийн бүтээлүүдэд буриадуудыг хоморголон хэлмэгдүүлсэн аймшигт үзэгдлийг олонтоо хөндсөн байдаг. 

	Р. Рэгзэндорж багшийн бас нэг содон бүтээл «Монголын буриад ардын амьдралын зарим асуудал» (2003) ном нь бидний энэ хөндөж буй асуудалд шууд хамааралтай юм. Энд Булган, Дорнод, Сэлэнгэ, Төв, Хөвсгөл, Хэнтий аймгууд, Улаанбаатар хотоос хэлмэгдсэн буриад үндэстэн 2100 шахам хүнийг нэрсээр нь жагсаан гаргасан байна. Чингэхдээ зөвхөн тогтоол, баримтаар нь хөөн түүвэрлэж гаргажээ. 

	 

	* * *

	 

	Түүний өгүүлсэн нь:

	Гучаад оны их хэлмэгдүүллийн гай, гамшиг хязгааргүй. 

	Буриад зон эрт дээр үеэс мал маллах, ан агнах, ур дарх хийх, бага зэрэг тариалан эрхлэх зэргээр амьдарч ирсэн эртний түүхтэй нүүдэлчин овгийн нэг билээ. 

	Гадаад дотоодын хавчилт шахалтыг их бага ямар нэг хэмжээгээр амсаж явсан буриад зоны нэг хэсэг нь 1920-иод оноос Монгол нутагт ирж, Монголын харьяат болон суурьшин төвхнөж, ая тухтай амьдарч нэгэн үеийг өнгөрөөж байтал 20-р зууны 30-аад онд хоёр сүрхий хэлмэгдэлд өртсөн юм. 

	Нэг нь Зөвлөлт орос улсад Социализм-коммунизмыг яаравчлан байгуулах гэсэн Коммунист нам, Зөвлөлт төрийн алдаатай бодлогыг шууд хуулбарлан дуурайж, түүнийг Монгол газар нутаг дээр шуурхайлан хэрэгжүүлэхийг оролдсон нам төрийн алдаатай бодлого практик үйлдлийн уршгаар бүс нутгийг хамарсан олон тооны хамтрал, коммун энд тэнд байгуулагдаж, хөдөө аж ахуйд ихээхэн хор уршиг тарьсан юм. 

	Материаллаг бааз, сэтгэл санааны ямар ч урьдчилсан бэлтгэлгүй албадлагын журмаар хэт яаравчлан байгуулагдсанаас болж мал хөрөнгө нь үрэгдэж, хүн ардын сэтгэл санаа алдарч тарж бутраад байж байтал бас нэг өөр, түүнээс бүр аюултай мунхгийн хар үүл монгол орныг нэлэнхийд нь нөмөрсөн юм. Тэр нь 30-аад оны аймшигт баривчилгаа, санаанд огт оромгүй бузар гүтгэлэг, гунигт хэлмэгдүүлэлт юм. 

	Ер нь 1930-аад он бол монгол орныг нэлэнхийд нь хамарч, хүн ардаа хүйс тэмтэрсэн, үгүйрүүлж хоосруулсан аймшигт баривчилгаа, гунигт хэлмэгдлийн түгшүүртэй, сэтгэл шимширсэн он жилүүд байлаа. 

	1933 онд «Лхүмбийн хэрэг» гэгч зориуд зохиомол хэрэг дэгдээсэн нь хэрэг дээрээ буриад зоныг үр удмаар нь устгах гэсэн урьдчилсан бие халаалт, сүүлчийн их хэлмэгдүүлэлтийн гунигт дохио байсан юм. 

	ДХГ-ын дэргэд байгуулагдсан тусгай комиссын 1933 оны 11-р сарын 3-ны өдрийн ганцхан удаагийн хурлаар 174 хүнийг японы тагнуул, хувьсгалын эсэргүүчүүд болгон шийтгэхдээ: 30 хүнийг шууд цаазалж, 74 хүнийг Орост цөлж, 4 хүнийг шоронд нас баруулж, 96 хүнийг 5—10 жил дотоодын шоронд ял эдлэхээр шийтгэж байснаас энэ балмад үйлдлийн цар тодорхой байна. 

	Дараа дараалан ийм хурал, ийм тогтоолууд цувран гарч олон мянган эгэл жирийн сэхээтэн малчин буриадуудыг хоморголон устгасан юм. Зөвхөн Лхүмбийн хэрэг гэдэгт холбогдуулан 2140 хүний нэрсийн жагсаалт гаргаж 534 хүнийг баривчлахад 280 нь буриад байсан юм шүү. 

	Монголын Хөнгөн аж үйлдвэрийн ахмад зүтгэлтэн Ч. Цэмбэлдорж «Их хэлмэгдүүлэлтийн анхны түүдэгт өртөгсөд» хэмээх номдоо: Үзэл суртлаар ялгаварлан ард түмнээ аймаглан устгах хар тахал болсон Сталинизмыг Ар монголд Оросын гар хөл бологсод 1933 онд «Лхүмбийн хэрэг» гэгчээр хуулбарлан үйлдсэн юм. Тэдний зориуд зохион үйлдсэн энэ бузар явдал Монгол үндэстний түүхэнд аймшигт гамшиг болон үлдсэн юм гээд их хэлмэгдлийн эхэнд Хэнтий аймгийн Онон хошууны буриадууд хэрхэн хэлмэгдсэнийг яруу тод өгүүлсэн байгаа. 

	Лхүмбийн хэрэг гэгчийн үргэлжлэл болгон зориуд зохиомлоор бий болгосон Гэндэн, Дэмид нарын хувьсгалын эсэргүү, японы тагнуул гэгч хилс хэрэгт зөвхөн Хэнтий айгаас баривчлагдсан 2663 хүний ихэнх нь Онон, Балж голын буриад байсан юм. Энэ аюулт хэлмэгдэлд бүрэн бус мэдээгээр Монголын ард иргэд, лам хар, хаад ноёдын үр сад, эрдэмтэн сэхээтэн 30-аад мянган хүн өртсөний ихээхэн хэсэг нь буриадууд байсныг түүх гэрчилнэ. 

	Гадаад, Дотоодын нөлөөлөх олон хүчин зүйлүүд байлаа ч гэсэн «Ногоон малгайтан» гэж түүхэнд гунигтай нэрлэгдсэн дотоодыг хамгаалахын ухвар мөчид зарим мангуу толгойтнуудын тушаал биелүүлэх гэсэн буутай цэргүүд Хэнтий аймгийн Баян-Адрага, Дадал, Биндэр, Батширээт, Дорнод аймгийн Дашбалбар, Баяндун, Баян-Уул, Цагаан овоо, Төв аймгийн Мөнгөн морьт, Хөвсгөл аймгийн Ханх, Хатгал, Алаг-Эрдэнэ, Сэлэнгэ аймгийн Ерөө, Булган аймгийн Тэшиг зэрэг сумын буриад зоны хот айл бүрийн эр хүйстэй бүхнийг бараг хөгшин залуу хэмээн ялгахгүйгээр хаа байгаа газар орон гэр лүү нь галзуурсан чоно шиг улайран дайрч хоморголон баривчилж, үхэр мал шиг сүрэг сүргээр нь туугаад явж байсныг тэр үед хоёр нүдээрээ харж уйлалдан зогсож байсан амьд гэрчүүд биднээс эхлээд олон байна. 

	Тэдний дунд алдартай эрдэмтэн мэргэд, лам хувраг, нам, төрийн зүтгэлтнүүд, тэр ч байтугай идэрхэн насны олон бүсгүйчүүд тухайлбал: Онон голын хошууны захирагч байсан Дугарын Дунгаржид, Богдановын Навчаа, Магсарын Дулмаа, Дорнод аймгийн Дашбалбар сумын Номоогийн Золзаяа, Цэрэгмаа, Цагаан-Овоо сумын Буянтын Норжмаа, Дарьжавын Лха, Дээлхийн Норжмаа гээд тухайн үедээ өндөр боловсролтой олон нийтийн ажилд идэвхтэй оролцдог одоогоор бол гоо бүсгүйн титэм хүртэм гоо үзэмжтэй жирэмсэн бүсгүйчүүд буудуулан алуулсан юм. 

	Ямар ч хэрэг хийгээгүй эгэл жирийн эдгээр хүмүүс үнэхээрийн сайхан сэтгэлтэй гүндүүгүй, шулуун шударга хүмүүс байжээ. Тэдний нэг нь ч эсэргүүцэж тэмцээгүй, оргож зугтаагүй, гүндүүгүй сайхан сэтгэлдээ хөтлөгдөж, бид эх орон ард түмэндээ ямар нэг хор хийгээгүй, эсэргүү дайсан ч болоогүй, төр түмэн нүдтэй, төр маань аяндаа хар, цагаанаар ялгаад өгнө биз гэж төрдөө үнэн голоосоо итгэн биширч байсан юм. Гэтэл тэдний санаснаар болсонгүй. Тэд эх орон, төр түмнийхээ төлөө гэж амь хайргүй үхэн хатан хөдөлмөрлөж, зүтгэсээр яваад төрдөө яргалуулсан эгэл жирийн монгол иргэд байсан юм. 

	Айл айлд хэдэн хөгшид, хар залуугаасаа бэлэвсрэн хоцорсон залуухан эхнэрүүд, нялх үр хүүхэд үлдэж яах ч аргаа олохгүй, элий балай юм шиг гиюүрэн гэр орон нь тэр аяараа хөндий хоосон болж уйтгар гунигаар дүүрч байтал аймаг сумдаас томилогдсон албаны хүмүүсийг дагуулан нөгөө гайхал «Ногоон малгайтнууд» давхилдан ирж, хүүхэд хөгшдийг толгой дараалан хөөж цуглуулаад сүжиг алдтал сүртэй нь аргагүй хурал хийж, «Манай засаг төр хувьсгалын дайсан, японы тагнуул, эсэргүү хэрэгтнүүдийг дарж авлаа. Та нар болбоос тэр эсэргүү нарын ар гэр, үр сад нар мөнөөс мөн. Бид эсэргүү нарыг дахин өндийхгүй болтол хүйс тэмтрэхийн тулд тэдний мал, эд хөрөнгийг шууд хураахаар ирлээ. Эд хөрөнгөө нууж дарагдуулбаас хатуу цээрлүүлнэ» хэмээн хэрцгий догшин авирлаж харааж загнаад эд хогшлыг нь шууд хурааж эхэлсэн юм. 

	Хар залуугаасаа бэлэвсрэн хоцорсон залуу хүүхнүүд, үхлээ хүлээсэн хэдэн өвгөд хөгшид, нялх хүүхдүүд гэр орныхоо эд хогшлыг бөөгнөрүүлж, мал хогшлоо хороондоо хашиж бэлтгэж байхдаа эд хөрөнгөө нууж хаах нь битгий хэл «Эздийг нь нэгэнт аваад явсан юм чинь эд хөрөнгийг нь бүгдийг нь аваад яв» гэж цөхрөнгөө баран ярилцаж байсан нь одоо ч сэтгэлд тод санагдаж байна. 

	Эд хөрөнгө хураагчид авдар сав, хашаа хороог нь нэгд нэггүй нэгжиж, хэрэв ямар нэг юмаа нууж дарагдуулбал ташаанд байгаа нагаан буутай л ярина шүү хэмээн дахин дахин сүрдүүлэн айлгаж, хамаг үнэ цэнтэй алт мөнгөн эдлэл, өнгөтэй өөдтэй хувцас хунар, мал сүрэг тэрэг чаргаас эхлээд сэмэрхий хадаг, сэтэрхий зүү хүртэл цөмийг нь дээрэмдэж, булаан хурааж авсан юм. 

	Хураан авсан энэ их хөрөнгийг аймгийн төв рүү авч явдаг цуваа нь нутаг хошуу, айл амьтныг аюултай донсолгож, зүрх шимшрэн галзуурмаар үйл явдал болдог байж билээ. Эхний хэсэгт мал сүргийг нь тууж, дараа нь эд барааг нь ачсан хөсөг хөдөлгөж, түүний араас нь хөгшид, хүүхдээр нь үдүүлж туулгаж, гэр орноос нь холтгодог байсан юм. 

	Мал гэдэг амьтан ямар цагаахан ариун буян, ямархан ухаалаг хайр хүрэм зөн бэлгэтэй амьтан болохыг тэрхэн мөчид харж болох байлаа. Эзэд шигээ үүрд буцаж ирэхгүйгээ мэдсэн юм шиг хот хороо газар усандаа эргэж хоргодон бултаж буцаж гүйлдээд дайн дажин болж байгаа юм шиг чих дөжрөм нүргээн шуугиан, зүрх өвдөм бужигнаан, тэнгэр тулсан тоос босож байсан юм. 

	Эсэргүү гэгдэж хэлмэгдэн баривчлагдсан эр нөхөр, эцэг, ах нарынхаа араас буянт мал, эд хөрөнгөө ийнхүү хүчээр дээрэмдүүлж, алсын замд гарахдаа, ай даа, ямархан бачуу дачуу орчлон бэ? гэж сэтгэл түгшин, амьсгаа авч ядан уйлалдан зогсож байсныг одоо эргэн санахад нэг нь юутай цагаан цайлган сэтгэлтэй гүндүүгүй, шударга ард иргэд байв аа? нөгөө нь ямар муухай хар санаатай, бусдын харгис бодлого хавчилтад хэтэрхий өртөж, хий хоосон даган дуурайгчид, яасан хүний үнэргүй, хүйтэн сэтгэлтэй, хорон санаатай өөдгүй бузар амьтад байв аа? гэж өөрийн эрхгүй бодогддог. 

	Монголд ийм аймшигт хэлмэгдүүлэлтийг удирдан чиглүүлэгч гол хүн нь Сталин, ЗХУ-ын Дотоод яам, түүний монгол дахь сургагч нар байжээ. 

	Энэ ажлыг монголд удирдан зохион байгуулагч нь тэр үед Ерөнхий сайд, цэрэг ба дотоод яамны сайдаар ажиллаж байсан Хорлоогийн Чойбалсан нь маргаангүй. Тэрээр хэрэг дээрээ ЗХУ-ын Дотоод яамны сургагчийн заавар зөвлөгөөг шуурхай биелүүлэгч, өгсөн үүргийг нь гардан гүйцэтгэгч, алсын хараагүй, албан тушаалд дуртай хар муу санаатай хүн байжээ. 

	Миний амь амьдралтай салшгүй уялдаа холбоотой Дадал сумын газар нутаг бол баян тансаг түүх домогтой нутаг юм. 

	Энэ сумынхан 1930-аад оны үед ийнхүү хоёр их хэлмэгдүүлэлтэд өртөгдсөн юм. Тэр бүхнийг бодохоос сэтгэл сэмэрдэг юм. Ер нь 1930-аад он бол Баян, Дадал сумынхныг хүйс тэмтэрсэн, үгүйрүүлж хоосруулсан уйтгар гунигийн манан бүрхсэн үнэхээр сэтгэл шимширмээр аймшигтай он жилүүд байсан юм даа. 

	Энэ сумын өргөл мөргөлийн гол газар нь Сэрүүн дуган ба Рэнцэн да ламын хүчин зүтгэлээр байгуулагдсан «Гилбэр» дуган хэмээх хоёр дуган, арваад жижиг хурал номын газрууд үйл ажиллагаагаа явуулж эхэлснээр бурхан шашны нөлөө хүчтэй болж хүн ардын сэтгэл оюуныг эзэмдэх болсон юм билээ. 

	Харамсалтай нь 1930-аад оны их хэлмэгдэлд аюултайгаар өртөгдөж, үйл ажиллагаа нь хаагдсан юм. 

	Миний бага байхад гучаад оны их хэлмэгдэлд өртөж доройтсон аж амьдралыг сэргээх, хөрөнгө хураалтаас үлдсэн хоёр нэг үнээ малаа өсгөх гэж хөгшин, залуу, хүүхэд шуухадгүй өдөр шөнө нойр хоолгүй хөдөлмөрлөдөг байж билээ. 

	 

	 

	6. СИБИРИЙГ ЯВГАНААР ТУУЛСАН ХҮН

	Жалсангийн Дашдоржийг Хэнтий аймгийн Дадал сумаас 1933 оны зун «Лхүмбийн хэрэг» гэгчид холбогдуулан баривчилж, монголд хэсэг тамлан байцааж байгаад орост цөлсөн. Воркута дахь хорих лагерьд цөллөгийн амьдралын хүнд хүчрийг давж чадаж цөллөгөөс суллагдсаны дараа эх оронд нь буцаасангүй. Красноярскад мөн хамт баригдаж цөлөгдсөн дүү Ж. Бавуудоржийнх нь хамтаар нутаг заан суулгасан. Зөвлөлт эх орны дайн эхлэхэд тэднийг цэрэгт татсан. 

	Ж. Дашдорж Москвагийн дэргэдэх тулалдаанд оролцож яваад шархдан, алс дорнодод дайныг дуусгасан. 1962 онд хэргийг хэрэгсэхгүй болгон цагаатгасан. Эх орондоо эргэж ирж чадсан цөөн буриадын нэг билээ. Ж. Дашдоржийн гавьяа зүтгэлийг үнэлж ЗХУ-ын засгийн газраас улаан таван хошуу одон, эх орны дайны II зэргийн одон, байлдааны гавьяаны төлөө зэрэг дөрвөн медаль, БНМАУ-аас «Алтан гадас» одон, бусад дөрвөн медаль шагнагдсан нь дайнд байгуулсан түүний гавьяаг илтгэдэг. 

	 

	* * *

	 

	Ж. Дашдорж гуайн хүүрнэлээс:

	Гэнэт л манайхныг толгой дараалан баривчилсан. Эхлээд Хэнтийд, дараа нь Улаанбаатарт авчраад л байцаагаад байсан. Заримыг нь айхтар тамлан хүн танихын аргагүй болгосон. Урьд нь хошуу дарга байсан ... гуайг (би нэрийг нь мартжээ) аймшигтай болгосныг харсан. Сүмбийн (Лхүмбийн хэрэг) гэгч юманд холбогдуулж байгаа л юм болсон. Сүмбэ гэж юу ч байсныг бүү мэд. 

	— Дүү бид хоёр «Эсэргүү» болж орост цөлөгдөөвдээ. Тийгээд дайн болж цэрэгт мордоод би мэнд үлдэж, дүү маань тэнд үлдээв. 

	Бид «Лхүмбийн хэрэг» гэгчид баригдсан юм билээ. Лхүмбийг таних нь байтугай түүний хэрэгт холбогдсоноо цөллөгөөс ирээд л мэдээвдээ. Нэг өдөр л барьж аваад Хэнтийд хүргэсэн. «Эсэргүү» хэргээ хүлээ гээд долоо найм хоног нүдсэн. Сүүлдээ ч бүүр ухаан тавиа юм биз. Элий балай л байсан. Нэг мэдэх нь ээ биднийг Улаанбаатарт аваад ирж. Зайсангийн аманд одоогийн ясны сүрьеэгийн эмнэлгийн дээхнээ гурван гэрт хорьсон байлаа. Тэгээд 1933 оны октябрийн баярын өмнөхөн биднийг Батцагаанд хүргэлээ. Таньдаг буриадууд бид бараг нэг довын шахуу улс байх юм. Хэн хэн маань хийсэн хэргээ мэддэггүй. Биднийг тоож үзэх хүн ч алга, асууж байцаах ч байдаггүй. 1934 он гарлаа. 1-р сарын 4 шиг санана. Нэг өглөө биднийг дөрвөн ачааны машинд багтаж ядтал нь чихээд аваад явлаа. Зуун хориод хүн лав бий. Баруун хойш яваад байх юм. Тийгээд Алтанбулагт хүргэв дээ. Тэндээсээ бас Улаан-Үд хүрч ачааны вагонд мал шиг чихээд явлаа. Эрхүүд очлоо. Вагоноос буулгахдаа Бислайн Бадамцэрэн, Башуудайн Дорж хоёрт арав арван жил өглөө. Үлдсэнийг нь тав таван жилийн ялтай гэв. Эрхүүгээс цааш 24 сутка (хоног) вагоноор явлаа. Вагон дүүрэн хүнтэй өдөрт 8-ийн хувингайн талаар нэг ус өгнө. Ам цангах, даарах гэж жигтэйхэн. Бараг сархинаг хатаа биз. Нэг мэдэхэд төмөр зам дуусаж Пенуг гэдэг өртөөнөөс явган «алхаад марш» гэдэг юм байна. Яваад л байсан, яваад л байсан. Өвөл, хавар, зун, намар хэчнээн хол явсан юм. Хойд туйлын наахна очсон гэдэг. Нутгаас гарахдаа эсгий гуталтай явсан. Түрийнээс авч цоорсон улыг нь цоольдсоор гэрийн шаахай аятай юмтай хүрээ. Миний очсон газар хойд мөсөн далайн наахна Уса гол. Ойролцоо Воркутийн нүүрсний уурхай гэж байх. Булай хүйтэн. Жар далан хэм гэж ярина. Хөлдөж нүд анихаас өлбөрч үхэх аюул ердөө л дэрэн дээр зэрэгцэнэ. Ортонгуудын (анчдын) мөлжөөд хаясан булууны яс олдвол наанадаж хоёр хоногийн өл залгана. Зовж тарчилснаа бодохоор мөнөө ч бие зарсхийдэг юм. Хоног тоотой болохоор цөллөгөөс мултарч Красноярскийн дээд Базайха тосгонд Зарп, Ампил, Аюурзана, Балдандоржийн Бат, Сүндэвийн Цэвэг, Дугарын Цэвэг, Батцагаан, миний дүү Бавуудорж нар газар газраас цуглаж ирлээ. Нутаг заагдсан л гэсэн. Юу гэсэн үгэв. Шёрт (чёрт) 1938 оны сүүлчээр ирсэн хэрэг. Мод бэлтгэлийн аж ахуй юм даа. Ажил нь хүнд ч авдаг өгдөг юмтай, нарны улс болохоор овоо л байсан. Гэтэл дэлхийн дайн болоо. Хуу цэрэгт мордсон. Ганцхан Зарп нас хэтэрснээр зол болж үлдээ. Ампил, Дугарын Цэвэг, Бавуудорж бид хэд Клюкин гэдэг гацаанд 45 сутка5 цэргийн сургууль үйлдээ. Тийгээд өөр өөр ангид хуваарилагдаад салсан. Би эхлээд Москвагийн дэргэд дараа нь алс Дорнодод явж дайныг эцэслээ. Ампил, Бавуудорж хоёрын минь сураг тээр жил хожуу гарсан. Нас ная гарлаа. Шорон гяндан цөллөг, дайн тулаан, амьдын хагацал хэчнээн юм үзэв дээ гэхчлэн өгүүлнэ. 

	Үүнийг үзэглэгч миний бие 1980-аад оны эцсээр өвгөнтэй анх танилцан хуучилж, улмаар кино үйлдвэрийн лабораторийн инженер П. Дашхүү, найруулагч «Хүргэн хүү» Д. Довдон зэрэг таних нөхдийн хамтаар «Хэлмэгдсэн ард» хэмээх баримтат кино хийсэн билээ. Харамсалтай нь энэ кино үрэгдэн арилж, зөвхөн эд материал гэгч нь архивд үлджээ. 

	 

	П. Дашхүүд хадгалагдан үлдсэн тэр кино зохиолын үндсэн эхийг нийтлэв. 

	 

	ХЭЛМЭГДСЭН АРД

	(Бүрэн хэмжээний баримтат кино зохиол)

	Зохиолыг бичсэн: П. Дашхүү

	Найруулагч: Д. Довдон

	Зөвлөх: С. Баатар

	Улаанбаатар хот 1990 он. 

	 

	Эхлэл

	Гучин хэдэн оны үеийн Дотоод яамны барилгын гэрэл зураг. Хэрцгий ширүүн 1937 он гэсэн бичиг тодрон тодорсоор яамны гол хаалган дээр ирэн тогтоход, гучин долоогийн тоо нь зурагт хуудсанд зурагдсанаар гар бууны дүрсэнд аажмаар шилжин ирнэ. 

	Энэ үед Дотоод яамны шоронгийн үүд чахран дуугарч, гав гинж харжигнан, хүнд алхаанууд шал доргиулан нүргэлж, бууны замаг тачигнан буун дуу огцом тасхийхэд түүнээс урссан цус гол хаалганы довжоог даган урсана. 

	Буу дуугарах тоолон 9-ийн болон гурвын тоо гудайн тахийж тэдгээрээс урссан цус мөнхүү довжоог даган бялдана. 

	Довжооны гишгүүрээс савирсан цусаар «Хэлмэгдсэн ард» гэсэн бичиг бичигдэнэ. 

	 

	* * *

	 

	Хувьсгалын музей. 

	Тус музейн салбар танхимын үүдэнд хэлмэгдэгсдэд зориулсан цагаан баримлан хөшөөг цэцгэн дунд байрлуулжээ. 

	«Түүх тэднийг мартахгүй» гэсэн хаяг бүхий энэхүү танхимд хөгшин хөвөөгүй олон хүн хөлхөнө. Шилэн дарлагад байх гучин хэдэн оны тэртээх баримт бичгүүдээс эхлэн, гар болон гэрэл зургуудаар эл үзэсгэлэн дүүрэн ажээ. 

	Янз бүрийн хүмүүсийн зурган дундаас идэр залуугийн цогтой сэргэлэн харцтай туранхайвтар залуугийн эгэл жирийн л нэг зураг. Гэвч энэ зураг томрон томорсоор дүрс нь бүдгэрэн түмэн үрчлээс болсон нүүр болон хувирахад гагцхүү нүд нь танил харагдана. Гүн уйтгар гуниг харуусал хадгалсан тэрхүү нүд, эвэршиж мойнийсон хуруунуудаа имрэн суугаа өвгөн болон хувирна. Зураг ингэж амилан тавин хэдэн жилийн өмнөх бэрх нугачааг эргэн санахдаа өөрийн нь болон өрөөл бусад олны нь хүсэн мөрөөддөг байсан «Цагаадах» гэдэг үгийг сонсохын чинээ санаагүй явсан нь саяхан мэт боловч өтөлсөн хойноо сонсоод залуужих шиг сэтгэлийн нь тэнхээг нэмэх атугай ч мөн сэтгэлийн нь шархыг ч хөндөхөө амьдрал бас мартсангүй. 

	Сэтгэгдэл бичих зузаан дэвтэр тавьсан жижиг ширээг тойруулан тавьсан вандан дээр амрагч тэр бээр суга таягаа мөрлөн босож хананд байх гэрэл зургууд руу ойртон очиж хараа тогтоон ажихыг нь харвал түүний дүү Ж. Бавуудоржийн зураг ажээ. 

	Түүхийн энэ баримтууд дотроос төрөл төрөгсдөө эрж тодруулахаар, зураг хөргийг нь олж харахаар хэчнээн олон хүн энэ өвгөн шиг дор бүрийдээ сонирхсон зүйлийг үзнэ. 

	Өвгөний хажууд хүү, бэр ачаас нь гадна хөндлөнгийн нэг хүн байх нь М.А.А-ийн түүхийн секторын эрхлэгч буюу «Гал мэсэн дунд» гэгч өгүүллийг бичигч С. Баатар хамт байна. 

	С. Баатар:

	— Манайдаа л хүндтэй хүний нэг ахмад дайчин энэ хүнийг Жалсангийн Дашдорж гэдэг. Дашдорж гуай чухам юуны учир яллагдаж, харь газар цөлөгдөж явсныхаа учрыг 26 жилийн дараа буюу 1959 онд эх орондоо буцаж ирээд л мэджээ. 

	 

	* * *

	 

	Унасан газар, угаасан ус нь. 

	Хэнтий аймгийн Дадал сумын нутаг «Ламын ухаа» гэдэг газар, түүний үзэсгэлэнт сайхан байгаль. Энэ л сайхан нутаг эхээс мэндэлсэн Жалсангийн Дашдорж, Бавуудорж хоёр хөвүүн эх орноо хамгаалах эр цэргийн албанд эндээс л мордож, «Эсэргүү» гэгдэн мөн эндээс л баривчлагдсан. 

	 

	* * *

	 

	Хувьсгалын эсэргүү болсон нь

	Хувьсгалын музейд гарсан үзэсгэлэнгийн үзмэрүүд. Тайлбарлагчийн жигд хүнгэнэх дуу «Лхүмбийн хэрэг» гэгч зохиомол хэрэгт олон арван мянган гэм зэмгүй хүмүүс хамрагдсаны дийлэнх нь буриад зон олон байлаа. Хайрт дүүгийнхээ зургийн өмнө зогсох Дашдорж гуай сэтгэлийнхээ догдлолыг арайхийн даран өнгөрснөө, хэрхэн «Эсэргүү» болсноо хүүрнэнэ. 

	 

	* * *

	 

	Хүний газар, гүний нутагт. 

	«Хувьсгалын эсэргүү» гэсэн хаягтай харь газрын хязгаарт цөлөгдсөн олон арван аавын хөвгүүдийн дунд ах дүү хоёр бараа бараагаа нэг харан ямар боловч нэгэн зүгт үл мэдэгдэх хувь тавилангийн замаар одсон. 

	Сэрийлгэсэн жадтай бууны аман дор, Сибирь нутгийн хунгарласан их цасыг арайхийн туулж яваа хоригдлуудын цувааг хөдөлгөөнт гар зургаар дүрсэлнэ. 

	Хойд мөсөн далайд ойр, гэрэлт нарны барааг үздэггүй шахам хүйтэн цэвдэг Вокрутад Дашдорж цөлөгдсөн ажээ. 

	Амьсгалж үзээгүй агаар, хийж үзээгүй ажил, хэл мэдэхгүйн зовлон давхар ял болно. Вокрутын болон усан онгоцны кочекарийн гэрэл зургууд. 

	 

	* * *

	 

	Ховор тохиолдох аз. 

	Таван жилийн дараа дээд Печорт цөлөгдсөн хайрт дүү Бавуудоржийгоо олж уулзсан уулзалт, хамтран амьдарсан хэсэгхэн хугацаа энэ бүхэн Дашдоржийн сэтгэлээс мөнх уяатай. Дашдорж дүүгийнхээ хамт авхуулсан гэрэл зураг эсвэл ах дүү хоёрын гэрэл зургийн эвлүүлэг. 

	 

	* * *

	 

	«Эх орны дайн»

	Эх болсон монгол орондоо буцах эрхгүй эхийн хоёр хүү харийн дайнд хайртай монгол орноо төлөөлөн мордлоо. 

	Салаа замын эрхээр салсан ах дүү хоёр нэг нь Москваг хамгаалахаар, нөгөө нь аль нэг амь өрссөн фронт руу одлоо. Москвагийн хамгаалалтын тухай баримтат киноны хэсгээс үзүүлнэ. 

	 

	* * *

	 

	Ж. Дашдоржийнх. 

	Хоёр өрөө тохилог сууц. Номын тавиур гуулин бурхад. Шилэн хоргонд №814881 тоот үнэмлэх, эх орны дайны хоёрдугаар зэргийн одон медалиуд, Аугаа их эх орны дайнд оролцсоны баталгаа болон ялалтын ойнуудад зориулан өөрийн тухай бичсэн өгүүллэгтэй «Үнэн», «Улаан-Од», «Хөдөлмөр» зэрэг сонины дугаарууд тэднийд орсон хэний ч болов нүднээ тусна. Нэг дутуу юм нь харилцуур утас л алга. Тэднийхэн халуун ам бүлээрээ байцгаана. 

	 

	* * *

	 

	Хувьсгалын музей. 

	Өнөөх л үзэсгэлэнгийн танхим, дүүгийнхээ зургаас нүд салгалгүй зогсох Дашдорж гуай:

	— Дүү маань цэрэгт явахынхаа өмнө «Бид чинь огт үндэсгүй хилс хэргээр л ингэж үйл тамаа үзэж явна шүү дээ, ах минь» гэж билээ. Тэгээд салж явахдаа «эр цэргийн ёсоор тулалдаж, эсвэл энгэртээ одонтой, эсвэл духандаа сумтай л дуусах минь» гээд явсан дүү маань 1943 оны 9-р сарын 12-нд хүнд шархадсан баатрын ёсоор амь үрэгдсэн. Харьковоос зуу гаруй километрт орших 393 эрэлхэг хүмүүсийн дурсгалд зориулсан нэгэн гэрэлт хөшөөнд «Жалсанов Бавуудорж» гэсэн нь бий. Бид үүнийг хожим мэдэж 1973 онд эхнэр, хоёр хүүхэд, эгчийнхээ хамт очиж уг хөшөөнд цэцэг өргөн дүүгийнхээ дурсгалыг хүндэтгэсэн дээ» хэмээн хүүрнэнэ. 

	Тэрхүү дурсгалын хөшөөний зураг байна. (Украйн явж зураг авна) Дашдорж гуайн хүүрнэл өндөрлөхөд С. Баатар:

	— Сталины дэглэмийн хар сүүдэр гэм зэмгүй хүмүүсийг хэрхэн нөмөрч байсныг бодоход сэтгэл эмзэглэх авч монгол, зөвлөлтийн эгэл хүмүүс гал мэсэн доор, гамшиг зовлонгийн дунд ч бие биеэ ханийн халуун сэтгэлээр халамжлан тэтгэж хүн ёсоор нөхөрлөж явсан түүхэн үнэнийг хэн ч хэзээ ч үгүйсгэх аргагүй юм гэнэ. 

	 

	Төгсгөл. 

	Дотоод яамны барилгын өнөөгийн гэрэл зураг, түүн дээр НАХЯ-ыг татан буулгасан тухай зарлигийн үг үсэг тодрон дэлгэц дүүрнэ. 

	Төгсөв. 

	Улаанбаатар. 

	1990-5-20. 

	 

	 

	7. ХЭЛМЭГДЭЭГҮЙ АЙЛ БАЙТУГАЙ, ХҮН ГЭЖ БАЙГААГҮЙ

	[image: Image]

	Хайдавын Юмжав Чита орчим Бөртийн бэлчир нутагт 1915 онд төрсөн. Уг нь Намжилын Юндэнгийн хүү боловч эцэг нь баригдаад явсан тул түүний ах лам Хайдаваар овоглосон. Эдүгээ Дадал сумын төвд аж төрж суугаа. «Эсэргүү» гэгдэхийн түмэн зовлонг нүдээр үзэж, сэтгэлээр амсаж, биеэр туулсан энэ буурлын яриа энэ нутаг орон, хүн ардыг дайран өнгөрсөн тэр аймшгийн тухай 

	нийтлэг дүр зургийг илэрхийлэх бүлгээ. Юмжав гуайн өгүүлэх нь: Манайх 1922 онд нүүж ирсэн, малчин удмын улс. Аав бичиг үсэг мэдэхийн хувьд Онон хошуунд алба хашиж, сумын дарга ч болж явсан. Би 1935 онд цэрэгт татагдсан. 1936 оны өвөл өвчний учир халагдаж ирсэн. 1937 онд дахин татагдаж, 7-р дивизэд очоод бид 3 худаг гаргасан. Түүнд нь 8-р сард олон хүн хордож үхсэн. Би ч хордож хэвтээд шүдгүй болоод амьд үлдсэн. 

	Гэтэл маршал Х. Чойбалсангийн биеэ илчлэх тухай тушаал юм гарсан байсан. Тэрэнд нь хамрагдан 1938 онд халагдаад ирэхэд аав болоод нутгийнхан бүгд баригдаад явсан. Өндөр настай, нэг татаж унадаг, 5—6 эрэгтэй хүн үлдсэн байв. Би гэж нэг нэр хүнд муутайхан амьтан нэмэгдсэн. Эмэгтэйчүүдийг ч барьсан. Бүх эд мал хөрөнгийг нь хураасан. Идэх юм олдохгүй болсон байлаа. Бэлчих малгүй, гараад явахад уулзах хүнгүй л болсон байсан даа. 

	Амьдрахын эрхэнд аргаа олох ёстой байв. Бидэнд өл залгаж болох юм баян хангайн маань хишиг л байлаа. Гэтэл мод чулууны ажилд бяр чадалтай хүн үгүй, ан ав хийх гэхэд буу зэвсэг байхгүй болсон байв. Ер нь тэрэг чарга, тоног хэрэгсэл, ажлын багаж, гутал хувцас, хүнс бүгдийг хураагаад авчихсан. Гар нүцгэн гайхаш тасарсан авгай чавганц, нялх нойтон голдуу хүмүүс үлдсэн байлаа. 

	Энэ үед хүн хүчээ нэгтгэх, хоёрт нам засаг нь дэмжиж, шахаж байсан болохоор нэгдэл гэж юм байгуулах ганц арга байх шиг санагдаад 13 айл нийлж Хүрэн шугуйн нэгдэл гэж байгуулав. Нөгөө долоо дотроо би арай дөнгүүр нь байсан юм болов уу даа. Намайг нэгдлийн дарга болгов. Лениний хоршооллын төлөвлөгөө гэж номыг хараад л хүнээр заалгаж нэг муу уншихтай болсон хэрэг. 

	Анх хийсэн ажил маань банз мод бэлтгэж халх айлуудад хонь хургаар өгөх, цагаан төмс, мэхээр мэтийг түүж өл залгах зэрэг байсан. Газар тариалан эрхлэх хэрэгтэй байв. Газраа хагалахын тулд 2000 төгрөгийн зээл авч 10 шар үхэр авлаа, артель коммуны үлдэгдэл анжис байсан. Ганц шуудай үрийн буудай олж тариад 20 шуудайг ургуулж 2—3-ыг үрд үлдээж бусдыг нь гар тээрмээр татаж ирэв. Овьёос тарьсан гээд аргаа олж эхэлсэн. Хүмүүсийн санаа сэтгэлд ч бас нөлөөлсөн. Өөрсдөө нэг дуу зохиогоод дуулдаг болсон. Тэр нь

	 

	Хүрэн шугуйн баруун урд

	Хөгжилтэй тогтсон нэгдэл байна 

	Хөгжилтэй тогтсоны ач тусаар 

	Хүчирхэг нийгэмдээ дэвшивэй. 

	 

	Шавгын булгийн баруун урд 

	Саналаараа тогтсон нэгдэл байна 

	Саналаа нэгтгэсний ач тусаар 

	Сайхан нийгэмдээ дэвшивэй 

	 

	гэсэн үгтэй. Гэтэл үлдсэн муусайн авгай хүүнүүдэд оногдол тээврийн үүрэг гэж цэргийн хэрэгцээнд тэрэг тоноглол бэлтгэж нийлүүл гэж зовоодог байв. 

	1941 онд намайг ахиад л цэрэгт татаж 7 МД-ийн холбоонд 1944 оны өвөл хүртэл алба хаасан. 1945 онд дахин түр цэргээр МД-ийн холбоонд очиж дайнд оролцсон. Арван жилд 4 удаа цэрэгт татагдаж янз янзын л юм үзэж явлаа. Ирээд багийн дарга, агент, бригадын тоо бүртгэгч хийж байлаа. 1960 оноос сүү тосны заводын эрхлэгчээр олон жил ажиллаж, тосны чанар сайн гэж орост гаргаж байлаа. Бодоод байхад хэлмэгдүүлэлт гэдэг чинь биднийг мөн ч хатуухан дайрсан юм шүү дээ. 

	Албаны хүмүүс биднийг эсэргүүгийн үлдэгдэл л гэж загнадаг, бид үргэлж дарамтад явж иржээ. Гэтэл бид «эсэргүү» гэгчийгээ мэддэггүй л байлаа шүү дээ. 

	Миний овоглож явдаг авга ах Хайдавыг Читад баривчилж 10 жил шоронд ял эдлүүлсэн. Лам гэдгээр нь л байх. Хил чангараад ирж чадаагүй. Манай хөгшин Цэвээн Хандын эцгийг «Лхүмбийн хэрэг» гэгчид холбогдуулж баривчилж Орост цөлсөн, сураггүй болсон. (Энэ бол Цэмбэлдоржийн эцэг Чулуунгарам бөгөөд тэр хэсэгт тодорхой өгүүлэв. С. Б.) Эх нь 6 нялх хүүхэдтэй үлдсэн. Бид чинь үрэгдсэн, үлдсэнтэйгээ цөм л хэлмэгдсэн улс. 

	Хогшил хөрөнгийг хураахдаа зөвхөн зовоохын тулд л байсан шиг байдаг. Эзнээсээ өөр хэнд ч хэрэггүй юмнуудаар яадаг байна вэ. Миний бага дүү Жүгдэрнамжилыг орон дээрээ унтаж байхад нь газарт авч тавиад орыг нь аваад явсан, эхнэр самган дээлийг аваад явдаг байсан. 

	Сумын төв дээр ачааны машин ирж зогсоочхоод хүнээр дүүргэж авч явдаг. Эрэгтэйчүүд нь эхний ээлжид баригдаж дууссан энэ нутагт эмэгтэйчүүдээр дүүргэж байсан. Сэнжим гэдэг эмэгтэйн 3 настай хүүхдийг орилуулж орхиод аваад явсан. Морь нь явж өгөхгүй болохоор «Тэр байшинд хэн байна?» гэж асуугаад Балам гэдэг эмэгтэйг барьж аваад явсан байдаг. Эдний «Эсэргүү» гэж юу байх вэ дээ. 

	 

	 

	8. «ЭСЭРГҮҮ»-ИЙ ХҮҮ ЭСЭРГҮҮ

	«Аав бол эсэргүү мөн» гэдэг хүн байдаг юм байна. Түүх болдгоороо болоод л өнгөрсөн. Энд буруу, зөв гэсэн ойлголт байхгүй. Байх ч ёсгүй. Эсэргүү л гэсэн бол эсэргүү л байж таараа. Гэхдээ, миний аав биш ерөөс хувьсгал гэгч нь л буруу байхгүй юу» гэнэ. 

	Үнэхээр ч монголын түүхэнд тохиолдсон «хэлмэгдүүлэлт» хэмээх аймшигт үзэгдэл бол «ардын», «социалист» хувьсгал гэгчийн мөн чанараас үүдэлтэй билээ. Өөрөөр хэлбэл түүний үгийг, үйлдлийг эрүүл ухаанаар хүлээж авахад хэцүү. Тийм учраас өөрийнхөөрөө явах юм бол «эсэргүү» л болж таарах юм байна. Ингэж үзвэл багшийн хэлдэг зөв байх аа!

	ТИС-ийн багш, МУ-ын гавьяат багш Самбуугийн Ишбалжир гуай цааш өгүүлснийг доор нийтлэв. 

	Жич: Буриад үндэстэнд нэг гоц онцлог байх бөгөөд тэр нь угийн бичгээ маш нарийн хөтөлдөг, үр удмаараа дамжуулан авч явдагт юм. Ишбалжир багш гэхэд XII зуунаас хойш хөтөлсөн байна билээ. 

	Түүний яриа буриад үндэстэн хэлмэгдэх болсон шалтгаан, тэднийг хэрхэн хэлмэгдүүлсэн зэргийг харуулах учир энд нэлээд дэлгэрэнгүй авав. Багшийн өгүүлэх нь:

	... Бага сургуульд уншиж бичиж чаддаг болохдоо жанчтай номуудад юу бичсэн байгааг сонирхох болсон. Номуудын зарим нь Төвөдөөр, зарим нь уншихад хэцүү монгол бичгээр бичсэн байсан. Нэг жижигхэн номын жанчийг задалж үзэв. Гар бичмэлийн эцэст сайхан монгол бичгээр «Эгнү и бичигсэн бодонгууд обог ун албату Шагдор Лувзанг ун» гэж бичсэн байсныг одоо болтол эс мартнам. Тэр бичигт юун тухай бичсэнийг сонирхоогүйгээ санах бүртээ өөрийгөө зэмлэдэг би. 

	Ийм учир орон даяар шинээр овог авах болохыг алтан ургийн нагац «Бодонгууд» овгоо, хуланц эцгийн нэр «Шагдар»-тай хоршуулан «Шагдар-Бодонгуд» гэж овоглов. Миний хуланц эцэг Шагдарын онгон нь хойч үеийнхээ буян заяаг түшиж явдаг биз ээ. 

	 

	Миний элэнц эцэг Дугар (1850—1931)

	Шагдарын Дугар нь Хорлоо (Хурла) нэртэй ганц өргөмөл хүүтэй, Шаргимай, Балжид гэдэг хоёр охинтой. Өвөг дээдсээс нь уламжлагдан үлдсэн Урд Тавтаанайн Эргимэгийн өвөрт нутагтай гэдэг. 

	Би сургуульд сурч байхдаа: «Гар урчуудын үйлдвэрлэл, арилжаа наймаа, мөнгө хүүлэлт энэ гурваас анхны капиталын хуримтлал бий болсон» гэж заалгасан. Энэ бол үнэн. Овгийн байгууллаас бүрэн салж чадаагүй байсан Хорь буриадад Хаант орос оронд эрчимжиж байсан капитализмын нөлөөгөөр XIX зууны сүүлээс капиталын хуримтлал бий болж эхэлсэн байна. 

	Октябрийн хувьсгал ялсны дараа иргэний дайны үед хаан рубль жирийн цаас болоход Дугар гэнэтхэн ядуурч, сэтгэл мэдрэлийн өвчтэй болсон гэдэг. Насаараа цуглуулсан их хөрөнгө гэнэтхэн алга болоход сэтгэл санааны хямралд ч орсон. Түүний гол буруутан большевикуудыг үзэн ядах нь зүйн хэрэг. Ингээд ганц хүүтэйгээ санаа нийлж 1920 онд нутгаасаа нүүж, Улз голд нутаглах болжээ. 1931 оны хонин жил 81 настай таалал төгссөн бөгөөд цоожтой, төмөр тоногтой, том модон авдрыг нь нээхэд үлэмж их рубль гарчээ. Тэр рублиэр ах Лхасүрэн, эгч Лхамжав бид нар тоглодог байсныг сайн санах юм. 

	Гучаад оны цөвүүн цагт өвөг эцэг Хорлоо Лхүмбийн хэрэгт холбогдон баригдахад үр хүүхдийг минь хэлмэгдүүлэхэд эд мөрийн баримт болуузай гэж айснаасаа болж эмээ ээж Цэрмаа бүгдийг шатаан устгажээ. 

	Дугарын ганц өргөмөл хүү Хорлоо (1881—1939) 1904 онд Тогооны Цэрмаа гэгчтэй гэр бүл болж Зунзуй, Самбуу, Дашравдан, Лхасүрэн гэж дөрвөн хүү, Янжмаа, Хандмаа, Лхамжав гэж гурван охин төрүүлжээ. 

	1920 онд Хорлоогийнх Монголд нүүж одоогийн Дашбалбар сумын нутаг Агитын ард, Улз голын хойд эрэг дээр Очирын Цэвээнийхтэй айлсан амьдарч байх үед 1926 онд Лхасүрэн, Лхамжав гэдэг хоёр ихэр хүүхэд төрүүлжээ. XVI жарны цагаан морин жилийн өвлийн дунд сарын 17-нд (1931—01—05) түүний дунд охин Хандмаагаас өгүүлэгч миний бие төрсөн билээ. Дараа жил эцэг Дугар нь өөд болж, нутаг сэлгэн Тээгийн дээд буланд нүүн очиж амьдарсан. Миний мэдээ орж, балчир насаа өнгөрөөсөн нутаг минь Улз голын тал, Бүсийн голын дунд, адаг бие, Дун уулын өвөр Туултайн тал билээ. 

	 

	Аавын минь нутаг Алхана уулаар

	Алхаж л мацаж л явлаа даа 

	Ариухан миний Дун уултай 

	Адилхан юм даа адилхан юм. 

	Өвгөдийн минь нутаг Агын талаар 

	Өөдөө сөөргөө л явлаа даа. 

	Өөрийн минь төрсөн Улзын талбай

	Өө зайгүй адилхан юм даа. 

	Улз, Ага, Дун, Алхана

	Угаас монгол нутаг болохоор

	Ус нь ч адилхан, уул нь ч адилхан

	Уянга нь ч адилхан байлгүй яах вэ дээ

	 

	гэсэн сэтгэлийн халил байдаг юм байна. 

	Би хар багаасаа, Лхасран ахай, Лхамжаан авгайгаа дуурайж нагац аавыгаа «аав», нагац ээжийгээ «эжий», төрсөн ээжийгээ «Хандмаа авгай» гэж дуудан хэлд орсон хүн. Би ээжийнхээ төрхөмд төрсөн учир нагац ааваараа овоглож «Хурлын Борвой» нэртэй явлаа. Нагац аав Хорлоо (Буриадаар Хурла) 1933 онд Лхүмбийн хэргээр баригдаж ЗХУ-д цөлөгдөн Москва-Воркута (Уралын нурууны хойд төгсгөл. Хойд мөсөн далайн эргээс 200 км наана байдаг хот)-ийн төмөр замын барилга дээр хүнд хүчир ажил хийж байгаад шийтгэлийн хугацаа дуусаад 1938 онд суллагджээ. 

	Миний бие Зөвлөлт Украйны Харьков хотод сурч байхдаа Эрхүү мужийн Усть-Ордын Бурятын Үндэсний тойрогт миний нагац аавтай баригдсан Санжийн Ваанчиг, Болдын Бат нартай 1952 онд уулзаж нагац аавынхаа тухай тодорхой сонсож билээ. Тэр суллагдаад мөнгө олох зорилгоор нэг жил гаруй ажил хийж байгаад 1939 онд өвчнөөр насан өөд болсон юм билээ. 

	Би 1954 онд Харьков хотод Авто замын дээд сургуулийг төгсөж инженерийн дипломыг өвөртлөөд буцах замдаа өвөг дээдсийнхээ уугуул нутаг Тавтаанайд нагац аавынхаа хаяал дүү Шагдарын Базарын Батцэрэнгийнд очиж билээ. Эргэмигийн өвөрт замын хажууд 2 м орчим өндөр хавтгай чулуу зоолттой байхыг харлаа. Батцэрэн ахай тэр чулууг миний чулуу гэдэг. Нагац аав чинь нүүхдээ энэ чулуун дээр маанийн 6 үсэг бичиж нутагтаа зоогоод явсан юм гэж хэлэхэд түүнийг 3 удаа тойрч мөргөхдөө нагац аавыгаа санагалзан нэг уйлж билээ. 

	1995 онд Думбурай генералаас нагац аавынхаа цагаатгалын хуудас авч удалгүй нөхвөрийн 1 сая төгрөгийг Лхамжав эгчтэй хувааж аваад, хайрт нагац аав минь хилс хэрэгт хэлмэгдэж 56 жилийн өмнө өөд болсон ч бидэндээ тусалсаар л явна гэж бодоод бас нэг удаа цурхиран уйллаа. 

	Манайх Октябрын хувьсгал, иргэний дайнаас дүрвэж цусан ах дүү Монголдоо нүүн ирэхдээ Халх түмэн маань баяртайгаар угтаж авсан даа. МҮЭ-ийн Төв зөвлөлийн дарга, мөн МАХН-ын Төв хорооны нарийн бичгийн дарга Жамбын Лхүмбэ (1902—1933) Улзын голоор явж дүрвэж ирсэн буриад нарын аж байдалтай танилцаж их хөдөлмөрч, соёлтой, боловсролтой ах дүү нар ирсэн гэж олзуурхан дэмжиж яваад большевикуудын залхаан цээрлүүлэлтэд миний нагац аавын хамт хэлмэгдэж цаазлуулсан билээ. Энэ сайхан залуугийн ариун сүнсэнд бас нэг мөргөнөм. 

	Миний дунд ах Самбуу аавыгаа асар хүндэтгэдэг, их эмээдэг, хажууд нь тамхи татах битгий хэл, илүү дутуу үг ч хэлдэггүй байжээ. Ах маань 1932 онд цэргийн албанд татагдаж Улаан Хуаранд цэргийн алба хааж байхад 1933 онд аав эсэргүү хэрэгт холбогдон баригдаж Улаанбаатарт ирсэн тухай мэдээ сонсжээ. Аавыгаа хаана байгааг сураглахад хоригдлууд Туул голоос мөс зөөж байгаа гэж сонсоод тэнд очиход олон хүн (хоригдлууд) нуруундаа мөс үүрээд зөөж байгаа харагджээ. Тэнд зогсоод харж байтал аав нь мөс үүрээд явж байхыг хараад хайрлаж уйлснаа над ярьж билээ. 

	Аав нь хүүгээ харж мөсөө газар тавиад,

	— Цэргийн алба сайн хашиж байна уу? гэж асуугаад, энэ албыг үнэнч шударга хаагаарай гэж захижээ. 

	Аав мэдүүлэхдээ: Сампилын Эрдэнийнд нэлээд олон хүн цуглаад ингэж ярилцсан. Монголд баячуудын хөрөнгө хурааж, хамтрал коммун болж, амьдрахад хэцүү л болж байна. Ванчин богдоос аврал эрж мандал өргөе. Мөнгө өгөгтий гэж уриалав. Би мөнгөгүй байсан учир 1 төгрөг өгөв. Дараа нь бид Дагва-Оросынд очицгоож архи ууцгаасан. Би их согтсон гэжээ. 

	Миний нагац эжий Хойд Тавтаанайн бодонгууд овгийн мунтараас гаралтай. Эдүгээ Баянтүм суугаа Жалсайн Тайван бол миний адил Мунтартарны зээ бүлгээ. Жалсангийн Пайвалын эжий Чимэд болбоос Мунтарын Аюушийн Цэрэнгийн охин болой. 

	Мунтарын Аюушийн Тавхайн Дугар болбоос большевикуудын хувьсгалын агуу шуургыг сөрж зогссон нэгэн. 

	Мунтарын Бадма бол Чүлтэм, Жамсран гэдэг 2 хүүтэй бөгөөд Төвөдийн анагаах ухааныг төгс эзэмшиж Санкт-Петербург хотод очиж үнэн алдартны шашинд орж загалмай зүүж, Александар хааны хүү болж Петр Александрович Бадмаев гэж овог нэртэй болж ихэд алдаршсан хүмүүс. Миний уг нагац нар ийм л хүмүүс байсан. 

	Мунтарын Бүтүүхэйн Тогоон гэгч Равдан гэдэг ганц хүүтэй, Мэдэгмаа, Цэрмаа гэж хоёр охинтой. Чинээлэг айлын том охин Чимэд (Янжмаа) (1905—1979) алт мөнгөөр гоёсон, сайхан дуулдаг гоё хүүхэн байсан учир:

	 

	Холбоо мөнгөн хундрагатай

	Хонгор хулын гоё гээш нь

	Хольцгүй алтан бөлзөгтэй

	Хоролын Чимэдэй гоё гээш нь 

	 

	гэдэг дуутай байсныг нутгийн ахмадууд сайн мэднэ. 

	Тэр Затиугийн Мөнхжаргал гэж баян хүний эхнэр болж яггүй чинээлэг амьдарч байтал нударган баячуудыг хоморголон баривчилж эхэлсэн 1930-аад онд эр нөхрийн хамт баривчилж хөрөнгийг нь хурааж Енисей мөрний дунд бие Туруханы хязгаарт цөлөгдөж, мод бэлтгэх хүнд хүчир ажлыг 10 шахам жил хийгээд нутагтаа ирж колхозын мал малласан. Түүний ач гуч нар Буриад улс, Чит мужид амьдарцгааж байна. 

	Ээжийнхээ ачийг хариулах нь боломжгүй хэцүү гэж хүмүүс ярьдаг. Энэ үнэн ч байх. Гэхдээ би буурал ээжийгээ лавтай 2 удаа баярлуулсан гэж сэтгэл хангалуун явдаг. 

	Улаанбаатараас яаран яарсаар хоёр жилийн дараа гэртээ ирж эжийтэйгээ уулзаж хацраа үнсүүлж байхдаа зүрх догдлон уйлж билээ. 

	— Таныгаа харсаар хөнжилдөө уйлдаг, тугалыг нь татаж өгдөг байхаа яалаа даа гэж өөрийгөө зэмлэдэг байлаа гэж хэлэхэд, эжийн минь сайхан царай баярын мишээлээр гэрэлтэж байхыг тод харсан билээ. 

	— Тэгж л бодож яваа бол, бол оо доо! гэж хязгааргүй баярласан хайраар хэлсэн нь миний сэтгэлд үүрд хоногшин үлдсэн юм. 

	 

	Бөмбөлөг нүдний ухархайгаас

	Бөмбөрөн унах нулимсан дусал 

	Алаг нүдний булчирхайгаас бус 

	Алаг зүрхний догдлохоос унадаг юм. 

	 

	1954 он. Сургуулиа төгсөж инженер болоод нутаг буцах замдаа эжийнхээ төрсөн нутаг Агын аймгийн Тавтаанайд очиж, ах дүү, төрөл садантайгаа уулзаад 35 жилийн өмнө орхин явсан төрөлх нутгаас нь арваад цэцэг, атга шороог алчуурт боогоод авчирч өгч билээ. Алчууртай шороог минь бурхандаа өргөж билээ. Ээжийнхээ баярласныг энд бас нэг удаа ажигласан. Би ээжийгээ хоёрхон удаа ч гэсэн баярлуулсан даа. Бас ээждээ 2 удаа баярласнаа бүүр түүр санадаг. Төмөр зуухны баруун урд хөмөрсөн араг дээр суугаад олон шагай цэвэрлэж өгөхөд бас нэг баярласан. Шагайгаа хийх савгүй байхад бурхны гүнгэрваа доорх шүүгээнээс гоё хээтэй даавуугаар оёсон уут авч шагайгаа хийгээрэй гэж надад өгөхөд их баярласнаа санадаг. Харин эжийнхээ тухай нагац эжийгээсээ, мөн төрсөн эжийнхээ үеийн нөхөд Санжийн Ваанчигийн Цэрмаа авгай, Жамбалын Сүхээ авгай, Д. Дугаржавын эхнэр Намжилмаа авгай нараас нэлээд юм сонссон л доо. 

	Бага байхад миний баруун гарын царвууны ард дугуй хүрэн мэнгэ байсныг санаж байна. Мэнгээ харуул! гэж эжийн хэлэхэд баруун ханцуйгаа шамлаж мэнгээ харуулж сайрхдаг байснаа бас санах юм. 

	 

	(Хүний үр сад гэгч эцэг эх, элгэн саднаа, газар усаа сэтгэлдээ ийнхүү тээн явдаг ажээ. Тэгвэл өнчрөн үлдсэн үй олон буриад хөвгүүд, охид юухныг зүрх сэтгэлдээ тээн энэ насыг элээж явна вэ дээ. С. Б.)

	 

	 

	9. ОЮУНЫ ҮНЭ ЦЭН

	Нэрт орчуулагч, бичгийн хүмүүн Гүрбазарын Амар абугайг танихгүй, мэдэхгүй уншигч Монголд лав үгүй буй заа. Тэр бээр дэлхий ертөнцийн оюуны сор бүтээлүүдээс олон олныг дээжлэн сааж монгол түмнийхээ оюуны цангааг тайлаа билээ. 

	Амар гуайн орчуулгын болоод бичиг туурвилын нэрсийг дав даруй тоолоод гаргачих амаргүй бүлгээ. Түүний нэлээд хожмын бүтээлүүд дунд «Эгэл эрхмүүд» хэмээх эгэлийн эгэл атлаа эрхэм гэгээлэг нэгэн судар буй. Энэ номыг уншиж суухуй болон эрхэм номын хүмүүний энгийн хүүрнэлийг сонсон ахуйд бидний өдөр тутмын эгэл амьдрал дундаас энэ хүн эгэл бишийг, эрхэм дээдийг яахин ингэж олж харж, онож өгүүлдэг байна вэ? гэмээр байх юм. 

	Тэдгээрээс ганцханыг энд нийтлэв. Учир нь: Амар гуай хэлмэгдүүлэлтийн сэдвээр олон л баримт ярьсан. Гэвч тэр бүхний цаана хүмүүний үнэ цэний тухай, хүний амины, хүн чанарын үнэ цэний тухай санаашрал гарч ирээд байсан юм. 

	Хэчнээн хүний амь бүрэлгэсэн, хэнийг хэрхэн тамласан... гэхээсээ тэр бүхний цаана бид чинь ямархан үнэт баялгаа алдсан юм бэ? гэсэн бодол, тэр олны чинь нэг нь гэхэд хэн, юу байсан бэ? гэдгийг хөндөх ёстой болоод байгаа юм. Тухайлан хэлбэл зөвхөн хүн хэлмэгдсэн биш Монголын үндэсний оюуны сан хөмрөгт учирсан хор хохирол, үндэсний соёл оюуны хэлмэгдлийн тухай сэдэв хөндөгдөх бүлгээ. 

	 

	* * *

	 

	БУДДАРЬ БАГШИЙН ХУВЬ ЗАЯА

	Өнгөрсөн зууны хорь, гучаад оны Монголын шилдэг сэхээтний нэг Дэмчиг овогтой Буддарийн талаарх мэдээлэл улам бүр бүдгэрсээр байх шиг байна. Түүнийг мэдэх, биеэр нь үзсэн харсан хүн тун цөөхөн болжээ. Дээхэн үеийн манай сэхээтнүүд түүнийг эрдэмтэн, орчуулагч гэхээсээ Буддарь багш хэмээцгээдгийг би мэднэ. 

	Буддарь бол Хаант Оросын Чита мужийн Агын буриадын нутаг Угсаахай гэдэг газар төрсөн бөгөөд эцэг Дэлгэрийн Дэмчиг нь гулбаа буюу нутгийн тэргүүн ноён байжээ. Орос хэлний голова гэдэг үг баахан сунжирч гулбаа болсон хэрэг. Ноён гэдэг нь халх монголчуудын ноён гэдгээс эрс ялгаатай, өөрөөр хэлбэл угсаа залгамжилсан бус ард олны сонгуулиар өргөмжлөгдсөн хүн юм. Ерөөс буриад зон өнөөг хүртэл аливаа удирдагчийг ноён гэсээр байгаа нь ийм учиртай билээ. 

	Дэмчигийнх угаасаа олон малтай, зөвхөн хонь нь мянга гаруй байсан гэдгийг манай нутгийнхан андахгүй мэднэ. Дэмчигийнх 6 хүүхэдтэйн дөрөв дэх нь Буддарь байжээ. Буддарь хүү бусдаасаа онцгой сэргэлэн ухаалаг хүүхэд байснаас ч тэр үү эцэг Дэмчиг нь түүнийгээ эрдэмтэй номтой болгох зорилго тавьж Оросын гимназ сургуульд оруулж, онц дүнтэй төгсөөд ирэхэд нь амбан шар 70-ыг зарж, хүүгээ мөнгөтэй болгоод «Би чиний зардал мөнгийг оллоо, одоо чи хаашаа явж суралцахаа өөрөө мэд» гэсэн юм гэнэ билээ. 

	Манай ээж Дамдины Жигмэд сэрүүн тунгалаг ахуйдаа: «Би энэ ганц хүүгээ ганц үг дуугарахад нь улс амьтан алга ташиж байдаг хүн болгоно» гэж Дэмчиг гуай хэлж байсныг надад ярьдаг сан. Үнэхээр Буддарь хүү нь аавынхаа мөрөөдлийг биелүүлжээ. Нэрт эрдэмтэн түүхч Ш. Нацагдорж гуайгаас: Та Буддарь багшийн талаар ярьж өгөөч гэж асуун сонирхоход минь: «Мартын 8-ны баяраар манай сургуульд ирээд «Мартын 8 мандтугай» гэж орос, англи, герман, франц, япон таван хэлээр хэлж билээ» гэж хэлсэн сэн. Үүнээс үзэхэд Буддарь гэгч нь ганц үг дуугараад алга ташуулдаг хүн болсон нь харагдана бус уу? Түүнчлэн хувьсгалт тэмцлийн ахмад зүтгэлтэн, нам төрийн ажилтан агсан Тасрангийн Бавуудорж: «Буддарь багш аавыгаа их ярьдаг сан. Манай аав л намайг сургууль соёлын замд оруулснаар өдий зэрэгтэй явна. Далан амбан шараа зарж байж миний зардлыг гаргасан юм шүү дээ гэж ярих дуртай сан» гэж яриад багшийнхаа талаар монгол бичгээр нэлээд хэдэн зүйл бичиж өгснийг нь би Буддарийн мах цусны хамаатан багш Аюурын Үржин, түүний нөхөр Чулууны Минжин (Техникийн их сургуулийн геологич багш) нарт өгсөн юм сан. 

	Эрдэмтэн Ш. Нацагдорж гуай намайг Улсын их сургуульд сурч байхад хичээл заадаг байлаа. Бид түүнээс «Хувьсгалын өмнө манай оронд археологийн судалгаа байсан уу?» гэж асуухад «Буддарь багшийн Халх голоос олж цуглуулсан нэлээд зүйлийг эс тооцвол өөр тоймтой юм байхгүй» гэж хариулсан нь миний санаанд хоцорчээ. Нацагдорж гуай цааш нь дэлгэрүүлэн ярихдаа Голын музейд (Богд хааны музей гэхээс Голын музей гэдэг байсан үе) байгаа эртний монголчуудын тэрэгний цөн, эмээл хазаар, чулуун зэвсгийн үеийн зүйл бол чухамхүү Буддарь багшийн цуглуулсан зүйл юм шүү дээ гэсэн байсан сан. Үүнтэй холбогдох баримтыг өнөөдөр амьд сэрүүн байгаа манай эгч Гүрбазарын Цэнд өгүүлэхдээ: «Намайг арван хэдтэй байхад Буддарь ах Халх голын ойролцоох уул хадаар яваад манай гадаа ирж аавтай уулзахдаа ганзагалж яваа уутнаасаа хэсэг чулуу гаргаад, эвлүүлэн тавихад нь яг сүхний дүрстэй болчхож билээ, түүнийхээ талаар аавд тайлбарлах маягаар юм яриад л байсан, чухам юу ярьсныг нь мэдэх юм алга» гэж ярьж байна. Бас Буддарь ах нэг дуран авай авч явсан, түүгээр нь харахад энгийн нүдэнд огт харагдахгүй байгаа адуу мал харагдсан. Хонхор газрыг товойлгон харагдуулдаг дуран авайг анх үзсэн минь тэр гэж эгч маань ярьдаг. Тэр бол Буддарь гуай амралтаараа аав, ээж ах дүү нарынхаа нутаглаж байгаа Халх гол нутагт очсон үе нь гэдгийг түүний зээ хурандаа Бадраагийн Цэрэн ярьж байна. Цэрэн хурандаа түүнийг элдэв чулуун зэв, зэр зэвсгийн зүйлээс гадна ямар нь мэдэгдэхгүй амьтны яс цуглуулаад Улаанбаатар луу буцсаныг өгүүлж байна. Ингээд бодоход Буддарь багш Монголд археологийн шинжлэх ухааны үндсийг тавьж, холбогдох эд зүйлсийг цуглуулан, улсын сан хөмрөгт оруулж явсан нь илэрхий харагдана. 

	Ер нь Буддарь бол дан ганц түүхийн холбогдолтой зүйл бус газар зүй, угсаатны судлал, байгалийн шинжлэл, тоо бодлого, уран зохиол, хими, физик, одон орон судлал зэрэг олон салбар эзэмшсэн хүн байсныг түүний шавь нарын дурсамжаас харж болно. 

	1925 онд Америкийн байгалийн түүхийн музейн гуравдугаар экспедиц Монголд ирж говийн нутгуудаар аялан явахад Буддарь багш хэлмэрч хөтчөөр улсаа төлөөлөн явсан нь түүхэн баримтаас тодорхой боллоо. Р. Ч. Эндрюсийн шинжилгээний ангийн тухай Чарлис Галинкамп зохиогчтой «Лууны анчин» номд түүний талаар дэлгэрэнгүй материал нийтлэгджээ. Энэ мэт номыг англи хэлнээс монгол хэлэнд орчуулан хэвлүүлбэл манай уншигчид, эрдэмтэн сэхээтэн, холбогдох мэргэжлийн хүмүүст нэн чухал хэрэглэгдэхүүн болох сон. Ардын багш Г. Батсүх гуай: Багш маань газар зүй, байгалийн шинжлэл, түүхийн олон сайхан номтой сон. Надад герман хэлээр хэвлэгдсэн хэд хэдэн сайхан ном бэлэглээд «Чи энэ номуудыг уншиж, хичээлийн хэрэглэгдэхүүн болгохоос гадна зарим чухал гарчгийг нь орчуулж багш нарт тусламж болгон нийтлүүлээрэй гэж билээ. Гэтэл би 30—40-өөд оны үед герман номоос орчуулж нийтлүүлэх байтугай өөрөө номуудаа энд тэнд газрын мухарт нууж далдалсаар үрэн таран хийчихсэн. Хайран номууд! Үнэндээ тэр үед Буддарь багш надад тийм тийм ном өгсөн гэж дэл сул яривал Дотоод яамны хараанд орж сэжиглэгдэх байсан... Манай Буддарь багш олон хэл мэддэг, тал бүрийн өндөр боловсролтой, уур уцааргүй тун эелдэг зантай сайхан хүн байсан. Ер нь тэр үеийн залуу багш нар Ишдорж, Буддарь хоёр багшаас л заавар зөвлөгөө авдаг байлаа» хэмээн ярьсныг миний багш Дүлзэний Чойжамц тэмдэглэн нийтэлсэн нь бий. 

	Буддарь багшийг жаахан этгээд сонин байдлаар ярьдаг, гэр орондоо байхдаа гадуур дотуур явахдаа хачин чамин ааш гаргадаг, занг нь мэдэхгүй хүнд ухаан бодлоор ямаршуухан хүн бэ гэж бодогдохоор байсан гэдгийг би өөрийн нутгийн сэхээтэн Бандийн Шарлуу, Төв театрт олон жил оёдолчин байсан Балжмаа гуай нараас сонссон юм. (Бандийн Шарлуу бол Монгол Улсын Хөдөлмөрийн баатар, Намын ажилтан Бандийн Цэрэндорж агсны дүү байсан). Шарлуу гуай надад «Буддарь багшийнд ороход номын хуудас эргүүлээд нэг хөлөөрөө дарж, өөр нэг номоос сонирхуулах болбол нөгөө хөлөө дэлгэсэн ном дээр тавьчихдаг байсан. Гайхалтай сонин юм их ярьдаг, тайлбарладаг сан. Даанч миний толгойд тогтсон нь бага» гэх мэтчилэн бага байхад минь ярьж билээ. Эрдэм номыг их хөөсөөр хэт ядаргаатай болсны улмаас этгээд хачин зан авиртай болох явдал байдгийг өнөөгийн биднүүс мэднэ. Бодвол Буддарь багш тийм нэгэн байсан болов уу. 

	Буддарь багшийн талаар манай аав, ээжийн яриагаар бол тэр бээр Японд байхдаа махан хоол огт иддэггүй, махны оронд мэлхий иддэг байсан, сүүл сүүлдээ мэлхий идэж дасаад, одоо ч мэлхий харахаар арааны шүлс асгарах гээд байдаг гэж ярьж байжээ. Аав ээж түүнтэй үе тэнгийн улс байсан болохоор асууж сонирхоход нь: «Япон эзэгтэй нар гурил бөөрөнхийлөөд буцалж байгаа усанд үймэгцээ хувин сав бариад гадагш гарч, бөөрөнхийлсөн гурилынхаа тоогоор мэлхий цуглуулж ирээд тогоотой ус руу хийчихдэг, мэлхийнүүд сандралдаад нэг нэг гурил тэврээд болчихдог юм тэгээд л мэлхийтэй гурил идэх нь тэр» гэж ярьдаг байсан гэдэг. Буддарь багшийг алиа хошин зантай байсан гэж нутгийн настнууд ярьдгийг би мэднэ. Тийм болохоор Буддарь гуай жаахан алиалж ярьж байж мэднэ. Гэхдээ Зүүн ба Зүүн өмнөд Азийн мэлхий өнөөдөр ч Өрнөд Европт маш нарийн хоолны тоонд ордог учир дээрх яриа үнэнтэй болов уу.

	Буддарь багш Монголын ард түмнийг дэлхийн соёл боловсролтой, тухайлбал олон оронд дэлгэрсэн сурах бичиг ба сонгодог зохиолуудаас эх хэлэндээ орчуулах ажил эрчимтэй хийж байжээ. Өнгөрсөн зууны гуч, дөчөөд оныхон Канад зохиолч Э. Сетон-Томпсоны өгүүллэгүүдийг гараас гар дамжуулан уншиж байсны дотроос «Лобо чоно» гэдэг номын тухай их ярьдаг сан. Миний бие тэр номыг 1960 оны үед Улсын номын сангаас олж үзээд ихэд олзуурхан Доржийн Цэрэндаш гэдэг хүний орчуулга дээр нэмж, бас Ренчин гуай орчуулсан хэдэн өгүүллэг нэмэн оруулаад «Бор баавгай» нэртэй ном болгон хэвлүүлсэн билээ. Дашрамд хэлэхэд «Лобо чоно» номд байгаа Буддарь гэдэг нэрийг хортой харандаагаар дарж балласан байлаа. Энэ бол эх орны төлөө чадах бүхнээ зориулсан шилдэг хүмүүсийг маань үгүй хийсэн ба хийлгэсэн нүгэлтнүүдийн бузар булай явууллагын ул мөр гэлтэй. 

	«Лобо чоно» хэмээх номын талаар дэлгэрүүлсхийн өгүүлэхэд тэр үеийн орчуулагч нар маань гадаад хэлээр байгаа товчхон нэрийг монгол уншигчдадаа тодорхой болгож хэд хэдэн үг нэмж бичсэн нь харагддаг. Буддарь багш ч зөвхөн «Лобо» гэж байгааг номын хавтсанд «Лобо нэртэй овт чоно» гэж гарчиглаад доор нь «Сетон Томпсоны зохиолоос Буддарь монголчлов» гэж бичсэн нь бий. Номын дотор нүүрт «Ихэд алдаршсан Сетон Томпсоны зэрлэг ан амьтны тухай зохиолуудын нэгэн болох энэхүү чонын үлгэрийг багш нарыг бэлтгэх сургуулийн багш Буддарь монголчлов» гэж бичсэн байдаг. Номд ийм тийм хэлнээс монголчлов гээгүй бөгөөд орчуулав гээгүй учир нь тодорхой бололтой. Тухайн тэр үеийн бараг бүх орчуулгын номд монголчлов гэж бичдэг байсан нь одоогийнх лугаа адил өгүүлбэр нэг бүрчлэн орчуулдаггүй монгол хүмүүст уншихад эвтэй дөхөмтэй байлгах зорилгоор утгачлан найруулж монголчилдог байсны гэрч билээ. «Лобо чоно» мэтийн номыг орос эхтэй нь тулган үзэхэд үг өгүүлбэр дараалан онолдон таарахгүй боловч маш сайхан найруулгатай байдаг. Миний уншсанаар Ж. Цэвээн, Б. Ренчин, Н. Жадамба, Н. Наваан-Юндэн, Ц. Дамдинсүрэн зэрэг өнгөрсөн зууны гуч, дөчин оны орчуулагчийн бүтээл тийм л байдаг, тэр нь үндэсний монгол бичгээр бичих найруулах нь одоогийн кирилл бичгээр бичих найруулахаас өөр байсны шинж байж болно. Би саявтар Буддарь багш хэрхэн ямар хэрэгт холбогдож 1937 онд баривчлагдан Москвагийн Бутово гэдэг газарт буудуулсан тухай материалтай танилцлаа. Түүнд байгаа баримтаас үзэхэд Дэмчигийн Буддарь (Хэргийн материалын орос эхэд Дэмчигон Буда-Дари гэж бичсэн) 1884 онд төрсөн, уг нутаг нь Агын аймгийн Цэнгүүл сум, аль улсын харьяат вэ гэдэг асуултад БНМАУ-ын харьяат, Улаанбаатар хотод суудаг, эрхэлсэн ажил нь Улаанбаатар дахь багшийн сургуулийн багш, гарал үүсэл нь нударган, эцэг Дэлэгийн Дэмчиг нь хаант засгийн үед сумын дарга байсан, Буддарийн эхнэр Намсрайн Ханджав 29 настай, эмнэлгийн сувилагч, хадам эх 60 настай Цэгмид хүргэний асрамжид байдаг, Буддарь нь Харбин хот дахь генерал Хорватын нэрэмжит Төмөр замын институт төгссөн, 1923—1929 он хүртэл МАХН-ын гишүүн байснаа нийгэмд харш этгээд хэмээн хөөгдсөн, 1924 онд Улаанбаатарт байхдаа мөнгө үрэгдүүлсэн хэрэгт баривчлагдаад 3 сар шоронд суухаар шийтгэгдээд 3 хоноод суллагдсан, 1936 онд БНМАУ-ын Засгийн газраас «Хөдөлмөрийн гавьяаны улаан тугийн одон»-гоор шагнуулсан гэж байна. 

	Баримтаас үзвэл Буддарь багшийг 1937 оны 9-р сарын 25-нд Кисловодск хотод сувилуулж байхад нь баривчлаад 1939 оны 2-р сарын 13-нд Москва хотод хаалттай шүүх хуралдаанаар ял тулган давж заалдах эрхгүйгээр буудан алах ялд унагаж мөн оныхоо 3-р сарын 7-нд цаазлан хороосон байна. 

	ЗСБНХУ-ын Дээд зөвлөлийн цэргийн коллеги Зөвлөлт Социалист Бүгд Найрамдах Улсын нэрийн өмнөөс ялласан шийдвэрт... «БНМАУ-ын харьяат, яс үндэс буриад, том нударган ноёны хүү Дэмчигийн Буддарийг ЗХУ-ын эрүүгийн хуулийн заалтын дагуу ялласугай» гээд урьдчилан мөрдөн байцаалтаар Димичгон Буда-Дари нь 1920 оноос эхлэн японы тагнуулын байгууллагуудын гишүүн болсон, 1923 оноос эхлэн хувьсгалын эсэргүү явдлын ба япон буриадын үндсэрхэг үзэл-бослого гаргах байгууллагад оролцож эхэлсэн, японы тагнуулын байгууллагуудын даалгавраар тагнах, бослого гаргах, алах хядах ажиллагаанд зориулан ЗСБНХУ-ын нутагт зөвлөлтийн эсрэг ажиллагаа явуулах шинэ хүмүүсийг элсүүлэх ажил зохиож байсан. Димичгон нь 1937 онд Зөвлөлт Улсад ирээд Москвад байгаа хувьсгалын эсэргүү үндсэрхэг байгууллагынхантай холбоо тогтоож, тэр байгууллагад оролцогчдын нэгэн болох Ишдоржоор дамжуулан Бүх Холбоотын Коммунист (большевикуудын) Намын ба Зөвлөлт засгийн газрын удирдагчийн эсрэг алан хядах ажиллагаа явуулах террорист бүлгүүдийг зохион байгуулахыг оролдсон» хэмээн ялласан нь Монголын Багшийн сургуулийн багш хорхойд хоргүй хөөрхий нэгэн дэндүү томдсон, хэтэрхий эмгэнэлтэй, даанч инээдэмтэй ял гэхээс өөр арга алга. Тэрхүү цэргийн коллеги гэгч нь Димчигон Буда-Дарид эрүүгийн шийтгэлийн дээд хэмжээ буудан алах ял оноогоод аминд нь ноогдох бүх хөрөнгийг хураасугай гэсэн байх юм. Дэмчигийн гэдгийг тэр үеийн буриад сэхээтнүүд эцгийнхээ нэрийг орос маягаар овог болгон ов, ев төгсгөл залгах, албанд өртөхөөрөө монгол заншлаа баримтлан ийн, уун, үүн дагавар залгаж бичдэг байсны нэг гэрч билээ. Бараадийн, Дондубон, Батажабай, Доржин, Жабон гэх мэтээр бичдэг, бичсээр байгааг тэмдэглэе. 

	Дээр дурдсан материалтай холбогдуулан хэлэхэд би үг үсэгчлэн орчуулаагүй утгачлан орчууллаа. 

	Буддарь багшийн Монголын соёл боловсролд оруулсан бас нэг хувь нэмэр нь Монголоос Германд суралцуулахаар явуулсан хөвгүүд охидыг хариуцан, тэднийг асрамжлан халамжилж хэлмэрчлэн хэдэн жилийг өнгөрөөсөн явдал юм. Энэ талаар Ардын багш Г. Батсүх зэрэг хүний дуртгалыг дээр өгүүлсэн билээ. түүнчлэн Германд суралцагчдын болон тэдний гэр бүлийнхний дуртгал, гэрэл зургуудад Буддарь багшийн бүхий л байдлыг тодорхой гаргасан байдаг юм билээ. Ам нээснээс уушги нээ гэгчээр Буддарь багшийн эцэг Дэмчиг гуайн тухай товчхон өгүүлбэл Дотоод яамныхан, Хувьсгалт засгийнханд феодал хэмээн нэгэнт нэрлэгдсэн болохоор гутамшигт 1937 оныг тойрон гарахгүй гэдэг нь тодорхой байж. Тийм ч дээрээс 1937 оны намар оройхон түүнийг барихаар очиход Дэмчиг гуай нас бараад хэдхэн хоносон байсан. Дотоод яамныхан шуудхан давхиж ирээд гэрт нь орж, хүүхдүүдээс нь нас барчихсан гэдгийг сонсоод «Хэзээ тэр вэ?» гэж их л цочирдон шогширцгоогоод хүүрийг нь үзэж шалгана хэмээн хүү Ойдов-Аанчиг нь аваад очсон гэдэг. Тэдний машин хүүрийг тойроод явчихсаны мөр тэр өвөл хавар нь харагдаж байсныг манай нутгийнхан ярьдаг сан. Нутгийн хөгшчүүл, манай аав ээж нар: «Дэмчиг гуай маань муу юм үзэхгүй буянтай хүн байж дээ» гэлцдэг байсныг би мэднэ. 1938 оны хаврын эхээр Ойдов-Аанчиг хүүг нь баривчилсан. Тэр нь 10 жилийн ял аваад 1945 оны хавар нутагтаа буцаж билээ. Ийнхүү нутаг орондоо туйлын нэр хүндтэй, ноён хэмээн хүндлэгдсэн Дэлгэрийн Дэмчиг хэмээгч нь бурхны авралаар бузар булайг үзэлгүй насан эцэслэсэн юм даа. 

	Дэмчиг гуайн гэргийг модоор элдэв амьтан сийлдэг гайхалтай уран хүн байсан гэдэг. «Хэдийд хэрхэн урлаж байгаа нь ер харагддаггүй, бодвол шөнийн цагаар зуухны гэрэлд л сийлдэг байсан байх. Адуучин залуучуудаар хөвчөөс зөөлөн мод, үндэс авчруулдаг байсан» гэж манай ээж ярьдаг сан. Түүний сийлсэн модон үхэр манайд байгаа нь ямар ч мэргэжлийн урнаас дутахааргүй, мал адгуусны анатомийг ямар сайн мэддэг хүн байж вэ гэж биширмээр санагддаг юм. 

	Монголын сэхээтний нэг Буддарийн талаар дуулж мэдсэн, уншиж сонирхсон зүйлээ чингэж эвлүүлэхчээн болсноо өнөөгийн уншигчдад толилуулж, хойч үеийн түүх судлаач нарт өчүүхэн боловч тус болоосой гэсэн чин санаагаар бичсэн минь энэ болой. 

	 

	2003 он. 

	 

	 

	10. УЛААЛЗАЙ ХӨВДҮҮД ЦЭРЭНГИЙН ЛХААСҮРЭН

	Ага буриадын нутаг Элээгийн голд 1904 онд Улаалзай Хөвдүүд үхэрчин Цэрэнгийн 1-р хүү болон төрсөн бөгөөд бага насандаа Орос улсын бага сургуульд суралцаж байгаад 1914 онд эцэг эх нутгийнхаа олон буриадуудын хамтаар Ага нутгаас Монгол газарт үхэр тэргээрээ Читийн орчим Бооржоор Орос Монголын хилийг давж Дөчийн голоор нутаглаж байгаад улмаар Улзын голыг өгсөн нүүж Хайлант уулын өвөрт Улзын голын хойд биед нутаглаж байгаад тэр үеийн буриадуудын адилаар Монгол улсын харьяат болохоор хүсэлт өргөдөл гаргаж 1924 онд БНМАУ-ын анхдугаар их хуралд төлөөлөгчдөө Улаанбаатар хотод оруулж уг хурлаар Буриад ард түмний хүсэлтийг Монгол улсын Засгийн газар хүлээн авч 20 мянга орчим буриадуудыг Монгол улсын харьяат иргэн болгосон байна. 

	Миний эцэг Лхаасүрэн нь орос хэл бичгийн анхны мэдэгдэхүүнтэй, монгол бичгийг өвөг эцэг болох Цэвэгээр хойд нутагтаа байхдаа заалгаж байсан учраас монгол газар ирэхдээ захиа унших чадвартай ирсэн байна. 

	Миний эцэг Ц. Лхаасүрэн нь 1925 онд Ардын цэргийн албанд байхдаа орос хэлний мэдэгдэхүүнтэй учраас Цэргийн госпитальд орос эмч нарын орчуулагч бага эмчээр үүрэг гүйцэтгэж байгаад 1930 онд цэргийн албанаас халагдаж нутагтаа очоод Баян-Уул сумандаа эд хэрэглэгчдийн анхны хоршоог байгуулж даргаар нь ажиллаж байгаад 1937 онд эсэргүү гэдэг хилс хэрэгт баривчлагдаж 1938 оны 4-р сарын 1-нд цаазаар авхуулсан юм. Мэдэх хүн ня-бо Базарын Арвуударь хэлэхдээ: «Манай хоршооны хашааны дэргэд байсан аавын чинь морь хашааны зүүн хаалган дээр уяатай өнжсөн. Гэтэл өөрийг нь барьж аваад хорьчихсон л байсан юм билээ» гэж байсан. Ер нь бол манайх нэлээн зайдуу Хайлант уулынхаа өвөрт байхад нь барихаар ирцгээсэн. Аав хурдан сайн мориндоо мордоод хар эрчээрээ давхин одсон. Нөгөө хүмүүс нь бараагүй хоцорсон юм гэнэ лээ. Энэ бол миний аавын эрх чөлөөт амьдралын эцсийн мөч байсан юм байна лээ. 

	Гарцаагүй байдалд орж багтрахдаа л тэгсэн хэрэг биз дээ. Хэлмэгдүүлэх шалтаг нь нэг юм байсан байж магадгүй л юм. Аав хоршоодын холбооны хуралд ирээд буцахдаа дүү Намсрайг хархүү маршалд өгнө гэж хэлэлцээд ирлээ гэж ээжид ярьсан. Ээж маань хадам ээждээ энэ тухай дуулгаж тэр нь өвөө «Хэрчи» Цэрэндээ хэлж тэр нь манайд ирээд хөөмөгчийн чивхээр тархийг нь хага цохино. Хаанахын Монголд 3 хүүхдийнхээ нэгийг өгөх вэ болоод ирэв чи гэсэн гэдэг юм. 

	Намайг «Эсэргүүгийн хүүхэд» гэж сургуулиас хасаж, би аймаг орж хамаатныдаа байж сургууль төгссөн. Нэг их хавчигдаж зовсон нь ховор ч гэсэн санаа сэтгэл сэвтэй л явсан хэрэг байх. Дээд сургуулийн нэгдүгээр курст байхад захирал дуудсан. Ороход нэг хүн сууж байсан. Надаар оросоор жаахан орчуулга хийлгээд нөгөө хүн үзэж байсан. Би дотроо «Нөгөө эсэргүүгийн» хэргээр юм болов уу даа гэж л бодож байсан. Гэтэл үгүй байсан. 

	Бидний эцэг Лхаасүрэн нь хийсэн хэрэггүй учраас 1986 оноос шалгаж 1989 онд уг хэргийг цагаатгав. 

	Эцгээс хойш манай ээж Базарын Цэрмаа ах дүү нараа бараадаж малын ажлаар амьдарч байгаад 1960 онд Холбоо нэгдэлд элсэж саальчин хийж байсан. Дараа нь хүүхдүүдээ дагаж Улаанбаатар хотод амьдарч байгаад 1992 онд нас барсан юм. 

	1936 онд хувьсгалын эсэргүү байгууллагад С. Дамдинд, 1937 онд Ж. Аюушид тус тус элсэгдсэн, Б. Дашдорж, Г. Гомбожав, Н. Дамдин, Н. Итгэл, А. Лувсандорж, Ц. Бат, Б. Шарав нарыг элсүүлсэн, хоршоонд 20 мянган төгрөгийн хохирол үйрэл учруулсан, бараа тээврийн ажлыг саатуулсан, анчны хамтрал байгуулах нэрийдлээр хоршоогоор дамжуулж буу захиалсан эсэргүү бодлогод ашиглахаар төлөвлөж байсан, эсэргүү цуурхал тараасан гэмт хэрэгт холбогдож, ДЯЯ-ны дэргэдэх Онц бүрэн эрхт комиссын 1938 оны 4-р сарын 1-ний өдрийн 12-р хурлын тогтоолоор шүүх цаазын бичгийн 43, 44, 45-р зүйлээр түүнийг буудан алах ял шийтгэжээ. 

	Ингээд бид аавгүй л энэ насыг туулав шүү хэмээн хүү Л. Дугарсүрэн нь хүүрнэв. 

	 

	 

	11. «УДМААРАА ХЭЛМЭГДСЭН БААТАР»

	1908 оны өвөл Уулинт харуулын нутагт зуд болж айлууд алс нүүхэд жирэмсэн хүүхэн Хорлоо, баячуудаас хөсөг гуйж хөр цасан дундуур баячуудыг бараадан нүүжээ. Тэр өвлийн тэргүүн сарын тэсгим хүйтнээр 26 насан дээрээ хүү төрүүлсэнд Ванд аав нь Цэрэндорж гэж нэр өгч өөрөөрөө овоглосноор Вандын Цэрэндорж гэдэг хүний намтар эхэлжээ. 

	Зарц Хорлоогийн хүү Цэрэндорж

	Цэрэндоржийг 6 настайд нагац аав нь нас барсан тул Хорлоо хүү Цэрэндоржоо нялх балчраас нь зохих тэнцэх ажилд сургаж, 6—7 наснаасаа баячуудын хурга, тугалыг харж, аргал хоргол түүж өсөхдөө арваад наснаасаа баян Холхооны зарц болж хонийг нь хариулж эхэлсэн нь нагац өвөг Вандын 4 дэх үеийн хэлмэгдэгч буюу зарц болж хөдөлмөрт оржээ. 

	Буриадууд октябрийн хувьсгалаас дүрвэж, мөн 1917 онд болсон их зуд зэргээс шалтгаалан одоогийн Дорнод аймгийн зүүн чиглэлээр Матад, Тамсагаас өнгөрч Мэнэнгийн талаас өнгөртөл их нүүдэл болоход Хорлоо хүүхэдтэйгээ баян Очирынхыг бараадан тэднийхээс 4 шар түр гуйж хөллөөд явж байтал Мэнэнгийн талд баян Очир 4 шараа авчихсан тул Хорлоо хар нутагт ганцаараа үлдэж, хавар ганц шар 2 үнээгээ хөллөн нүүж Цэрэндорж хүү нэгэн халх баяныд зарцлагдан хонь малыг нь харалцаж зусаад Баян Баргад очвол амьдрал арай дээр гэж сонсоод нүүсээр Баргад очсон боловч мөн л амьдрал хэвээр байлаа. 

	 

	Баян баргынд зарцлагдсан нь

	Баргын баян лам Чоймболынд эх хүү хоёул зарцлагдаж байхад 1921 оны зуны халуун, бороотойг хэлэх үү хэцүүхэн л байсан. Харгис баян лам Чоймбол, 13 настай хүү Цэрэндоржийг хонь түргэн туулаа, удаан хэвтүүллээ, хонь уруудууллаа, усны захад удаалаа, морио өвслүүлсэнгүй гэх мэтээр үргэлж зэмлэж, загнаж, зодож тэр ч байтугай Баргын Богд уулын тахилгаар овоон дээр нь гал гарч шатахад, мал өвчнөөр үхэхэд хүртэл уурлаж «Энэ муу ёрын хар буриадын гайгаар, гай барцад гарч байна» гэх зэргээр өдөр бүр заримдаа өдөрт 2—3 удаа бүдүүн хулсан ташуураар энэрэх сэтгэлгүйгээр зодож, заримдаа ухаан алдаж, бүх бие нь хөх алаг болж шөнөжин ёолж унтдаг болжээ. Хүүгийн энэ зовлонг эх нь ч хамгаалах эрхгүй тул тэсвэрлэх аргагүй болж нэг өдөр хонио хариулахаар гараад монгол нутгийнхаа зүг оргохоор шийдэж Хэрлэн голоо дагаад голын эрэг аль бартаатай газрыг даган гүйсээр, айлд орвол баригдаж магадгүй гэж айсаар нэгэн ядуу айлд хонож газар заалган явсаар нэгэн эмгэн өвгөн хоёрынд ирэхэд гэрийн эзэн Дашцэрэн Цэрэндоржийг хэд хонуулж амраагаад явуулжээ. Эх Хорлоо хүүгийнхээ хойноос үхэр тэргээр худал үнэн сургаар явсаар уулзалдаж, 1921 оны зун Мэргэн хамар (газрын нэр) хавийн айлууд малын өвчнөөс шалтгаалж нүүцгээхэд Хорлоо, Цэрэндорж хоёр айлаас хөсөг гуйж арваад хоног нүүсээр Буйр нуурын хойгуур Халхын голын нутагт иржээ. Ингээд баян Гончигийн хонийг харж байх үедээ зарц адуучин өвгөн Содномоор ном заалгаж бичиг тоо мэддэг болжээ. 

	 

	Сургуульд сурч алба хааж эхэлсэн нь

	1925 оны намар хошуу тамгын газрын шийдвэрээр Улаанбаатарт хоршооны сургуульд явж нягтлан бодогч болсноос эхлэн өртөөний ахлагч, хошууны эвлэлийн үүрийн дарга, 1929 онд сумын дарга, хошууны дарга, 1930 онд цэрэгт явж Тамсаг булгийн 15-р хороонд бага дарга, эвлэлийн товчооны дарга, 1936 онд сумангийн улс төрийн орлогчоор, дараа нь их бууны хорооны моторт их бууны батарейд улс төрийн орлогчоор, их бууны хорооны намын товчооны даргаар сонгогдож 1937 оны өвөл их бууны хорооны комиссараар томилогджээ. 

	 

	Комиссар Цэрэндорж шоронд орж хэлмэгдсэн нь

	1937—1938 оны үе бол элдэв худал цуурхал гүтгэлэг хэлмэгдлийн хар үүл Монгол орныг бүрхэж лам хувраг, хуучин төрийн зүтгэлтнүүдээс эхлээд хувьсгалын төлөө, эх орны төлөө зүтгэж явсан нам төрийн зүтгэлтнүүд, цэргийн удирдах боловсон хүчнүүдийг хувьсгалын эсэргүү, гадаадын тагнуул, эх орноосоо урвагч гэх мэтийн нэр хаяг өгч тэр ч байтугай «буриад», «барга» гэх мэтчилэн яс үндсээр нь ялгаварлан хоморголон баривчилж, шорон гянданд тарчилган зовоож, яллаж, цөлж, тогтоолтой тогтоолгүй буудан алж байсан аймшигт үе байлаа. Цэрэндорж гуай дурсан ярихдаа «Тэр үед би офицер байлаа. Өглөө ажилд ирэхэд л аль нэг дарга алга болсон байна. Яасан бэ? гэхэд л Дотоодыг хамгаалахынхан баривчлаад явчихсан «Эсэргүү» л болсон юм байх аа, гэхээс өөр сураггүй алга болдог байлаа. Би ч тэрний нэгэнд өртсөн хүн дээ. 1938 оны 12-р сарын 8-ны орой би комиссарын хувьд офицер ахлагчидтай шөнө болтол ажиллаж байгаад гэртээ ирээд амарч байтал гэнэт нэг машин үүдэнд ирж зогсоод хаалга цохисон нь дотоодыг хамгаалахын ногоон малгайт 2 дарга орж ирээд шууд баривчлах бичиг үзүүлээд авч гарч бүхээгтэй машинд суулгахад голдуу цэргийн бололтой хэдэн хүн байв. Дотроо буутай харгалзагч бүхий энэ машин шөнөжин давхисаар Баянтүмэнгийн засан хүмүүжүүлэх газрын үүдэнд ирж буугаад шууд шоронд хийв. Энд маш хатуу хэрцгий шүүн байцааж «Муу эсэргүү минь хийсэн хэргээ хэл, хэний даалгавартай, хэн хэнтэй хамт юу хийсэн бэ? Хийсэн хэргээ илчлэхгүй бол ясыг чинь гартал суулгана даа» гээд нүүр нүдгүй зодно. Шөнийн цагаар хэд хэдэн байцаагчид дамжуулан огт унтуулахгүй байцаан тарчлаах нь үнэхээр хүнд боловч бага балчраасаа өлсөн цангаж, зовлого болтлоо зодуулж, нүдүүлж өссөн болохоор нэг ч их ядарч бууж өгсөнгүй. «Хийсэн хэрэггүй болохоор авсан даалгавар, нийлсэн хамсаатан гэж байхгүй» гэдгээ л хэлсээр зодуулсаар байлаа. 

	Энэ тарчилгаанд 5 сар 20 хоног зовж байтал 1939 оны 5-р сарын 29-ний орой 4 цагт Сандуйжав дарга дуудаж цагаатгасныг мэдэгдэж суллагдсан юм. Эсэргүүгээр баривчлагдаж МАХН-аас хөөгдөж батлахаа хураалгасан ч нэгэнт цагаадсан болохоор батлахаа авахаар аймгийн Намын Хороонд очиход намайг МАХН-ын гишүүн хэвээр баталсан юм». Ингээд нэг дэх хэлмэгдэл цайрчээ. 

	Ийнхүү 5 сар гаруй «Цэрэндорж эсэргүү болсон юм байх аа, алга болоод удлаа. Тэр том дарга байсан хүн яаж амьд гарах вэ» гэж яригдаж байсан яриа таслагдаж «Цэрэндорж эсэргүү биш байсан гэнэ ээ» гэсэн баяртай мэдээг цэргийн анги, нутаг усныхан, хайрт эх, хань бүл нь сонсож бөөн баяр болцгоожээ. 

	Цэрэндорж цэргийн ангийн дарга байсан болохоор Цэргийн улс төрийн газар дуудаж аваачсан боловч «эсэргүү» гэж баривчлагдаж халагдсан болохоор ажилд авахад бас дахиад л «эсэргүү» болсон гээд гараад ирвэл яана аа гэж цэргийн яамныхан ч өөрсдөө «эсэргүү» болохоос эмээж ажилд томилсонгүй. Дуудсан цагт бэлэн бай гэсэн бичиг өгөөд нутаг буцаажээ. 

	 

	Цагаадсан Цэрэндорж алба үргэлжлүүлэв

	Үнэнч шударга идэвх зүтгэлтэй, сайн зохион байгуулагч болох нь олон талаар батлагдсан Цэрэндоржид нам төрийн томилолт, сонгуулийн олон ажил хүлээлгэн 1939 оноос улсын хуралдааны байцаагч, машинаар өвс хадах станцын улс төрийн удирдагч, 1941 оноос аймгийн үйлдвэрчний зөвлөлийн даргаар дэвшиж, 1943 онд аймгийн хүнсний трестийн даргаар томилогджээ. Энэ хугацаанд эрхэлсэн ажил болон ялангуяа аймгийн улсын төлөвлөгөөт зорилтыг биелүүлэх болон улаан армид туслах ажлыг чадамгай сайн зохион байгуулж байсан амжилтыг нь үнэлж 1941 онд «Алтан гадас» одон, 1945 онд «Хөдөлмөрийн гавьяаны улаан тугийн одон»-гуудаар шагнаж байжээ. 

	 

	Захиргаадалтын гай 2 дахь хэлмэгдэл

	Цэрэндорж улс төрийн хэргээр 1938 онд ор үндэсгүй гүтгэгдэн 5 сар гаруй шоронд хоригдон тамлагдаж хэлмэгдсэн бол 1947 онд шүүхэд шилжиж ялтан болж 2 дахь хэлмэгдэлд оржээ. Цэрэндорж гуай өөрөө дурсан ярихдаа «Манай хүнсний трестийн ажил бүтэмжтэй байлаа. Гэтэл 1947—1948 оны өвөл цэргийн хүнсний хэрэгцээнд манай хүчин чадал болон бусад боломжийн тооцоог харгалзахгүйгээр Хүнсний яамны шийдвэрээр яг өвлийн дүнгээр их зуд дундуур 16000 ямааг Дорноговиос тууварлаж ирэхдээ замдаа олон тоогоор хорогдуулж, Дээд Мөнхөд байсан манай баазад хүргэж өгсөн юм. Энэ үед цас маш их, хүйтний градус 40 гарч байсан хүнд үед бидэнд тэр олон малыг тэжээх ямар ч тэжээлийн нөөцгүй, өдөрт 500—600 мал нядлахаас хэтрэхгүй чадалтай гар нядалгааны цехтэй байлаа.

	Цэмбэлдоржийн эцэг Базарын Чулуунгарам 1933 он

	Цэрэний Сэнжим, Гомбо нар 1958 он (Гурвуул Х. Юмжив гуайнхны төрөл төрөгсөд)

	 

	 

	Ийм нөхцөлд 2-3 хоног 2000 гаруй ямаа хэт хүйтэнд хээрийн бэлчээрт осгож үхсэн тул аймгийн дарга ба тусгай хэлтсийн даргын шийдвэрээр намайг шүүхэд шилжүүлж, намаас хөөсөн юм. Ингэж мал баазын дарга Эрдэнийн Жамц (В. Цэрэндорж) бид хоёр 3 жилээр, Мах комбинатын дарга Чадраа 2 жилээр шийтгүүлсэн юм даа» гэж ярьсан юм. 

	Ийнхүү бага балчраасаа хаант оросын хавчлага, буриад, орос, халх, баргын баячуудад зарцлагдан зовж өсөөд үнэнч шударгаар явсаар байгаад төр засгаас хоёр удаа хэлмэгдэж, шоронд орж, МАХН-аас 2 удаа хөөгдөж явсан Цэрэндорж ямар ч бэрхшээл хэлмэгдүүлэлтэд нугаршгүй зүтгэж эх орон ард түмэн, 2 удаа хөөгдөж байсан МАХН-ынхаа төлөө халуун эх орончоор өндөр бүтээлтэй ажилласан тул Ардын Их Хурлын Депутатаар 3 удаа сонгогдож, 1961 онд «Алтан гадас», 1966 онд «Сүхбаатарын одон», 60 насандаа МАХН-ын олон мянган ажилтнуудын дотроос анх удаа «Монгол Улсын Хөдөлмөрийн баатар»-ын эрхэм дээд шагналаар шагнагдсан байна. 

	 

	Сурвалжилсан А. Гүрбямба

	 

	 

	12. ЕРӨӨГИЙН БУРИАД АРДЫГ ХЭЛМЭГДҮҮЛСЭН НЬ

	Манай оюунлаг эмэгтэйчүүдийн нэг, цагтаа УИХ-ын гишүүнээр сонгогдож, нэг хэсэг байнгын хорооны даргаар ажиллаж байсан Рэнцэний Нарангэрэл нэгэн сонирхолтой өгүүлэл бичсэнийг энд нийтэлж байна. 

	Хоморголон хөнөөх улс төрийн харгислал буриад зоны Монголд оршин амьдарч байсан бүх нутгийг хамарсныг харуулахад Ерөө нутгийн баримтууд үнэ цэнтэй юм. 

	 

	* * *

	 

	Хэлмэгдлийн хар шуурганд дайрагдаж сүйтгэгдсэн, үр удмаараа асар их сэтгэл санааны болон материаллаг хохирол үзсэн монголын ард түмний нэгээхэн хэсэг нь буриадууд билээ. Ардчиллыг авчирсан өөрчлөлтийн ачаар энэ асуудлыг судлах, ярих, бичих явдал нээлттэй болж, айдас хүйдэс арилж, тэр үед болж өнгөрсөн үйл явдлын талаар олон шинэ мэдээ материал нийтлэгдэх боллоо. Эдгээрийн дотор Хэнтий, Дорнодын буриадуудын тухай баримт сэлт харьцангуй элбэг байхад Сэлэнгэ аймгийн Ерөө сумын буриад нарын хэлмэгдлийн талаар тун цөөн мэт санагддаг юм. Энэ тухай тодруулах зорилгоор Ерөөгийн уугуул иргэд, тэдгээрийн үр хүүхэдтэй уулзаж ярилцсанаас үүдсэн сэтгэгдэл, бодлоо толилуулж байна. 

	1937—1938 онд явагдсан их баривчилгын дараа Ерөө сумын насанд хүрсэн эрчүүдээс гуравхан хүн үлдсэн гэдэг. 

	Буриад нарын хэлмэгдэл нь Их Оросын НКВД (Дотоод хэргийн ардын комиссариат)-ын оролцоотойгоор маш эртнээс зохион байгуулсан аллага байжээ. 1917 онд Петербургт Октябрийн хувьсгал ялж Орос орон тэр чигээрээ үймээн самуун болж байхад Буриадын зах хязгаарт хуучин засаг нь уначихсан, шинэ засаг нь тогтоогүй, хэн нь мэдэгдэхгүй атаман, дээрэмчид элбэг байсан цаг. Нэг өдөр цагаантнууд, нөгөө өдөр улаантнууд ирж адуу морь, хүнс хоолыг нь хураана, хоёулаа байхгүй хоорондуур нь жижиг бүлэг дээрэмчид ирж тононо, ална хядна. Ардууд хүүхэд, нохойгоо дагуулан ой модонд нуугдаж хонодог, нохойгоо хуцуулахгүй, хүүхдээ уйлуулахгүй байх гэж их зовдог байсан гэж нутгийн хөгшин Бадамын Цэрмаа гуай ярьдаг байсан. Ийм байдлаас зугтан хоёр улсын хилийн зураасаар таслагдсан элэг нэгт Монгол орон руугаа нүүжээ. Чингэхдээ хоёр Засгийн газрын тохиролцсоны дагуу Орос улсын албан зөвшөөрөлтэйгөөр 1923 онд 240 буриад айл өрх ирж Ерөө голын сав нутгаар нутагласан гэдэг. 1924 оны байдлаар нийтдээ 16800 айл тайван амьдрал эрж монголын хил давж нүүж ирсэн бөгөөд их нүүдэл цаашид ч үргэлжлэх байсан. 

	Гэтэл И. Сталин «Буриад нарын нүүдэл суурьшлын асуудал эрхэлсэн комисс» байгуулж даргаар нь ЗХУКН-ын ТХ-ны тэргүүлэгч гишүүн Питаковыг томилсон бөгөөд Монголын талын даргаар МАХН-ын ТХ-ны УТТ-ны гишүүн Ж. Лхүмбэ тавигджээ. Ж. Лхүмбэ энэ асуудлаар хоёр удаа Орос руу явж хэлэлцээр хийхдээ буриадуудын нутаг дэвсгэр, хил хязгаарын асуудлыг хөндсөн нь И. Сталины зэвүүг хүргэж, «Ерөөгийн тэр буриадууд чинь цагаантны оргодол, Атаман Семёновын үлдэгдэл, хувьсгалын эсэргүүнүүд» гэсэн үгийг оросуудаас сонсжээ. Ийнхүү буриадуудыг цаазлах явдал бүүр өндөрлөгөөс зориуд зохион байгуулагдсан, бараг гарцгүй гэж хэлж болохоор хэлмэгдүүлэлт байв. 

	Үүний дараа Оросын тал «Буриад нарын нүүдэл суурьшлын асуудал эрхэлсэн комисс»-ыг татан буулгаж комиссын дарга Питаковыг баривчлан цаазалжээ. Манайх ч дуу дуугаа авалцаж тус комиссын Монголын талын дарга Ж. Лхүмбийг болон эсэргүү нэрийн дор 1509 хүнийг баривчилснаар буриад нарын их хэлмэгдүүлэлт 1932 оны 8 сарын 30-наас эхэлсэн билээ. 

	1937 онд хуралдсан МАХН-ын III бүгд хуралд ДЯЯ-ны сайд Х. Чойбалсангийн тавьсан илтгэлд «Япончууд өөрийн ажлыг явуулахдаа юуны өмнө манай дотоодын буриад нар, баргуудыг түшиж тулдаг баймуй... гээд эсэргүү нарыг баривчлахдаа анхаарах хэрэгтэй, тэгэхдээ буриад нарыг ялгаж салгаж өршөөгөөд байх шаардлага байхгүй» гэжээ. Энэ тодорхойлолт нь буриад нарыг аймаглан устгах МАХН, түүний ДЯЯ-ны ажлын удирдамж болжээ. 

	Ерөөгөөс амьд үлдсэн 3 эрийн нэг Чойнонгийн Базар гуай хуучлахдаа «Намайг бага байхад оросууд алж талах, тонож дээрэмдэх явдал их байлаа. Манай буриадууд оросуудыг «Мангад» гэдэг сэн. Би 10 настайдаа Монгол руу нүүж ирсэн. 1932 онд гарсан баруун дөрвөн аймгийн бослогыг дарахаар Малжийн отрядад явж байгаад Улаанбаатар хотод шингэж Монгол тээх, хэвлэх үйлдвэрт ня-бо, Эвлэлийн үүрийн дарга зэрэг ажил хийж байсан тулдаа амьд хоцорсон байх. Харин 1937 онд намайг барихаар Ерөөгийн гэрт ирээд байхгүй болохоор манай айлын нэг хэлгүй залууг бариад явлаа гэж сүүлд сонссон. Тэр үед Хойд туйлаас наахна байсан Воркутын ураны үйлдвэрт хоригдлуудыг ажиллуулдаг, тэд 3 сар болоод л талийгаач болдог гэж хүмүүс сэм ярьдаг байсан. Воркутын КХГ-ын дарга Милисиний гарын үсэгтэй бичиг одоо ч ТЕГ-ын архивд байдаг. Тэрээр «Та нар хөгшин таваар ачуулаад байна, яаралтай 6000 таваар (Ажлын залуу хүн) хэрэгтэй» гэсэн бичиг Чойбалсанд ирүүлснийг нэг дор 1247 хүнийг онц бүрэн эрх комиссын хурлаар оруулаад дээд хэмжээ өгсөн болж ачуулсан баримт бий» гэв. 

	МУИС-ийн анхны төгсөгч Намсрайн Содном гуай нэгэн ярилцлагадаа «1942 онд МУИС-ийг байгуулахад 78 оюутан элссэний 75 буюу 90% эсэргүүгийн хүүхдүүд, тэр дундаа орос хэл мэддэг буриад хүүхдүүд зонхилж байсан» гэж хэлсэн байдаг. 1944 оны 7-р сард ЗХУ-ын Дээд Зөвлөлийн орлогч дарга И. Власов тэргүүтэй төлөөлөгч айлчлалынхаа тухай илтгэх хуудсанд бичихдээ «1942 онд МУИС-ийг нээхэд элссэн 78 оюутнаас 60 нь цагаантан, цагаантны оргодол хэмээн шийтгэгдсэн хүмүүсийн төрөл төрөгсөд юм. Ийнхүү эдгээр боловсон хүчин найдвартай бус, тэр тусмаа нэр цуутай буриад нарын дотор эдүгээ хүртэл нармай монголын болон японы чигийг баримталсан үзэл байсаар байна. Шинжлэх ухааны хүрээлэнд ажилладаг ийм үзэлтэй бүлэг буриад илчлэгдэн баривчлагджээ. Нэлээд тооны буриад МУИС-т байгаа нь монголчуудын дургүйцлийг төрүүлж МУИС хэнд зориулагдсан сургууль вэ? монголчуудад уу, буриадуудад уу гэх эргэлзээ төрүүлж байна» гэжээ. (Энэ ховын эх үүсвэр орос туршуул Латышевийн мэдээллээс гаралтай болохыг бид дээр дурдсан буй. Энэ бол тэдний «зохиол» болохыг тэд өөрсдөө баталсан байдаг. МУИС-д олон буриад байна гэж дургүйцэх монгол гэж байхгүй нь хэнд ч ойлгомжтой асуудал. Харин тэдний төлөөний хүмүүс туршуулуудын хувьд бол санаанд нь багтах зүйл биз ээ. С. Б.)

	1955 онд МУИС-ыг түүхийн мэргэжлээр төгсөж нам төрийн хариуцлагатай алба хашиж явсан ахмад коммунист Жигжидийн Чимэддорж гуай хуучлахдаа «Манайх 1924 онд Бичүүрскийн районоос нүүж ирсэн сонгоол буриад. Манай сум Хүдэр, Карнаковыг багтаасан сум байсан. Нийт 1218 хүн баригдсанаас 991-ийг нь буудан алсан юм билээ. Ер нь цаг ширүүн, сохор доголон гэлгүй хуу хамж байсан цаг. Базараас гадна Чимид гэдэг өвгөн «эсэргүү» нарыг ачсан машинд багтахгүй хоцорсон гэдэг байлаа. Манай аав оросын усан цэрэгт алба хааж явсан, жанжин Сүхбаатар нартай танил, бас орчуулагч хийж, тэдний бараа таваарыг зөөж хил дээр ажиллаж байсан гэдэг. Оросууд аавыг Сумунов гэдэг, тэрээр унаган орос хэлтэй бичиг соёлын хүн байсан тулдаа буудуулаагүй, яс 10 жилээр таслагдаж Жаргалантын САА-д архины үйлдвэрт мастер, төмөр, модны мужаан хийж байгаад дүү Пунцагтай хамт суллагдсан юм. Аав «энэ Дотоод яамныхан чинь бичиг үсэгтэй, орос хэлтэй хүнд бас хайртай юм гээч...» гээд инээдэг сэн. Жаргалантын хорихын дарга нар оросуудтай наймаа хийхдээ аавыг дагуулж явдаг байсан гэсэн. Намайг бага байхад бүх эрэгтэйчүүд баригдсан, том биетэй хүүхдийг хүртэл малд явж байхад нь «эсэргүүгийн тоо гүйцээхийн тулд» бариад явж байсан. Манай сумын сургууль гэхэд эсэргүүгийн хүүхэд гээд цөмийг сургуулиас хөөсөн тул ердөө л 4 сурагч ганц багштай үлдэж байсан юм даг. Машин л ирвэл хүмүүс үхтлээ айна. Тэр жилүүдийг манай буриадууд машинтай жил гэдэг сэн. Дотоод яамныхан зүгээр хүнийг нь бариад явахгүй, аль өнгөтэй өөдтэй хөрөнгө хогшил, малыг нь хураагаад айлд нэг бод, долоон бог үлдээж байсан. Цахиур буу, хутга шөвөг, өвсний гар хадуурыг хүртэл «Зэвсгийн чанартай, ашиглаж магадгүй» гэж хурааж байсан цаг. Хонь төхөөрөх хүн олддоггүй л байсан, нялх өнчин хүүхдүүдтэй, гансарч гутарсан бэлэвсэн хүүхнүүд ийм нэгэн дуу дуулдаг байсан санагдана. 

	 

	Уулын оройгоор харахадам

	Униартай нарантай соо наран байна

	Учирсан гансаяа хүлээхэдэм 

	Уулзахын аргагүй хол байна 

	 

	Хадын оройгоор харахадам 

	Харанхуй наран соо наран байна 

	Ханилсан гансаяа хүлээхдэм 

	Харилцахын аргагүй хол байна

	 

	Социализмын үед буриад аав ээжүүд хүүхдүүддээ энэ тухай ярьдаггүй, ярьсан ч том болсон хүүхдүүддээ шивнэж ярьдаг, буриад гарал үүслээ нууж албан бүртгэл, паспортод «халх» гэж бичүүлдэг байсныг юу гэж ойлгох вэ? Тэд өөрсдөөсөө, буриад хэл, зан заншил, түүх соёлоосоо ичдэг байгаагүй, тэд эх орон нутаг усандаа хайргүй урвагч шарвагч байгаагүй, тэд ажилгүй, арчаагүй, алдах юмгүй нүцгэн пролетариат байгаагүй. Тэд коммунист дэглэмийн яс үндсээр ялгаварлаж алан талдаг фашист арга барилаас үр удмаа хамгаалан авч гарахын тулд тэгдэг байсан. Тэд, хөл бологчдоос болгоомжилж тэгдэг байсан»

	 

	Сэлэнгэ аймгийн Ерөөгийн буриадуудын хэлмэгдлийн талаар ганц хоёр хүнтэй уулзахад ийм дүр зураг харагдаж байна. Эдгээр гэрчүүд, тэдний үр хүүхдээс сонсож, бичиж, баримтжуулах ажил тун хэрэгтэй байна. 

	 

	 

	13. «БИДНИЙ НӨХӨР ОРОС, БИДНИЙ ДАЙСАН Ч ОРОС»

	[image: Image]

	Мижидийн Тэрбиш. Сэлэнгэ аймгийн Ерөө сумын уугуул. 1918 онд хилийн цаахна Сүх голын хөндийд төрсөн. 1942—1976 онд эх орныг батлан хамгаалах алба хаахдаа Монголын ардын армийн холбооны цэрэг, ардын цэрэгт туслах сайн дурын нийгэмлэг, улсын иргэний хамгаалалтын газарт офицер, иргэний хамгаалалтын төв штабын дарга, мөн биеийн тамир, спортын улсын хорооны орлогч дарга зэрэг хариуцлагатай албан тушаалд үр бүтээлтэй ажиллаж байсан, хурандаа цолтой, дэлхийн II дайны үед Киев хотын хамгаалалтад оролцсон монгол дайчдын нэг. 

	«Цэрэг эрийн амьдрал» баримтат тууж, иргэний хамгаалалтын ажилтнуудад зориулсан гарын авлага, дэлхийн талыг тойрсон буриад Аюуханы аяллын тухай тэмдэглэл зэрэг хэд хэдэн номууд бичиж Запольскийн «Атомын энергийн товч ойлголт ба түүнээс хүн амыг хамгаалах тухай» номыг орос хэлнээс орчуулан нийтийн хүртээл болгожээ. 

	Хэрэглэлийн гимнастикийн 1949 оны улсын аварга, монгол зөвлөлтийн одон медалиудаар шагнагдсан ахмад дайчин юм. 

	 

	* * *

	 

	Тэрбиш гуай 88 насыг элээсэн ч элдвийг сэдэж ном бүтээлээ туурвисаар тун ч ануухан гялалзаж явна. Өдий насны, заа ер нь тавь эргэмээс дээш насны аль ч буриад хүнтэй хуучлахад хэлмэгдлийн сэдвийг зайлшгүй хөндөхөд хүрдэг юм. Яагаад гэвэл тэдний намтар, туулсан амьдралыг энэгүйгээр ойлгоход бэрх. Хурандаа бид хоёрын яриа ч энэ жамаар болсон. Харин зарим юман дээр өвгөн гуай одоо ч болгоомжлон магадгүй эмзэглэж явдаг болов уу гэмээр асан. Тэр бээр 1918 онд төрсөн. Тэднийхэн Хүдэр дунгуйгаар нутаглаж байсан ах дүү хоёр айл 1925 онд хил даван, тэднийг ялласан цаазын бичигт дурдсанаар бол «Монгол улсад хил хулгайлан оргож» ирсэн болохоор буриад улсын Сүх голын хөвөөнд мэндлээд 7 настайдаа Хүдэрт ирсэн байх нь ээ. Гэтэл Сэлэнгэ, Ерөөд төрсөн гэж явдаг. Өвөг эцэг Мижидээрээ овоглосон, түүнийгээ тайлбарлахдаа «оросын фамилийн журмаар л хэрэглэсэн» гэж байгаа ч «Эсэргүүгийн хүүхэд» гэж хавчигдахаас үүдэлтэй ч байж болох бөгөөд энэ зовлон монголчуудыг «хавтгайд» нь дайрсан билээ. Гэвч өвгөн гуай тэгж хэлэхгүй харин ч болгоомжилсон аястай л байна шүү. 

	Үүнийг ажихад энэ хүний толгойд насан турш нь хадгалаастай байсан хэлмэгдүүлэлтийн ул мөр арилахгүй л дуусах юм болов уу даа гэсэн бодол төрнө. 

	1938 оны хавар ах, дүү хоёрыг 18 хоногийн зайтай баривчилжээ. 

	 

	Буянтын Очирдарь. 

	45 настай ам бүл 3. (эхнэр охин) Хөрөнгө нь: Үхэр 8, адуу 4, хонь 10, гэр 1. 

	1937 онд эсэргүү байгууллагын Давгад элсэгдэж, 3 хүнийг элсүүлсэн, «зэвсэгт бослогод бэлтгэж буу 1, морь 2-ыг хадгалж байсан, мөн энэхүү эсэргүү цуурхал ятгалгыг ард олны дотор идэвхтэйгээр тарааж байсан» учир хөрөнгийг хурааж, 10 жил хорих ял эдэлж дуусаад суллагдсан. 1989 онд цагаадсан. 

	 

	Мижидийн Шагдар. 

	63 настай. Дүүгээсээ 18 хоногийн дараа баригдсан. ТЕГ-ын архивын магадлалаар хавтаст хэрэгт авагдсанаар ам 7, Хөрөнгө нь: адуу 4, үхэр 18, бог 31, гэр 1, байшин 1, хашаа 2, цагааны цэрэгт явж байсан, хоршооны гишүүн, бичиг мэдэхгүй. «1925 онд Монгол улсад оргож ирсэн... баригдахын өмнө Уялгад хувийн ажилтай байсан 1937 онд... (яг дээрхийн адил элсэгдсэн, 3 хүнийг элсүүлсэн гээд) ард олныг засаг төрийн эсрэг хандуулахын тулд зүйл бүрийн хорт цуурхлыг тараан дэлгэрүүлж байсан» гээд ШЦБ-ийн 43, 47-р зүйлээр хөрөнгийг хурааж, буудан алах ял оноожээ. 

	Нэгэн удаагийн байцаалтад: 

	 

	«Буриад Монгол улсын Цехийн хошууны нударган баян Мижидийн хүү, Монголын 15 онд улсын хилийг сэм хулгайлан оргож ирээд Ерөө хошуунд захирагдаж эдүгээ болсны дээр мал тарианы ажил хийж явснаас өөр түүхэнд онц болох зүйлгүй. Ням гэлэнгээр эсэргүүд элсэн орж, ардын засгийг элдвээр муулах, таних хүмүүсийг элсүүлэх, буу зэвсэг, хөрөнгө зоорь бэлтгэх даалгавартай байсан» 

	 

	гэж өчсөн гэсэн байна. 

	Гэтэл 1989 онд түүнийг цагаатгахын өмнө холбогдох газраас хийсэн судалгаагаар нэг ус нутгийн бөгөөд сайн таньж мэдэх Т. Төмөрөөс: 

	 

	«Мижидийн Шагдар нь эсэргүү ажилд оролцох байтугай эсэргүү гэж юу байдгийг ч мэдэх чадваргүй, эрдэм боловсролгүй, бие муутай, унадаг, тархи мэдрэлийн өвчтэй өвгөн байсан» 

	 

	гэжээ. Мөн дээрх өчиг мэдүүлэг гэгчийн өнгө аясыг харваас байцаагчийн зохиомол болох нь илт мэдэгдэнэ. «Нударган баяны хүү», «улсын хилийг сэм хулгайлан» гэсэн үгсийг тэр өвгөн хэлнэ гэж үү. Бас «оргож ирсэн» гээд байгаа оргож, урваж гэдэг үгсийг нөгөө "алдсан тал" л хэлдэг байх. 1924 онд монголын төр хоёр улсын тохиролцсоны үндсэн дээр улсын их хурлынхаа шийдвэрээр газар нутаг гарган өгч хууль ёсоор иргэн харьяатаа болгож авчаад байхад яахаараа оргодол, хулгайч болгочихдог билээ. Энэ нь баригдсан хүний байтугай монгол хүний амнаас гарах юм үг гэж үү. Нөгөө талаар 1930-аад оны 63 нас гэдэг юу билээ. Монголчуудын дундаж нас тэр үед хэд байв. Сайн сайхан нутаг гээд сонгоод ирсэн хүмүүс энэнийхээ эсрэг үндэс угсаа нэгт ахан дүүсээ гээд зорьж тэмцээд ирэхэд нь тосоод авсан ардын засгийн эсрэг тэмцэх юм гэж үү! Ядахдаа ам бүлийг нь зөв бичсэнгүй. Тэрбиш гуай хэлэхдээ: ээж намайг 2 настайд өнгөрсөн. Аав бид 2 хөгшин ээжтэй 3-уулаа л байсан» гэв. 

	 

	Эсэргүүгийн хүүхэд Мижидийн (Шагдарын) Тэрбиш. 

	Тэр жил цэрэгт татагдаж ирээд байхад нь «эсэргүүгийн хүүхэд» гэдгээр буцаан татаж Сэлэнгийн шоронд 10 сар хорьж энэ хугацаанд хоёрхон удаа байцаасан. Эсэргүү эцэг чинь чамд юу гэж хэлсэн бэ? Тэд нар хэн хэнтэй уулздаг байв? Чи хэнтэй ямар хэргээр уулзаж юу ярьж байсан бэ? гэсэн асуулт тавьж байсан. 1939 оноос багийн дарга хийсэн. Цэрэгт авдаггүй, аймаг дээр очоод л хасагддаг байжээ. Гэтэл дайны жилүүдэд аргагүй хүн хүч шаардагдаж 1942 онд цэрэгт татагдаж, нэгэн насаар түүндээ зүтгэжээ. 

	 

	Тэрбиш хурандаагийн өгүүлэх нь:

	Ерөөгийн 3 буриад баг байсан. Хүдэрийн багийн дарга Бямбын Ханд, Цэрэнгийн Лувсан, Дамдины Буд гэсэн хэдэн хүн надаас дүү хэдэн хүн л эрэгтэйгээс үлдсэн байсан. Хожим сайд байсан Гончиг, ХААДС-д байсан Тамжавын Бямбаа нар өргөдөл өгсөөр байгаад удалгүй гараад ирсэн, намайг багийн дарга байхад өөр 4 хүн суллагдаж ирсэн. Гэтэл бичиг үсэггүй, учраа хэлж мэдэхгүй нь бол ялаа хэтэртэл эдэлсэн. Зарим нь бүр мартагдсан ч байсан. 

	Раднын Мятав гэж мангардуухан хүн байв. Байцаагдаад орж ирэхдээ толгойноос нь цус гоожиж байж. 

	— Чи яагаа вэ? гэхэд

	— Аа мэдэхгүй. Манай хань хэн бэ? гэхээр нь Орос гэлээ. 

	— Зөв гэж байх бололтой. Манай дайсан хэн бэ? гэж байна. Би ямар өөр юм мэдэхгүй, тэгээд ч орос л гээд байвал зөв юм болов уу гэж бодоод Орос гэлээ. Гэтэл жинхэнэ эсэргүү чинь энэ байна гээд л тархин дундуур буулгачихлаа гэсэн аж. Тэгтэл 10 жилийн ялын хугацаа нь аль хэдийн дуусчихсан хойно Зүүн хараагийн хориход лантуу бариад л зогсож байхад нь нутгийн Банзрагч гэдэг хүн шууд л дагуулаад ирсэн. Хойноос нь яав ийв ч гэсэнгүй. Хэрэв тэгээгүй бол хэзээ болтол ч тэндээ байх байсныг бүү мэд. Ийм л эсэргүү нар байсан юм даа. 

	Хөрөнгө хураахдаа манайд 1 үнээ, 1 морь, 3 хонь үлдээсэн, гэр байшинг хөндөөгүй (3 адуу, 17 үхэр, 28 богийг засаг хүртчихжээ) өвсний, сүүний, оёдлын бүх машин, малын тоног хэрэгсэл, алт мөнгө бүгдийг хураасан. Тиймээс үлдсэн бэлэвсэн эхнэр хүүхдүүд Батсүмбэр, Хараа руу явсаар Ерөө эзгүйрсэн. Хожим нь САА, тэжээлийн аж ахуй зэргийг байгуулж байж л Ерөөг сэргээсэн. Ганц Мядагмаа гэдэг авгай л «Труба тетка» нэртэй болоод нутагтаа суусаар насыг элээсэн. Хүү Дэндэв нь тэндхийн сургуулийн багш захирал хийсээр байсан. 

	Намайг 10 сар шоронд суулгаж 3 жил цэргийн алба хаах, сургууль соёлын мөр хөөх эрхгүй байлгасан атлаа чамайг хэлмэгдүүлсэн баримт байхгүй гэдэг юм. Аргагүй юм байлгүй дээ. Дугарын Андуу гэж хүн 10 жил ял заагдаж яваад шорондоо Садын Гончиг гэдэгт хутгалуулаад нас барсан нь үнэн байтал бас л баримт байхгүй гээд цагаатгаагүй л байна гэнэ лээ. 

	Би даанч голгүй хэлмэгдсэн, нутгийнхнаа бодоод хойч үеийнхэн маань мэдэж байг гэж 1992 онд Хүдэрийн сургуулийн хашаанд Ерөөгийн 3 буриад багаас хэлмэгдсэн 173 хүний овог нэрийг хөнгөн цагаан хавтангаар босгосон хөшөөн дээрээ сийлсэн юм. Хүүхэд чулуугаар шидсээр байгаад овон товон болгосон ч ухаж сийлсэн юм болохоор уншигдахаар байна лээ (нэрсийн жагсаалт нь бий). Бас Ерөөгийн буриад хошууны түүхийг тэрлээд босгочихсон байгаа гэв. 

	Түүнийх нь хэсгээс энд сийрүүлбэл:

	 

	... Баривчлагдсан хүмүүсийг хүний ёсноос гадуур тарчлаан зовоож, би эсэргүү биш, хэрэг хийгээгүй гэж маргаж мэтгэлцсэнийг шууд буудан хорооход аргагүйн эрхэнд зохиомол хэргийн тулгалтаар хүлээснийг нь 10 жилээр хорих ял заагаад шоронд ажиллуулж эхэлсэн байна. 

	Эдгээр баривчилгааны дараа ар талын гэр орны хөрөнгө малыг бүгдийг хураасан. Энэ хураалгын ажлыг гүйцэтгэсэн эзэн бол аймгийн дотоодын хамгаалахын газрын дарга байсан Шар гэдэг хочтой Санжаа гэдэг этгээд бөгөөд, тухайн үедээ илд бамбай агссан эрлэг номун хааны илч гэлтэй эхнэр хүүхдийг загнаж зандарсан эрх дархтай нэгэн байлаа. Хэлмэгдэгсдийн хөрөнгийг хураахад тэрээр эзэн мэт дагуултайгаа ар гэрт нь очоод ханцуй шамлан авдар савыг нь онгойлгон онгичиж, авгай хүүхнүүдийн алт, мөнгөн эдлэл, эмээл хазаараас эхлээд өвсний машин, тармуур, оёдлын машин, сүүний машин, тэргэ чарга зэрэг нүдэндээ өртсөн аль л өнгөтэй өөдтэй бүхнийг хурааж бүртгэн аваад ар гэртээ үлдэж байгаа авгайд нь 1 морь, 1 үнээ, 3-4 хонь үлдээгээд бусад бүх адуу малыг хуу хураан авч байсан. 

	Эдгээр хураагдсан хөрөнгийг Тавинд төвлөрүүлэн адуу малын зарим хэсгийг Ерөөгийн дээд гүүр (одоогоор дунд гүүр) Гялан нуур хавиар байрлуулж байгаад зарим хэсгийг Зөвлөлт улс руу гаргасан. 

	 

	(Энэ юу болж байна вэ? Хэчнээн бэ? Лав л бурхан тахилын үнэт зүйл вагон вагоноор ачигдсан баримт бий. Ийнхүү улс төрийн харгислал эд баялгийн дээрэм хоёр нэг амьтай ажээ. С. Б.)

	 

	Өрөөлийн өнгөтэй бүхнийг өөрийн өмч болгосон хэрцгий Шар Санжаа хожмын үед Хушаат суманд орогнож байсан. Түүний үр хүүхэд, садан төрөл нь Дархан хотод баян тансаг амьдарч байгаа яриа сураг байдаг нь үнэний хувьтай юм аа. Их юмны үлдэгдэл элэгдэж барагдталаа уддаг биз дээ. 

	Ганц жишээг дурдахад Шар Санжаа Галдтайн Хандын Гомбожав гэдэг хүний хураагдсан гайхамшигтай хүрэн жороо морийг миний хүрэн жороо гээд унаад ханхалзаж байсныг юу гэхэв. Надаас эхлээд тэр нутгийн хэлмэгдсэн хүмүүс бүгд сайн мэднэ. 

	Насанд хүрээгүй хэдэн хүүхэдтэй өрх толгойлон үлдсэн олон бэлэвсэн авгай нар аргагүй амьдрахын эрхээр харьцангуй тайван байсан Зүүн хараа, Дархан, Хогийн хонхор, Түнхэл, Батсүмбэр, Улаанбаатар хот руу уван цуван нүүж эхэлсэн. 1950 он болоход хэлмэгдэгчийн ар гэрийнхний ихэнх хэсэг Ерөө нутгаасаа дайжиж нүүсэн байлаа. 

	Дээр дурдсан Оросын олон тосгоноос цөөн тооны орос иргэд улс төрийн хилс хэрэгт өртсөн юм. Бас 1941 онд Зөвлөлтийн аугаа их эх орны дайн эхэлсэн учраас тэдгээр оросуудын олон залуучуудыг цэрэгт дайчлан фронт руу явуулсан. 1948 оноос Наушк - Улаанбаатарын төмөр зам тавигдаж эхэлсэн. Энэ бүхнээс үүдээд Оросын олон тосгон суурин Цагаан эрэг (одоогийн Сүхбаатар хот), Шаамар, Дархан, Зүүнхараа зэрэг газруудад нүүдэллэн суурьшсан байна. 

	1950-иад он болоход Ерөө нутгийн үржил шимтэй тэр сайхан газрын зарим хэсгүүд зэлүүд нутаг болон хувирч байлаа. Тэр үед Тавинд (Одоогийн Ерөө сумын төв) аюулаас хамгаалах байгууллагын аж ахуйн нэгж төвлөрч байсан түүний суурин дээр 1953 онд улсын сангийн аж ахуй (сум, САА) байгуулагдсан явдал Ерөө нутгийг дахин сэргээн хөгжүүлэх эхлэл болон ажиллах хүч болсон малчид тариачид зэрэг хүмүүсийг бусад аймаг, сумдаас сайн дураар нүүлгэн аваачиж уугуул нутгийн үндсэн иргэдийн хамтаар өнөөдөр тус сумдын байгалийн баялгийг эзэмшин хөгжүүлж байгаа нь сайшаалтай. 

	 

	 

	14. ХИЛС ХЭРГИЙГ ҮЙЛДВЭРЛЭСЭН БАС НЭГЭН БАРИМТ

	Цэвээний Балжинням миний бие 1929 оноос эхлэн улсад биеийн хүчин үнэлж, 1937 оны 11-р сар хүртэл сумын хоршооны нягтлан бодогч, Монгол банкны Сэлэнгэ аймгийн Сүхбаатар хот дахь хэлтэст данс хөтлөгчөөр ажиллаж байтал 1937 оны 11 сард Цагаан Эрэгийн байцаан өнгөрүүлэхийн дарга Намдаг гэгч намайг баривчлан, гэрт минь нэгжлэг хийж, авдарт байсан 1703 төгрөг, хаш хөөрөг 1, таван цэнгийн алтан бөгж нэгийг хураан авч явсан билээ. Мөн эхнэр бид хоёрын хувцас хунарыг авдарт хийж лацадсан юм. 

	Тэгээд 3 хоносны дараа намайг байцаалтад авч, хилс хэрэг тулгахад, надад хийсэн хэрэг байхгүй гэтэл ДЯЯ-ны хатуу мөрдөнд шилжүүлнэ хэмээн жижигхэн өндөр сандал дээр суулган, босоо дугуй зууханд шараад байцааж эхэлсэн юм. Уг сандал дээр 5 хоног өдөр, шөнөгүй байцаагдах үед өмсөж явсан хувцас араасаа түлэгдэж зовоохын хамт, зодож нүдэж байсан нь хэцүү, цаасны зүүгээр гуянд шивэх, лам нарын өврийн дэвтрээс авсан бурхны дүрсэнд гал асааж, «Бурхандаа залбир! Ванчин богд аврах байлгүй» гээд уг галтай цаасыг толгойн үсэнд нааж шатаах, шарх дээр наах зэргээр зовоож байв. 

	Байцаагдсаны 6 дахь хоногт тэдний зохион бичсэн «Эсэргүү бүлгэмийн гишүүн Ц. Балжиннямын анхдугаар мэдүүлэг» гэгчийг уншихад бүгд худал зүйл байсан. Түүнийг урах гэж оролдсон боловч олон хоног зодуулж байцаагдсандаа тамиргүй болсон би хүчирч дийлээгүй юм. Гэтэл тэнд байсан хоёр төлөөлөгч гарыг минь барьж, хоёр суга руу, Намдаг өөрөө араас хүчтэй өшиглөхөд ухаан балартсан ба энэ үед Намдаг гарыг минь барьж мэдүүлэг гэгчдээ үсэг зуруулж байхыг муухан төсөөлж байсан билээ. 

	Ухаан ороход би 20 гаруй хүнтэй хорих газар хүргэгдэн ирсэн байв. Тэнд арваад хонуулаад Сэлэнгэ хэлтэст хүргэн хорьж байгаад Намдагийн бичсэн мэдүүлгийн дагуу тусгай комисс гэгчээс 10 жил хорих ялыг надад оногдуулсан юм. 

	Дараа нь Алтанбулагт байсан миний хашаа байшин бусад эд хөрөнгийг Пүрэвжав, Ерөө суманд миний аавынд байсан 2 өрхийн мал, 30 орчим үхэр, 10 орчим адуу, 40 орчим хонийг Базарцэнд, эвэрт Дулам нар ямар ч данс бүртгэлгүй хураан авсан билээ. 

	Тусгай комиссоос заасан ялыг эдэлж, Зүүнхараад байхдаа хилс хэрэгт шийтгэгдсэн учраа гарган өргөдөл бичиж, үүний мөрөөр ДЯЯ-ны хэлтсийн дарга Мэндэд байцаагдсан боловч, өргөдлийн хариу сураггүй болоход нь сайд Шагдаржавт дахин өргөдөл бичсэн юм. Сайдын тушаалаар миний хэргийг шалгаж үзэхэд тусгай комиссын шийдвэрээр намайг сулласныг Цэдэв дарагдуулж байсан нь илэрч, шийдвэр гаргаснаас хойш жил гаруй хорьсны төлөө надад 2000 төгрөг төлөхөөр тогтоосныг тусгай төлөөлөгч Осоржав надад мэдэгдэж би суллагдсан юм. Тэрхүү төлбөрийг Цэдэв надад өгөөгүй бөгөөд би ч авъя гэж хөөцөлдөөгүй шоронгоос гарсан билээ. 

	Энэ үед намайг ДЯЯ-ны байгууллагуудад ажиллахыг санал болгож байсан ч би зөвшөөрөөгүй юм. Шоронгоос суллагдсан тухай тогтоолоо авахаар Засан хүмүүжүүлэх газрын даргатай уулзахад, намайг ДЯЯ-нд ажиллахаас татгалзсан гэдгээр шалтаглан тогтоол өгөхгүй байв. Энэ тухай сайд Шагдаржавт мэдэгдэхэд тэрээр «Энд ажил хийхгүй гэдэг чинь чиний эсэргүү мөн болохын нотолгоо. Иймд чамайг байлдааны цагийн хуулиар шийтгэнэ» гэхэд нь хэрэг хийгээгүй байхад шоронд хийсэн юм чинь, одоо дахиад шоронд хорих нь гэж болгоомжлохдоо аргагүйн эрхэнд ажиллахыг зөвшөөрч Засан хүмүүжүүлэх газрын санхүүгийн албанд байцаагч, үйлдвэр, төлөвлөгөөний хэлтэст ахлах байцаагч, 1944 оноос Бороо дахь лагерийн дарга, 1945 оны 7-р сараас Булган лагерийн даргаар ажиллаж байгаад 1964 оны эхээр хувийн гачигдлын улмаас Бороо дахь лагерийн даргаар ажиллах болсон билээ. Дараа нь уг лагерийн Зөвлөлтийн 505 дугаар ангид шилжүүлэх болсноор миний бие Бороогийн алтны уурхайн даргаар ажиллах болсон юм. 

	Найрамдлын дүүргийн 6-р хорооны харьяат Цэвээний Балжинням 

	1990—06-30

	 

	Хүүгийн дурсамж

	1937—10-р сарын 22-нд Дотоод яамны мөрдөн байцаагчийн протоколд тэмдэглэхдээ:

	Цэвээний Балжинням 1912 онд ОХУ-ын Чита мужийн Хатангар гэдэг газар төрсөн, 1924 онд эцэг эхийн хамт Монгол оронд нүүдэллэн ирж Ерөө хошууны нутагт суурьшсан. 1925 онд хошууны бага сургуульд элсэн суралцаж төгсөөд, 1930 онд Улаанбаатар хотод багш нарыг бэлтгэх сургуульд суралцсан. 1932—1935 онд Завхан аймгийн Тайшир суманд бага сургуулийн багш, 1935 оны хавраас Сэлэнгийн Алтанбулаг хотод банкны нягтлан бодогч баригдах хүртлээ хийсэн Атаман Семеновын цагааны үлдэгдэл этгээд гэжээ. Түүний товч намтар гэвэл ердөө л энэ. 

	 

	Балжиням гуайн хүү Чимидцэрэн ярихдаа:

	Аавыг баригдахад ээж бид хоёр ганц ширдэгтэй гэрээсээ хөөгдөж, Алтанбулагт бидний амьдарч байсан хашаа, дүнзэн байшин, ээмэг бөгж, эмээл хазаар, аль өөдтэй эд агуурс, мал хөрөнгийг хуу хамж авсан, сүүлд дээрх хөрөнгийг хураасан тухай баримт олдоогүй юм гэлээ. 

	Балжинням гуай амь хэлтрэн 10 жил авч, хожим нь алтны үйлдвэрийн дарга хүртэл хийж Чойбалсан, Цэдэнбал нартай зураг хөргөө татуулж явсан бас азтай эр гэлтэй. Тэр үеийн Дотоод яамны мөрдөн байцаалтын хатуу ширүүнийг залуу насны цог золбоогоор давж тэр үеийн хэллэгээр «улаан арав» авч Улаанбаатар, Зүүнхараагийн шоронд ихэнх хугацаагаа өнгөрөөжээ. Жил шахам мөрдөнд байцаагдахад нэг удаа буянтай сайхан залуутай тааралдсан гэнэ. Намайг байцаахаар ирсэн тэр залуу хуягаар хоол авч ирүүлээд за хө, чи наашаа суу, хоёулаа ажилдаа орно доо гээд хаалгаа түгжиж наад хоолноосоо сайн идэж ав гээд өөрөө миний материалтай танилцаад шөнөжин сууж билээ. Нэг удаа ч гэсэн тамир тэнхээ орж ер нь үхэж болохгүй юм байна гэсэн сэтгэлийн тэнхээ өгснийг яана, өглөө өөр байцаагчид намайг хүлээлгэн өгөөд гарахад нь таны нэр хэн бэ гэхэд Жинтүү гэчхээд гарсан, энэ буянтай залууг дахиад сурагласан ч олж чадаагүй юм. Байцаагч нар тостой цаас шатааж хүзүүн дээр тавьж, өмд цамцанд чүдэнз зурж махбодыг түлсээр байтал бүх бие шарх болж гүйцлээ. Хамгийн сүүлд Даваажав намайг цохиж унагаж ухаан алдуулаад эрхий хурууг даруулснаар миний хэрэг шийдэгдсэн билээ. Харин засанд тэр үед бичиг үсэгтэй хүн цөөхөн байсан болоод ч тэр үү намайг тракторын жолооч хийлгэж байснаа тоо бүртгэгчээр ажиллууллаа. Дээд байгууллагадаа хоёр удаа өргөдөл бичсэн ч таг чиг байсаар 1942 оны сүүлчээр нэг өдөр дарга дуудлаа, орсон чинь чи яасан сүрхий эсэргүү бэ? Төвд оч гэлээ. Төв засангийн дарга Гэндэняринпил гэгч хүн их аятайхан зантай уулзаад чамайг чөлөөлсөн дөө хө. Тэгэхдээ чи эндээ Нягтлан бодох хийнэ шүү гэв. Уг нь намайг жилийн урьд сулласан тогтоол гарсан байж, гэтэл тоо бүртгэгч хийлгэсээр надаас тэр тогтоолыг нуусан юм билээ. 

	Би танайд 6 жил хоригдчихоод одоо яалаа гэж ажиллах вэ? гэтэл «тэгвэл чамайг байлдааны цагийн хуулиар эх орныхоо төлөө зүтгэхээс татгалзсан гэж үзэж баривчилна» гэдэг юм байна, Би шоронгийн хатуу ширүүнээс залхаж гүйцсэн учир за гэлээ. Удалгүй сайд дуудаж Намайг Бороогийн алтны үйлдвэрийн даргаар томилов. Тэнд бас л хоригдлууд ажилладаг шоронгийн дарга гэсэн үг. Энэ үеийн дарга нарт хийхгүй ажил гэж байхгүй. 

	1945 онд Монгол улсын тусгаар тогтнолыг баталгаажуулах бүх ард түмний гарын үсэг авах ажлыг удирдаж ойр хавийн гурван сумын 100 гаруй хүний гарын үсгийг авч хөтөлгөө морьтой зэвсэглэсэн хоёр хамгаалагчтай (тэр үед тийм сүртэй байсан юм) шөнөжин давхиж аймгийн намын хороонд өгч байлаа. Манай үйлдвэр 3 жил дараалан улсын төлөвлөгөөг 121-304 хувиар биелүүлж 1956 кг алт тушааж байсан учир хамт олноороо сайшаал шагнал хүртэж төр засагтаа үнэлэгдэж Хөдөлмөрийн гавьяаны улаан тугийн одонгоор шагнагдаж ч явлаа. Гэсэн ч олон жилийн мөрдөн шорон миний биеийг ёзоороор нь муутгасан учир энгийн байгууллагад Налайхын уурхайн орлогч дарга, Сэлэнгийн Баянгол сумын нэгдлийн туслах үйлдвэрийн дарга хийж явсаар тэтгэвэртээ гарлаа. 

	 

	 

	15. ХӨВСГӨЛИЙН БУРИАДЫН ХЭЛМЭГДЭЛ

	[image: Image]

	Содовын Бадарчи. Эдүгээгийн Хөвсгөл аймгийн Ханх сумын Үзэнгийн хаяа гэдэг газарт 1929—10-22-нд төрсөн. 

	1940—1947 онд Ханх, Хатгалын бага, дунд сургууль төгсөж сум, шүүхэд бичээч, нарийн бичгийн дарга, сургуульд багш зэрэг ажлыг 1953 он хүртэл хийж 1956 онд Цэргийн Ерөнхий сургуулийн улс төрийн ангийг төгсөж 1963 он хүртэл НАХЯ, Цагдан сэргийлэх байгууллагад ажилласан. 

	1959 онд Улс төрийн дээд, 1967 онд хууль зүйн дээд боловсрол тус тус эзэмшиж, 1967 оноос одоог хүртэл их, дээд сургуулиудад багшилж байгаа. 1983 онд доктор, 1990 онд профессор, 2002 онд Москвагийн Олон Улсын Мэдээлэлжүүлэлтийн Академийн жинхэнэ гишүүн (Академич)- ээр сонгогдсон. 

	 

	Бүтээлүүд

	Дангаар бичсэн ном 30, хамтран бичсэн 5, ариутган шүүсэн 19, сонин, сэтгүүлд нийтлүүлсэн өгүүлэл 86, үндэсний болон олон улсын онол арга зүй, эрдэм шинжилгээний хурлуудад илтгэл, сонсгол 14. 

	Монг Нү Та хэмээх алдарт зохиолд Хорь түмэд гэх буюу Тарган бодоохой хатан гэх зэргээр буриад түмний тухай өгүүлснээс үзэхэд бүр XIII зуунаас өмнө буриадууд Монголын нэгэн салаа мөчир байсан нь тодорхой ба 1207 онд Их Монгол улсынхаа бүрэлдэхүүн хэсэг болсон нь маргашгүй баримт юм. XVI зууны үеийн Ойрадын түүх бичгийн дотор Дөрвөн Ойрадын түүхийг түрүү, дундад, сүүлийн гэж гурав хуваагаад Дөрвөн Ойрад гэсний учраас тайлбарласны дотор 1437—1502 оны хооронд Чорос, Торгууд, Хошуд нийлж нэг Ойрад, Түмэд, Хойд, Батуд нийлж нэг Ойрад, Барга, Буриад нийлж нэг Ойрад, үр монголчууд нэг Ойрад гэсэн бол 1502—1637 оны үед барга буриад Орост шингэв гэсэн бий (2. 19-47 тал). 

	Галдан Бошготын дайны хоморгоор 1688 оны үест Засагт хан аймгийн Хотгойдын таван хошуунаас Торой Бодон хошууч тэргүүтэй олон арван өрх хүн ам Хөвсгөл далайг тойрон Байгаль далайн баруун биед хүрч нутаглажээ. 

	Тэгвэл Уйгар, Хиргисийн үеэс монголчууд ба буриадууд Байгаль далай хавиар нааш цааш нүүдэллэн амьдарч байлаа. Энэ нутагт Орос суурьших нь бүү хэл Европын зүүн суганд хавчуулагдсан, эргэн тойрон хуурай газраар хүрээлэгдсэн далайд гарах гарц нь байхгүй өчүүхэн жижиг Вант улс байсан тул Хойд мөсөн далай хүртэлх өргөн уудам Сибирь нутаг нь Хар Хорум нийслэлд байрласан Дэлгэрэнгүй тохинуулах хэлтэст захирагдаж, холбоо мэдээллээ үхэр, морь буюу нохой өртөөгөөр залгуулж, Енисей мөрөн, Обь гол, Эрчис мөрний дээд урсгал хүрч байлаа. Харин 1727 оны Манж Оросын хоорондын Буурын гэрээгээр олон сая шоо дөрвөлжин км нутаг Орост орж мах цусны тасархай буриадууд Оросын захиргаанд хүчээр орсон болохоос биш сайн дураараа Орост нэгдээгүй хэрэг. 

	Торой бодон хошуугийн нутаглаж байсан газар Тоор гэдэг нэртэй болж Түнхэн аймагт одоо ч байгаа ба Түнхэн нутгаас салбарласан олон хонгоодоор овог Буриад Аха, Замаахан, Алайр, Түнхэн дөрвөн аймаг, Монгол Хөвсгөлийн Ханх, Хатгал, Цагаан үүр, Булганы Тэшиг зэрэг сумдаар таран суурьшжээ. Энэ бол ХVIII-ХIХ зууны үе бөгөөд Оросын тагнуулчид Хөвсгөлөөр аялахдаа олон буриад айлаар орж зочлуулж байснаа нэртэй устай нь тэмдэглэж үлдээсэн нь зөндөө бий. Энэ хавийн буриадууд бол цөм хонин хотгойдоос гаралтай уугуул нутгийн суугуул буриадууд болохоос Октябрийн хувьсгал гэж нэрлэгдсэн төрийн эргэлтээс дайжиж гарсан цагаан Бароны үлдэгдэл биш юм. 

	1921 онд буриадуудыг Монголын харьяат болгох тухай асуудлыг монголын тал нухацтай сэдсэн хэрэг. Тэртээ тэргүй монгол юм чинь Монголдоо л байж таараа. Буриадууд Оросын нутагт үлэмжхэн гэмт хэрэг үйлдээд Монголд дүрвэж гарсан мэтээр Оросын улаан намын хэлмэгдүүлэгчид, буриадын асуудал гэгчийг Монголын Засгийн газарт хэд хэдэн удаа босгон тавьж, тулган шаардсаар 10 гаруй жил өнгөрөхөд Монголын буриад нарын дунд «Цагаан» нэртэй тагнуулын ажлыг явуулж 1937 оны улс төрийн хэлмэгдүүлэлтийн аймшигт яргаллын үетэй золгосон билээ. 

	1937 онд маршал Чойбалсан ДЯЯ-ны аппаратын ажилтнуудад хийсэн нэгэн үүрэг яриандаа хувьсгалын эсэргүү нарыг илрүүлэн устгах явдал Хөвсгөл аймагт маш муу байна гэсэн буй. Ярианд суусан төлөөлөгч Жамцын Баясгалан гэгч босож «Би Хөвсгөл явж ажиллая» гэж үүрэг авснаар ногоон малгайт Баясгалан Хөвсгөлд ирж, аймгийн захиргаанаас Хүн амын бүртгэл авч, лам, буриад гэж бүртгэгдсэн хүн бүрийн дор улаан харандаагаар «барь», «барь» гэж цохолт хийснээр Хөвсгөл аймгийн Хатгал, Алаг-Эрдэнэ, Ханх, Цагаан-Үүр, Улаан-Уул, Тэшиг сумын буриадуудыг хоморголон баривчлах ажил эхэлжээ. (Тэшиг сум 1938 онд Булган аймаг байгуулагдахад Булганд шилжиж ирсэн тул энэ үе хүртэлх Тэшиг сумын түүхийн хэрэглэгдэхүүн Хөвсгөл аймгийн архивд бий). 

	Хөвсгөл аймаг дахь Дотоодыг хамгаалах анги 1938 онд найман сумын 56 гавж, 32 аграмба, 14 маарамба, 8 зийрэмбэ зэрэг мяндагтан, цолтон болон гэсгүй, умзад, зурхайч, эмч, тахилч зэрэг тушаалтан 102 ламыг баривчилснаас 97-г буудаж, 5 хүнийг 10 жилээр хорьж шийтгэснээс гадна зургаан сумаас олон арван буриадыг баривчилж, зөвхөн 1938 оны 6-р сарын 3-ны өдөр хуралдсан онцгой бүрэн эрхт комиссын 21 дэх хэмээгдэх ганц өдрийн хурлаар Хөвсгөл аймгийн 21 буриадын нэр оруулж Д. Нямаа, Б. Балдандорж хоёрыг арван жил хорих, бусад 19 хүнийг Шүүх цаазын бичиг 44, 45, 47 дугаар зүйлийг батлан буудан алах ялаар шийтгэсүгэй гэсэн тогтоол гаргасан байдаг юм. Дээрх 19 хүний дотор Цагаан-Үүр сумын 44-45 насны Мурмуугийн Дамдин нарын 6 буриад, Ханх сумын 39-66 насны Панчүү Даш нарын 7 буриад, Улаан-Уул сумын 59 настай Балдановын Содном, 62 настай Агваан Таглааш, Тэшиг сумын 40 настай Дугарын Манхуужин, 48 настай Аюурын Очир, мөн 48 настай Таравын Очир оролцсон байна. Цагаан-Үүр сумаас баривчлагдсаны дотор гавж мяндагтай Цогчин гэсгүй тушаалтай эмч гүрэмч Сандагийн Галсан, мөн гавж мяндагтай аврагч гүрэмч Санага Даяндээрх, Вангийн хүрээ зэрэгт шавилан сууж байсан Будын Цэрэнванчиг, Будын Жамц гэсэн ах дүү эрдэмт лам нар хамрагджээ. 

	Арван жилийн хорих ялаар шийтгүүлсэн Бат-Өлзийн Балдандорж хэмээх 24 настай залуу нь Хэнтий аймгийн Дадал сумын буриад бөгөөд Хөвсгөл аймагт албан томилолтоор явж байхдаа буриад учир золиосоор баривчлагдаж шийтгэгдэж байсан байх юм. 

	Эдгээр буриад иргэдийг Октябрийн хувьсгалын оргодол, хувьсгалын эсэргүү, Японы тагнуулын байгууллагад элсүүлэн, Японы тусламжтайгаар хувьсгалт засаг төрийг устгаж, хаант засгийг байгуулах, орон нутгийн ой бэлчээрийг галдан шатаах, засаг төрийн эсрэг Монгол-Зөвлөлтийн найрамдлыг элдвээр муучилсан хорт цуурхал тарааж, эсэргүү бослого гаргахаар морь мал, буу зэвсэг, мөнгө төгрөг бэлдэж байсан гэх зэргээр ял тулгаж, мөрдөн байцаалтын явцад зодож занчиж, хоол ундыг нь хасаж, чангалан хорьж, хатуу ширүүн хандаж 1-5 хоногийн дотор мөрдөн байцаалтыг дуусгасан баримт үлджээ. Энэ нь Д. Балганжав гэдэг хүнийг 746 хоног тамлан байцаасантай харьцуулахад харин ч амар дуусжээ. 

	Улаанбаатар хотын шоронгууд, ДЯЯ-ны хашаанд эгнүүлэн барьсан гэрүүд цөм баривчлагдсаар пиг дүүрсэн учир хөдөөгөөс баривчлагдсан хүмүүс нь хотод байтугай аймгийн төвийн шоронд багтахгүй болсон тул Хөвсгөлийн буриад нарыг Хатгал зэрэг газарт гэр барьж хэд хоног хориод л тэрүүхэнд нь Улаан мод гэдэг газарт буудан алж байжээ. 

	Монгол нутагтаа он удаан жил амьдарч идээшил олсон Оросын суурьшмал соёл иргэншлээс Хөвсгөлийн бөглүү хязгаарт нэвтрүүлж, соёлын үрийг тарьж, нутаг хошуундаа хүндлэгдсэн энэ олон хүнийг хилсээр алснаар олон зуун айлын гал голомтыг самарч, гэр бүл, үр хүүхдийг өнчрүүлэн зүрхийг нь зүссэн хэрэг болж, энэ ан шарх одоо ч аниагүй, хойшид ч мартагдахгүй мөнхийн зовлон болсон юм. 

	1937 оны 10-р сарын 2-нд байгуулагдсан Х. Чойбалсан, Д. Лувсаншарав, Г. Цэрэндорж гэсэн гуравхан хүний бүрэлдэхүүнтэй Онцгой бүрэн эрхт комисс 1939 оны 4-р сар хүртэл нэг жил зургаан сар ажиллахдаа 54 удаа хуралдаж 25785 хүний хэргийг нэрсээр нь хэлэлцэж, 20099 хүнийг цаазаар авахаар шийтгэсэн билээ. Бид эдгээр хурлуудаас зөвхөн ганц удаагийн 21-р хурлаар 1463 хүний хэргийг хэлэлцэж 989 хүнийг буудан алахаар шийтгэсний дотор Хөвсгөлийн 19 буриад, 20 дугаар хурлаар нь Хөвсгөлийн 102 лам хэлэлцэгдэж 97 нь буудуулжээ. Ор сураггүй болсон буриад ч бий. Баривчлагдсан бүх хүмүүсийн хөрөнгийг хураасан авч одоо Тагнуулын Ерөнхий газрын архивд хөрөнгийн данс байдаггүй нь нэн хачирхалтай. Бас олон буриад хөгшид бэлэвсэрч, цагааны үлдэгдэл хэмээн адлагдаж, буриад айлын нөхөн үржихүй хямралд орсон билээ. 

	Хөвсгөлд улс төрийн хэлмэгдүүлэлтийг гааруулсан Ж. Баясгалан удалгүй ДЯЯ-ны Хэлтсийн дарга болж дэвшсэн боловч ДЯЯ-ны ажилд үлэмжхэн алдаа завхрал байна гэж 1939 оны 4-р сард Маршалд хэлсэн учир маргааш нь өөрөө баривчлагдаж ачааны онгоцоор Орост ачигдаж тэнд цаазлуулжээ. 

	Эг Сэлэнгийн буюу Хөвсгөлийн буриадууд Ханх сумын хороо, Баянгол, Хөхмөсөн, Цагаанхужир, Цагаан-Үүр сумын Гэхүүд, Хармаг, Баянзүрх, Хөх гол, Үүрийн голоор Тэшигийн Сүүж, Рашаант, Нур, Хатгал, Олон нуураар, Алаг-Эрдэнэ сумын Ярхис, Мэргэн, Цагаанбургас, Зээргэнэт зэрэг газруудаар нутаглаж байснаас гадна Хатгал, Мөрөнд нэлээд буриад аж төрж байсан юм. Харин Рэнчинлхүмбэ суманд буриадууд сүжиггүй байсан юм. Яагаад гэвэл 1920 оны сүүл үеэр Буриадуудын Аха аймгаас Рэнчинлхүмбийн Тэнгис уул орчмоор нутгийнхны ярьдгаар 30-40-өөд өрх айл Монголд амьдрахаар орж ирэхэд нь Оросын улаан цэрэг нэхэн ирж бүгдийг нь буудан алаад ачаа хөсөг, мал хөрөнгийг нь буцааж орос руу нь авч гарсан түүх бий. Үүнийг Тэнгисийн дайн гэж нэрлээд Рэнчинлхүмбэ сумын түүхэнд цухас дурдаж оруулсан бий. Хэдэн зуун хүний яс олон арван жил цайрч байсан учраас энэ суманд буриадууд суурьшсангүй. 

	 

	(Энэ тухай Хашийн Сэтэв гуай олон жилийн өмнө надад дурсаж байсан. Чингэхдээ монголын талаас ч цэргийн хүч очсон тухай өгүүлсэн юм. С. Б.)

	 

	Үндэсний түүхийн архивд хадгалагдаж байгаа 1933, 1944 онуудын хүн амын тооллогын дүнгээс Хөвсгөлийн хэдэн сумын буриад нарын тоог авч үзвэл:

	 

	[image: бичвэр, тоо, дэлгэцийн зураг, шугам-г агуулсан зураг

Автоматаар үүсгэсэн тайлбар]

	 

	Энэ тоо бол архивд байгаа үндсэн эх сурвалж тул хөдөлшгүй тоо. Гэхдээ бас харьцангуй тоо. Учир нь бид зөвхөн арван хэдэн гол усны буриадын тоог авснаас биш Мөрөн, Хатгал зэрэг томоохон суурин, Улаан-Уул, Баянзүрх зэрэг бөглүү сумдын буриад нарын тоог авсангүй. Тэгээд ч бас 1944 оны тоо бүртгэлээс эхлээд буриад залуус, үр хүүхэд Монгол, Дархад гэх мэтээр айдас хүйдсийн улмаас угсаа гарвалиа өөрчилсөн байдаг. Баримт дурдвал Эрүүлийг хамгаалахын сайд байсан Д. Ням-Осор, алдарт багш, нисгэгч Ж. Рэнцэндорж нар буриад атлаа Дархад гэж, Соёлын гавьяат зүтгэлтэн Ц. Хасбаатар албан баримтдаа халх, гэж, Төрийн зүтгэлтэн Ц. Пунцагноров мөн халх гэж, Д. Майдар өөрийн гараар анкет таглахдаа яс үндэс гэсэн хүснэгтэд буриад гэж бичвэл хусагдана гэж айгаад зориуд онгорхой үлдээсэн зэрэг олон нотолгоо Үндэсний Төв Архивд хадгалагдаж үлдсэн байдаг юм шүү. 

	Ингээд ч би «Эвий миний буриад» гэж ном бичсэн билээ.

	 


НОМ ЖАРГААХ ӨЧИЛ

	Цаг төрийн аяс, хүмүүний амьдралын мөчлөгүүд бултамхай, цаг хугацаа хязгаартай. Энэ номыг би бээр гайгүй гаргачих сэтгэл байсан боловч чадсангүй. 

	Судлаач эрдэмтэд - буриад нөхдийнхөө өмнө хүлцэл өчье. Хорвоо бөөрөнхий болохоор эргэсээр нэг л мэдэхэд цаг өөрийнхөөрөө нисэн одож би элдэв юманд шахагдсаар нэгэн хоёр оныг дамнажээ. 

	Яарахын учир ийнхүү тасалбар болгон гаргавай. Гэвч миний сэтгэл зүрхэнд түмэн юм үлджээ. 

	Буриад зоны минь хэлдгээр «бурхан нас хайрлавал» би багахан юм гаргах байх аа. 

	Элгэн түмнээ гэсэн сэтгэлт, эрдэм билигт, эх түүхээ дээдлэгч, ажилсаг хичээнгүй нь дэндсэн буриад түмэндээ, эргэх түүхийн нугачаанд эрсдэн зовсон миний үеийнхэндээ (дээшээ доошоо 10 нас) гүн хүндэтгэл илэрхийлэн мөргөмүү. 

	Гэлээ ч бидний энээхэн бэсрэгхэн номд урьд өмнө ил байгаагүй ноцтой баримтууд орсон юм шүү. 

	Дурдваасу:

	— Та нарын минь өвөг дээдсийг, Монгол үндэстний нэгээхэн хэсгийг коммунист оросууд яргалжээ гэдгийг нотлох баримтууд;

	— Энэ оросууд бүх монгол үндэстнийг сорчлон хөнөөжээ гэдгийг харуулах баримтууд;

	— Улаан оросуудын гар хөл нь МАХН хэмээх төлөөний хүчин байжээ гэдгийг харуулах баримтууд;

	— Оросууд болон Ху намынхан, чухамхүү Ху-гийнхан Ардын намынхныг (Д. Бодоо, С. Данзан, Д. Сүхбаатар...) мөхөөн гарч ирээд энэ яргаллыг үйлджээ гэсэн баримтуудыг бид хөндлөө. 

	Бид гэдгийн учир бол зохиогч эмхэтгэгч болон судлаачид бидний хамтын хүчин чармайлтаар орсон баримтууд юм шүү. Ц. Цэрэн, Д. Бямбасүрэн, Ч. Цэмбэлдорж, Р. Рэгзэндорж, Д. Дашдаваа, Д. Юмжав... бусад хүмүүсийн нийтлүүлсэн баримтууд энд буй. 

	Ганц жишээ дурдъя. 

	 

	«Хөвсгөл нутагт нүүдэллэн орж ирсэн буриадуудыг цэрэг зэвсгийн хүчээр дарсан юм шүү дээ» 

	 

	хэмээн Хашийн Сэтэв гуай надад хэлэв. Би тэр үед МАА-ийн түүхийн секторын дарга байлаа. Миний өмнө нэртэй төртэй түүхч бас генерал Дашийн Цэдэв гуай байсан юм. 

	Надад үндэсний түүхээр мэдэх юм хомс. Гэвч миний сектор буюу ЭШ-ний энэ нэгжид жинхэнэ түүхчид залуучууд байлаа. Балдангийн Даваасүрэн, Раднаагийн Сугарсүрэн, Чүлтэмийн Ганбаатар нар бол миний дэргэд түүхийн тогоонд чанагдчихсан хүмүүс байв. Энэ үед Х. Сэтэв гуай бидэнд (миний бодлоор зорин ирж) хэлсэн юм. 

	Тэр бээр хэлэхдээ: 

	 

	«Би залуу бага байлаа. Хэсэг цэрэг манай сумаар дайран хойш явсан. Хэд хоногийн дараа зарим нь шархтай буцаж ирсэн. Орж ирсэн буриадуудыг цэрэг зэвсгийн хүчээр устгасан явдал бий шүү» 

	 

	гэсэн юм. 

	Би бээр өмнөх үеийн нийтлэлүүддээ ч энэ тухай цухас дурдсан нь бий. Гэтэл Содовын Бадарчи багш энд баримт гарган өгүүлсэн байна. Энэ хоёр мэдээллийг харьцуулахад бас нэгэн зүйл сэтгэлийг сэрдхийлгэнэ. Юу хэмээвээс нүүж ирсэн «30-40 буриад өрх айл» монголын баг цэргийн өөдөөс зэвсэг хэрэглэж эсэргүүцнэ гэж лав байхгүй. Гэтэл Х. Сэтэв гуайн үзсэн шарх хаанаас, хэнээс олдов. Ерөөс энэ баг цэргийг хэн илгээв? гэсэн асуултууд гарна. 

	Ямар боловч 30-40 айл өрх сүйрчээ. С. Бадарчи багшийн хэлснээр «Яс нь цайраад байсан» Х. Сэтэв гуайн хэлснээр д-р Бадамхатан судалсан гэдэг. 

	Орос цэргийн сум Монгол баг цэргийн толгойг шархдуулсан. (Магадгүй тэнд хэд хэчнээн нь ч нойрссон юм бэ?) байж болох ажээ. Сэтэв гуай бага залуу насанд харсан юм аа л хэлсэн хэрэг. Тэгэхдээ цэргийн түүхийнхэнд хэлэх ёстой гэж зорьж ирсэн юм шүү. 

	Энэ мэтийн нэлээд хэдэн шинэ баримтууд бидний бэсрэгхэн номд «эргэлтэд орж» буй бүлгээ. 

	Сайн үйлс дэлгэрч. муу муухай нь илчлэгдэн жигшигдэх болтугай

	 

	С. Баатар 

	Гал гахай жилийн шинийн тавны билигт сайн өдөр.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Эхийг бэлтгэсэн Д. Батцэнгэл

